
	Зохиогчийн төрсний 50 жилийн ойд зориулав

М. ДЭМЧИГЖАВ, ТҮҮНИЙ УРАН БҮТЭЭЛ

	 

	Нэг. ТОВЧ НАМТАР

	 

	Монголын шинэ үеийн утга зохиолын авьяаслаг төлөөлөгч М. Дэмчигжавын уран бүтээл, 1930 оны үед хамаарагдана. Дэмчигжав, Хантайшир уулын аймаг, Ханхөхий уулын хушуу буюу одоогийн Увс аймгийн Туруун гол сумын нутаг Бувуу гэдэг газар 1921 онд ядуу ард Магванжавын 3-р хүү болж төржээ. Дэмчигжавын эцэг Магванжав нь баруун хязгаарыг тохинуулах ардын журамт цэрэгт оролцон явсан партизан хүн юм. Дэмчигжавыг 5 настай байхад эх нь нас барсан тул ах, дүү тавуул өнчирч, эцгийн асрамжаар Дэмчигжав 9 нас хүрч Өндөр-хангайн бага сургуульд 3 жил суралцан 1932 онд онц төгсгөж, хөдөө гараад гэр малын ажилд туслан ан гөрөө хийн, айлын мал адгуулан байжээ.

	Дэмчигжав багын авьяастай бөгөөд ном зохиол уншдаг, сайхан дуулдаг байжээ. Дэмчигжавын ах Содномын дурсан ярьсан нь: «Миний дүү багын сэргэлэн цовоо авхаалжтай хүүхэд байсан, нэг жишээ дурдахад, 1934 оны -Майн баярыг одоогийн Туруун сумын нутаг Мөндөөхөө хэмээх сууринд тэмдэглэхэд хоршооны гишүүд цугларч хөл хөгжөөнтэй байлаа. Тэгэхэд үеийн хэдэн хүүхдийн хамт «Бүхий олон багачуудыг1» дуулж, олон янзын шүлэг уншиж, цугларагчдыг баясгаж байсан билээ.

	Дэмчигжав чөлөө л гарвал 6 хавтастай модон самбар дээр үнс түрхэж ном бичиж, заримдаа дуу шүлэг бичиж байдаг сан» гэжээ.

	Дэмчигжав 1935 онд Увс аймгийн яаманд бичээчээр татагдан очиж, мөн оны намар аймгийн эвлэлийн хорооны нэр дээр Улаанбаатар хотноо багшийн сургуульд суралцахаар ирж 1937 оныг хүртэл онц сайн суралцан, энэ завсраа урлаг, уран сайхны ажилд идэвхийлэн оролцож байсан ба уран зохиол бичиж эхэлжээ. Ингээд Залуучуудын Эвлэлийн Төв Хорооны соёлын ордонд шилжин ажиллажээ.

	1940 онд улсын 8-р хуралд төлөөлөгчөөр сонгогдон, уг хурлаас Улсын Бага Хурлын гишүүнээр дэвшин сонгогдож, улмаар Дотоод Явдлын Яаманд шилжин ажиллав.

	Энэ завсар уран бүтээлийнхээ ажлыг шаргуу оролдон хийсээр байжээ. Ерөөсөө Дэмчигжав нь хар бага наснаасаа дуу, хуур, ерөөл, магтаал, үлгэр, домог зэрэг үтийн уран хошинд шохоорхон дурлаж байжээ. «Зав чөлөөнд аав маань үлгэр хууч өгүүлэн, айл орчмын хүмүүс цуглаж, энэ тэрийг нэмэн хүүрнэхэд хүүхэд ухаан жолоогүй баярлалдан, гал тулганд орчих шахан суудаг» гэсэн өгүүлбэр нэгэн тэмдэглэлдээ бичсэн үзэгдэнэ.

	Энэ нь яваандаа Дэмчигжавт уран зохиолд дурлах их хүсэл сэтгэлийг оргилуулжээ.

	1940 оны сүүл (12) сарын 30-нд бичсэн нэгэн тэмдэглэлдээ: «Миний бие хар бага наснаасаа хичээн дурласаар эдүгээ хүрсэн нэгэн зүйлийн тул, өдөр шөнөгүй санаашран бодлогошрох нь ерийн нэг хэрэг боллоо. Үүнд юуны урьд, монголын хувьсгалт уран сайхан ба уран зохиолын ажил бөгөөд түүнийг эрхэмлэн оролдсоор ирсэн явдал юм» гэжээ. Ийм янзын тэмдэглэл хоёрын зэрэг байх бөгөөд нэг нь МАХН-ын Төв Хорооны дарга Ю. Цэдэнбалын нэр дээр өргөдөл болгон бичиж байгаад дутуу орхисон байх бөгөөд Улсын Бага Хурлын гишүүн Дэмчигжав хэмээн үсэг зураад, цааш цөөн мөр бичээд гүйцээлгүй орхисноос тодорхой байна.

	Дэмчигжав үзгээ тавилгүй уран бүтээлийнхээ ажлыг туурвисаар 1941 оны 4-р сарын 14-нд тархины хүнд үрэвслээр эмнэлэгт нас эцэслэжээ.

	 

	Хоёр. ЯРУУ НАЙРАГ

	Тэр бээр дөнгөж хорьхон настай балчир үедээ нас эцэслэсэн боловч, Монголын шинэ уран зохиолын санд олон тооны бүтээлээ нэмэрлэсэн юм. Түүний яруу найргийн бүтээлээс «Сүхбаатар биднийг дагуулсан нь», «13-р оны 2 сарын 20-ны мэдээ хүргэгч Дампил», «Сүхбаатарын чөлөө», «Өглөө» зэрэг шүлгүүд нь хэвлэгдэн уншигчдын хүртээл болсон авч хэвлэгдэж амжаагүй олон шүлэг, үргэлжилсэн ба жүжгийн зохиолууд хадгалагдан хоцорчээ.

	Дэмчигжавын бичсэн яруу найргийн зохиолуудыг зохиолч Д. Сэнгээ олж хадгалсан цуглуулгын дотор Дэмчигжавын өөрийн нь жагсааж бичсэн нэг тэмдэглэлд, «Баяртай», «Танкчин», «Дурлуулагч хүн», «Идэр малчин», «4000 метрээс», «Миний винтов», «Харуулын суман» зэрэг 50-аад шүлгийн нэр дурдсан байх юм. 1957 оны үед бидний олж авсан цуглуулга дээр дурдсан шүлгүүдийн нэлээд нь байгаа бөгөөд Монголын Зохиолчдын Хорооноос 19 тооны шүлгийг хэдэн зохиолчид хувааж уншуулсан Д. Сэнгээгийн нэгэн тэмдэглэл байна. Жишээ нь:

	П. Хорлоод «Далавч», «Ганц миний зориг мэднэ», «Өргөн талд нэгэн үхэр тугалтай бэлчинэ» зэрэг шүлгүүд, Ч. Чимэдэд «Чи битгий уйлаарай», «Кремль, түүний сод туяа», «Москва», «Өглөө», Б. Баастад «Дөрвөн улирал», «Манайх», «Миний цонх», «Их нийслэлийн дунд» зэрэг шүлгүүд, мөн Батаад «Гурван танкчин», «Ёлка», «Хөгжилтэй лагерь», Ц. Уламбаярт «Аян замд», «Хоньчин охин Цэцэгээ», «Их авиа» зэрэг шүлгүүд байна. Эдгээрийг засамжлан хэвлэх гэсэн бололтой. «Энэ шүлгүүдийг 1943, 1944 оны үед зохиолч Д. Сэнгээ бидний хэдэн зохиолчид засуулахаар хувааж өгч байсан юм. Түүнээс нь хэдэн шүлгийг засаж хэвлүүлсэн, одоо надад «Хайрт Алеко минь» гэдэг өөрийн эхнэр Аюушдаа зориулсан нэг шүлэг хадгалагдаж байдаг» гэж зохиолч Б. Бааст дурсан ярьж байна. Дээр нэр дурдсанаас «Өглөө», «Мартагдашгүй өдөр» шүлгүүд хэвлэгджээ.

	Бидэнд одоогоор мэдэгдэн олдоод байгаа шүлгүүдээс үзэхэд Дэмчигжавын шүлгийг сэдвийн хувьд дор дурдсан гурван үндсэн хэсэгт хувааж болох мэт санагдана.

	а) Нийгэм улс төрийн сэдэвт иргэний уянгын шүлгүүд;

	б) Байгалийн сэдэвт уянга;

	в) Хайр дурлал, аж байдлын сэдэвт шүлгүүд байх бөгөөд эдгээрээс иргэний уянгын шүлгүүд голлох байр эзэлж байна. Юуны өмнө «Сүхбаатар биднийг дагуулсан», «Мэдээ хүргэгч Дампил», «Сүхбаатарын чөлөө» зэрэг шүлгүүд хамаарагдана.

	Эдгээртээ их жанжин Сүхбаатарын хувьсгалт үйл ажиллагаа, ард түмнийг жолоодон, урьд үзэгдээгүй их ялалт амжилтад хүргэсэн гайхамшигт хэрэг явдлыг энгийн хүүрнэн тунхагласан байдалтайгаар шүлэглэж бичсэн байна. Жишээ нь:

	«Дийлэгчид ээ! Цуглар! гээд

	Дэгжилтэйеэ бүрээ хангинан

	Баярласан инээсэн баатарчууд

	Хэсэг хэсгээр давхилднам

	Нар эгцээс шарж

	Хөндий цагаанаар гялбаганаад

	Гоймон баатар саравчлан

	Хөмсгөө тэр атируулнам

	Эдэнд ялалт үзүүл!

	Түргэн нөхөд өө, мордоцгоо! гээд

	Түрэмгий гамингийн өмнөөс 

	Аймшиггүй дайран оров»

	гэжээ.

	«Мэдээ хүргэгч Дампил» нь Сүхбаатар нас нөгчиж, Монгол орон даяар гашуудлын гунигт мэдээ тарж буйг харуулжээ. «Сүхбаатарын чөлөө» шүлэгтээ их удирдагчийн үнэн гэрээсийг монголын түмэн ард хэрэгжүүлж, улс орныхоо нийслэлд дурсгалыг нь мөнхжүүлэн хадгалж байгааг эвтэйхэн бичжээ.

	«... Өстөн дайснаа өвдөглөн ялсан

	Үнэн зоригт жанжин Сүхийн

	Алдрыг мөнхөлсөн индрийн талбай

	Ариун нарнаа саруулхан харагдана.

	Ногоон цэцэрлэгийн навчит модноо

	Дуучин болжмор шуугин жиргээд

	Сувдын ширхэг шиг мөнгөн чийдэн

	Соргог нарнаа мэлмийн цайрна

	Өндөр дээрээс радио хоолой

	Өнгө ялгаран дуугаа хангинуулж

	Өргөн их Сүхбаатарын талбайгаар

	Өнгөрөн явагч арддаа мэндэлнэ»

	гэжээ.

	Сүхбаатарын талбай зохиолчийг амьд ахуй үед одоогийнх шиг сүрлэг үзэмжтэй байгаагүй, модон индэртэй, цардмал биш, бяцхан чөлөө байсан боловч ирээдүйг зөгнөн бичсэн энэ шүлгийг уншихад өнөөгийн байдлыг нүдээр үзээд бичсэн лүгээ адил санагдаж байна.

	«Өглөө» шүлэгтээ феодлын хоцрогдмол Монгол орон бүрэг харанхуйгаас гэрэлт замд дэвшин, эрх чөлөөний өглөө мандсаныг шөнийн харанхуйг гийгүүлэн, хүн амьтныг нойроос сэрээсэн гэрэлт өглөөг санагдуулж буй нь нэн сонин.

	«... Харанхуйг хөөсөн шар наран

	Тэртээ зүүнээс мандав

	Хар хүчнийг хамран хөөсөн

	Хайрын салхи хойноос үлээв.

	... Ингэж ардын төр мандсан

	Их ялалтын тэр нэгэн өглөө

	Дайсны хорт хар хүчин

	Давших замын саад хоёр хамт арилав»2

	гэж бичсэн байна. «Эрдмийн сан» гэдэг, тэмдэглэл шүлэгт:

	«Тэр нэг үдэш бид хоёр

	Тэргэл сар гэгээвчээр шагайсан үед

	Үелэн хураасан олон номын хажууд

	Үнэхээр зугаатай хүүрнэж байсан үед

	Шимийг хүртээгч эрдмийн санг бахдаж

	Сэтгэл оюунаа тэр зүг бэлчээн байж

	Оросын зохиолч А. Пушкиний бүтээл

	Олон сайхан номыг унших сан»

	гэж эрдэм сурахын эх үндэс, дэвшилт хүн төрөлхтний хэл соёлыг сурч эзэмшихийн чухлыг онцлон бичжээ. Уул шүлгийг 1939 оны 5-р сарын 3-нд тэр үеийн Залуучуудын соёлын ордны номын санд, дотнын найз нөхөр, Намсрайн Содномын хамт ном уншиж байх зуур бичсэнээ тэмдэглэн үлдээсэн байна.

	Үүнээс гадна «Хилийн манаа», «Хөгжилтэй лагерь». «Арван есөн нас», «Танкчин» зэрэг шүлгүүд нь нийгэм улс төрийн сэдэвт уянгад хамаарагдана.

	Дэмчигжав, дээрх сэдвээр бичих гэж бэлдэж байсан олон тооны шүлэг бүтээгдэж амжаагүй өнгөрсөн нь түүний хувийн тэмдэглэлд үлдсэн баримтаас ил байна. Жишээ нь, 1940 онд болох улс, хувьсгалын 19 жилийн ойн баярыг угтаж бичих 12 тооны шүлгийн нэр хадгаламжид нь байх бөгөөд түүний дөрвийг нь 1940 оны 7-р сарын 15-нд явагдах радио чуулганд зориулж бичихээр төлөвлөн нэлээдийг бичсэн байна. Жишээ нь «Арван есөн нас» гэдэг шүлэгтээ:

	«Түмэн ардыг зовлонгоос гэтэлгэж

	Түгээмэл ялалтыг зоригтой хийсэн

	Манай хувьсгалын идэр 19 нас

	Мандаж бадарсан эрхэм залуу нас»

	гэж ардын хувьсгалын түүхт ялалтыг бахархан шүлэглэн бичжээ. Мөн улсын 8-р их хурлыг угтаж, эх орныхоо соёл, шинжлэх ухаан, батлан хамгаалах хүчний бэхжилтийг харуулсан сэдвээр нэлээд тооны шүлэг бичихээр төлөвлөсөн байх юм.

	М. Дэмчигжавын яруу найргийн хоёр дахь үндсэн сэдэв бол эх орны байгаль, өсөж төрсөн нутаг усныхаа үзэсгэлэнг дээдлэн магтсан явдал юм.

	«Гоморхох сэтгэл» хэмээх шүлэгтээ: Говь нутгийн байгаль, өнчин загийн уйтгарт байдлыг амьдчилан их л эвлэг дүрсэлсэн байдгийг жишвэл:

	«Өнчин шар загийг говийн шуурга

	Өрөвдөх шинжгүй хүчээр шавхуурдана.

	Цөл газрын ээлгүй тэр шуурга

	Цөлмөн залгиж чадах биш загийг»

	гэж бичсэн байна.

	Өөр нэгэн шүлэгтээ, зуны шөнийн байдлыг

	«Нууцлагч шөнө эзэнгүй талыг бүрхэж

	Илчлэгч саран энэ хавийг тольдож

	Зугаалагч салхин сэмхэн үүгээр зорчиход

	Зуун түмэн одод энд тэнд яралзана»

	гэж харьцуулан зураглаж дүрсэлсэн нь энгийн ойлгомжтой, уран болсон байна.

	Харин дан ганц байгалийн тухай өгүүлсэн шүлэг ховор бөгөөд үзэгдэл юм, хүний ахуй амьдрал, улс орны үйл хэрэгтэй уялдан, тэдгээрийн аль нэг талыг илэрхийлэх явдалд мөнөөхөн байгалийн дүрслэлээ нэмэр хандив, жийрэг нөхөөс болгон, өөрөөр хэлбэл, шүлгийн гол өгүүлэгдэхүүний дэвсгэр болгох үүргээр байгалийг дүрслэх явдал олон тааралдаж байна. Жишээ нь:

	«Өглөө» гэдэг шүлэгт:

	«Үүргэлсэн харанхуй баруунаа тонилж

	Үүрийн туяа зүүнээс гийхүйеэ

	Алтлаг гэрэл бүхнийг тольдон

	Амьтан бүрийг баясгах нь сайхан

	гэх буюу

	Ногоон модод найган ганхаад

	Номин тэнгэрт шувууд ганганаж

	Алаг цэцгүүд хээлэн жигдэрсэн

	Аялгуут дуун хөгжим цуурайтсан

	Зуслангийн байдал сэтгэлд таатай

	Зугаалагч багачууд бүр ч тавтай»

	гэж байгалийг ажил амьдрал, үйл явдлын дэвсгэр болгож дүрсэлж байна.

	Дэмчигжав зохиолчийн яруу найргийн өөр нэг сэдэв нь хайр дурлал, янаг амрагийн харьцаа бөгөөд түүний нандин шинж чанарыг үзүүлсэн шүлэг нэлээд хадгалагдан үлдсэн байна.

	Энэ сэдэвт «Мөрөөдөл», «Баясгалан», «Гэгээвчээр», «Битгий уйлаач», «Заяаны хань», «Алеко», «Сүргийн дэргэд» зэрэг нэлээд олон тооны бүтээлүүд нь хамаарагдана. Дээрх шүлгүүдэд хайр дурлалын тухай эгэл жирийн үйл явдлыг тэр хэвээр тоочин өгүүлсэн юм шиг байдалтай авч, уул үзэгдэлд хандаж буй зохиолчийн үзэл бодол хурц тодорхой илэрхийлэгдэж байна. Жишээ нь, «Мөрөөдөл» шүлэгт, хүний хүсэл мөрөөдөл хязгааргүй их юм, түүнийг тунгааж хэмжих багажаар тооцоолоход ч нэн бэрх, тэр бүх хүсэл мөрөөдлийн дотроос залуу насны хайр дурлалын урхинд ороогдон, амраг хүнээ мөрөөдөх гэгч нэг талаар гуних зовлон, нөгөө талаар баяр жаргал гэдгийг дүрслэн бичсэн нь:

	«Хонгор бүсгүйг мөрөөдөх болсоор

	Хосгүй түүнийг бодож суусаар

	Даамай зовлон сэтгэлийг эзлэв

	Далдуур гаслан зүрхийг базлав.

	Унтах нойрт зүүдээр учирч

	Уйтгар сэргэн баясах болов»

	гэжээ. Ийм шүлгийн нэг бол «Гэгээвчээрээ» хэмээх уянгын шүлэг юм. Энэ нь богино хэмжээний яруу найраг боловч, бяцхан үйл явдлыг хураамжлан гаргасан нь сонин юм. Намрын нэг өдөр сэтгэлт бүсгүйтэйгээ учирсан залуу эр, саруул тасалгааны гэгээвчийн дээр зогсон, цонхны хөшгөөр оролдон, алсын бараа ширтэж, бодолд автан зогсож буй хонгор хүүхнээ харан дөхөн очихоос эмээн зүрхшиж байсан боловч, нэг мэдэхэд өөрийн эрхгүй зүрх сэтгэлдээ хөтлөгдөн хажууд нь очсон авч, ам нээж хэлэх үгээ мартагнан зогсож байтал, байшингийн саравч дээрээс шувуу нисэхэд хиртхийн сочиж байгаа нандин эмзэг хайр сэтгэлийн тухай өгүүлэн шүлгийн эцэст:

	«... Гэгээвч онгойн салхи таалав.

	Гиймэл наран хурцаар тусав

	Насан залуугийн эрхэм жаргал

	Нарны туяа шиг ирдэг ажээ»

	гэж төгсгөсөн нь нэг талаар уул үйл явдлын тайлал болж, нөгөө талаар утга санааг лавшруулан тодотгож байна. «Битгий уйлаач!» гэдэг шүлэгтээ залуу халуун насны омоглон болгоомжгүйгээс болж, ижил дасал болсон хань нөхрөө орхин яваад хожим буруугаа ойлгон гуньхарч яваа нэгэн бүсгүйд зориулан бичжээ.

	«Чи юунд уйлаа вэ, хонгор минь

	Би ихэд гайхаж байна.

	Нандин хүслээ нэгэнт алдчихаад

	Над шиг гуньхарч яваа бол

	Хорвоог тольдогч хоёрыгоо хаттал 

	Хожим гарах нулимсгүй болтол 

	Уйлж байсан ч зөв юм биш үү 

	Уяран суух нь аргагүй юм биш үү 

	Чи намайг өрөвдөлгүй орхиод 

	Чигээрээ зугтаад явсан биш үү? гэжээ.

	 

	Зохиолч Д. Сэнгээгийн санаачилгаар хэвлүүлэхээр бэлтгэн, эрдэмтэн зохиолч П. Хорлоогийн засварласан «Баясгалан» хэмээх шүлэг нь мөн энэ сэдэвт хамаарагдах юм. Тэр шүлэгт хөдөө нутгийн малчин залуусын хайр сэтгэл, тэдний бүрэг даруу зан, шулуун шударга гүдэсхэн төлөвийг дүрслэхдээ:

	«... Бүрэг даруу хэн хэнийгээ хожим

	Бүр үнэнээр нь ойлгож мэдчихээд

	Зүрх гаргаад уулзахын дагт

	Зүйрлэшгүй баясгалан ирэх биш үү»

	гэж бичсэн байна. Дэмчигжавын яруу найраг зөвхөн дээр дурдсанаар үл хязгаарлагдах бөгөөд энх тайван найрамдал болон, мал хөдөө ахуйн сэдэвт богино шүлгүүд нэлээд бичиж байжээ. Харин том хэмжээний үйл явдалтай холбоо шүлэг, найраглал дайралдахгүй байна.

	Хувийн тэмдэглэл чанартай шүлгүүд, өдөр тутмын аар саар тохиолдлыг дүрсэлсэн цөөн мөр нэлээд дайралдаж байна. Жишээ нь: «Гагцхүү миний зориг мэднэ», «Би яавал зохих вэ» зэрэг тэмдэглэлийн шүлгүүд байна. Харин дүрслэн бичих аргын хувьд гэвэл тоочин хүүрнэх аяс голлож байсан бөгөөд тэр үеийн иргэний уянгын сэдэвт илүү анхаарч ухуулж сэнхрүүлэх хэлбэрийг зонхилон дагаж байжээ.

	Харин 1940-өөд оны сүүлээр шүлэглэх ур дүй нь сайжирч ирсэн байдал илэрхий харагдаж байна. Урлаг, утга зохиол, түүний судлал урагш ахин өндөр шатанд гарсан өнөөгийн байр сууринаас авч үзвэл Дэмчигжавын яруу найраг, ялангуяа түүний урлан дүрслэх арга зүйн хувьд өө сэв, өрөөсгөл тал байх нь мэдээж. Нөгөө талаар зохиолчийн арга барил тогтворжоогүй, үзэгдэл юмсыг ухамсран бодох, дүгнэх хувьдаа ч дутмаг байсан, 17-20 насны балчир үедээ гагцхүү өгөөмөр их авьяас, хичээнгүй чармайлтаар бүтээж байсныг эрхбиш харгалзан үзэх ёстой мэт санагдана. Харин зохиолч монгол шүлгийн хуучин шинэ хэлбэрийг ойлгон мэдэж бичлэгийнхээ арга барилыг өөрчлөн, шинэ арга эрэлхийлж байсан нь «Монгол шүлэгт хуучныг ашиглах хэрэгтэй авч мөрдөх хэрэггүй, шинэ дүрс оруулах нь чухал» гэж тэмдэглэлдээ бичиж байснаас тодорхой байна. 

	 

	Гурав. ҮРГЭЛЖИЛСЭН ЗОХИОЛ 

	 

	М. Дэмчигжав, яруу найраг голлон оролдож байсан авч, үргэлжилсэн үгийн зохиол оролдон нэлээд тооны өгүүллэгийн төлөвлөгөө гаргаж, заримыг бичиж эхэлсэн байна. «Анх сэдэвлэсэн нь» гэдэг бяцхан өгүүллэгт Ядуу ард Гэсэр, Дорлиг нарын хоёр хүү, Гарав, Чагдар нар мал хариулж аргал түүж явах зуур, гэнэт алс хол одож эрдэм ном үзэж сурахыг сэдэвлэн бодож, түүнээ эх эцэг, ах дүү нартаа хэлэхэд нэгэн лам Чагдарыг хориглон саатуулж байгаа бөгөөд Чагдар, Гарав нар зорьсон бодлоо биелүүлэхийн тул сургуульд явж ном бичиг сурсан үеийн залуу Цоохүүтэй учран арга зам сүвэгчлэх болж байна. Өгүүллэг цааш үргэлжлэн ардын эрх чөлөө, зол жаргалын гэрэлт замыг гийгүүлсэн нам төрийн ивээл халамжаар, явцуу хүрээ, хуучны боомтоос мултран соёлжин гэгээрэх зам мөрийг хөөсөн малчин ардын хоёр хүүгийн цаашдын хувь заяаг үзүүлэхээр төлөвлөсөн байна.

	Мөн «Үймээний дунд төрөгч» гэдэг өгүүллэгийн төлөвлөгөө хийж үзүүлэх гол санаагаа тодорхойлон гаргажээ. Энэ өгүүллэгт! 1932 оны эсэргүү хөдөлгөөний нэгэн үйл явдлыг үзүүлэх байжээ. Үүнд:

	Нэгэн малчин бүсгүйн нөхөр ардын цэрэгт татагдан явсан байх зуур, эсэргүү бослого гарч, нөгөө эмэгтэй зугтан дүрвэж эзгүй хээр нярайлж, зовж зүдэрч явсаар бие нь тэнхэрч, хүүхдээ хад ууланд орхин хоол унд олохоор гэрийн зүг явтал, олон морьтой хүмүүс давхилдан явахыг үзэж, нуугдан амь гарч, хоол унд олж аваад ууланд гарч хүүхэд дээрээ очтол, хүүхэд нь алга болсон байжээ. Үүнээс болж бүсгүй уйтгарлан хэрэн тэнэж явсаар улаан цэрэгт олзлогдов. Тэгтэл тэр ангид нөхөр нь явж байсан бөгөөд хээр байсан хүүхдийг нь энэ ангийнхан олж авсан байна.

	Ингэж бүсгүйн хувь заяа баяр баясгалангаар гийснийг үзүүлэх байжээ. Үүнээс гадна Халх голын тухай манай Улаан армийн баатарлаг дайчдын тухай том хэмжээний үргэлжилсэн зохиол бичихээр төлөвлөж байжээ. Уул зохиол нэлээд хэдэн бүлэгтэйгээр бичигдэх байсан бололтой, зохиолын гол баатар хангай нутгийн Шагдархүү, говь нутгийн Жанцан нарын дүр, тэдгээрийн цэргийн албан хааж, нэг эх эцгийн хүүхэд шиг дотно болсон байдал, тэд монгол эх орныхоо төлөө Японы империалист довтолгооны эсрэг хэрхэн баатарлаг тэмцэж гавьяа байгуулсныг үзүүлэхээр төлөвлөсөн байна. Харин энэ зохиол бичигдэж эхэлсэн авч, сүүлдээ жүжиг болгон өөрчилсөн мэдээ байвч уул жүжгийн эх бидэнд одоо хэр олдоогүй байна. Харин «Хилийн нэг застав» гэж нэрлээд Жанцан, Шагдархүү нарын байлдааны үйл ажиллагааг гурван бүлэгт хуваан шүлэглэж бичсэн нэгэн тэмдэглэл байна. Түүний 2-р бүлэгт:

	«Дөрвийг сөнөөсөн Шагдархүү

	Дүрвэж зугтсан баргачууд

	Түргэлэн хөдөлсөн гол хүч

	Тэр оройн бүх баясгалан»

	гэж бичсэн байна. Үүнээс үзэхэд гурван бүлэгтэй тууж буюу найраглал болгохоор төлөвлөж байсан ч байж магад. Мөн «Шуурган дундуур туулагч» гэдэг зохиолын төлөвлөгөөг авч үзье. Энэ зохиолд монголын ард түмний нуруунд үүрэгдэж байсан хатуу бэрх зовлон болон дарлагч, дарлагдагч ангийн хоорондын зөрчлийг -гарган үзүүлэхийг зорьжээ. Энэ зохиолын гол баатар, жирийн ард ядуу хүү Шагдарын дүрээр дамжин бүх үйл явдал нь илэрхийлэгдэн гарах байжээ. Зохиолчийн төлөвлөснөөр энэ зохиол 1941 оны 4-р сарын 30-нд дуусах ёстой байсан боловч зохиолч өвчилсөн учир энэ зохиол бичигдэж амжаагүй бололтой.

	Дэмчигжавын ах Содномын дурсан ярьснаар, Казахын нэгэн эмэгтэйн тухай зохиол, эмнэлэгт хэвтэж байхдаа бичсэн байх ёстой гэсэн мэдээг уламжлан хайсны үр дүнгээр «Хатуужилт сэтгэлийг агуулсан казах охин Күмүсүү» гэдэг туужийг гар бичмэлээр нь саяхан оллоо.

	Уул туужид хувьсгалын өмнөх казахын ард түмний амьдрал, хуучны хоцрогдмол зан суртахуун хэрхэн ноёрхож байсан хийгээд ялангуяа эмэгтэйчүүдийн эрх чөлөөгүй боолчлогдож, ураг барилдах шударга биш ёсонд автагдан байсан урьдын бурангуй дэглэмийг шүүмжлэн үзүүлсэн байна.

	Туужийн гол үйл явдал нь ядуу хүү Айтыхаан, баян Салдангийн зарц охин Күмүсүү нарын амьдрал, хайр дурлалын үнэнч ариун холбоо, зол жаргалтай шинэ гэр бүлийг зохиохын төлөө зориглон тэмцсэн үйл ажиллагаа, нөгөө талаас казахын хуучин бүдүүлэг ёс суртахууныг хамгаалан, насанд хүрээгүй бүсгүйчүүдийг эд хөрөнгө мэт худалдан доромжилж байгаа зүй бус үйл хэргийн өрнөлөөр бүрдэж, эцэстээ ард олны эрх чөлөөт хувьсгалт ёс дэглэм ялан, хуучны балар бүдүүлэг суртахуун үеэ өнгөрөөн зүй ёсоор мөхөж буй тавиланг үзүүлжээ. Дүрийн талаар бол феодлын нийгмийн эсрэг тэсрэг ангийн үзэл санааг шингээсэн олон тооны хүмүүсийн үйл амьдралыг төлөөлүүлэн хэд хэдэн гол дүрийг гаргасан байна. Нэг талаас ядуу зарц охин Күмүсүү, түүний гэр бүлийнхэн, охины дурлалт залуу Айтыхаан болон Айтыхааны ах Кевкей, төрсөн охиноо бусдад хүчээр булаалгасан ядуу өвгөн Турамбай, тэдгээрийн дарлал зовлонг амссан хүнд бэрх байдал, нөгөө талаас казахын баян хөрөнгөлөг Салдан, хэрцгий дээрэнгүй зантай, эрх тушаал, нэр сүрээр далайлган амин хувийн эрх ашигт эрмэлзэн, бусдын зовлонгоор хувийн жаргал болгогч язгууртан Урамбай, ард олныг шашны мухар сүсгээр бишрүүлэн мунхруулагч лам Чамарбай нарын дүрийг үйл явдлын өрнөлөөр аятайхан гаргаж үзүүлсэн байна. Зохиолч туужийн үйл явдлыг хөдөө нутгийн ахуй орчинд болж байгаа малчин ардын жирийн ажил хэргээс эхлэн тоочиж, болсон байдлыг нийцтэй үнэмшигдэхээр дүрслэн гаргажээ. Жишээ нь: Зарц охин Күмүсүүгийн бие сэтгэлийн зовлон хүлээж байсан нэгэн учралыг бичихдээ: «Салдан баян, том ташуураа барьсаар миний зүг ирж явахыг үзлээ.

	— Чи ямар учраас морь дөхүүлж өгөхгүй, юманд явах ажил саатуулав гэхэд аргагүй би мухардан дуугүй зогсов. Тэр элдвээр хараан жанчсанд хариуцваас болох байсан авч, би бүсгүй дорд хүн, нөгөө талаар нас бие бага, дээдсийн өмнөөс торниун зан гаргалаа гэлцэх байх хэмээн биеэ барьж өнгөрөв. Сая нэг өндийвөл бүх бие, ууц нуруу маань мэдээгүй болжээ.

	...намайг ийнхүү ядаж байхад баян Салдангийн өвчинд хатсан жаал, 8 настай Туларай хүртэл над дээрэлхэн чулуугаар толгой руу балбаж байдаг байна» гэжээ. Энэ бол Күмүсүүгийн эдэлж өнгөрүүлсэн үй олон зүдүүрийн нэгхэн хэсэг ажээ. Хүний сэтгэл оюун, бие хүчнийг дээрэнгүйлэн басамжлагч феодлын харгис ёс манай орны бага буурай ястны дунд хэрхэн ноёрхож байсныг энэ тууж их л үнэн зөв үзүүлжээ гэж үнэлж болох мэт санагдана.

	 

	Дөрөв. ЖҮЖГИЙН ЗОХИОЛ

	1930-аад оны үе бол, жүжгийн зохиолын өрнөлтийн үе байсан бөгөөд энэ үеийн зохиолчдоос жүжиг бичээгүй нь цөөн бөгөөд М. Дэмчигжав ч бусад зохиолчийн адил жүжгийн зохиол бичиж байжээ. Түүний бүтээсэн «Сэжигтэй явдал», «Ханд хүүхний уриа», «Идэрчүүд», «Багш Жанлав», «Анхны учрал» зэрэг яриан ба аялгуут жүжгүүд бичигдэн үлдсэнээс тодорхой байна. Жүжгийн сэдэв нь ардын хувьсгалын ялалтын үр дүнд улс ардын аж ахуй, соёл, шинжлэх ухааны ололт амжилтыг үзүүлэх үндсэн зорилтод чиглэгджээ.

	«Сэжигтэй явдал» жүжигтээ мал сүргийг өсгөх, түүний үндсэн бэлтгэл худаг ус, хашаа саравч, бэлчээр нутгийг өргөтгөхөд орон нутгийн хөдөлмөрчин түмний чармайлт хэрхэн өрнөж байгааг үзүүлэхийн зэрэгцээ, ажил бүтээлийг элдвээр саатуулах гэсэн хуучин ангийн хорлон сүйтгэх үйл ажиллагааг дээрх олон нийтийн бүтээлч хэрэг ажлын эсрэг сөргүүлэн тавьж гаргасан байна. Энэ жүжигт Сумьяа, Даржаа, Гэмээ нарын зэрэг эвлэлийн гишүүд, залуучуудын дүр гарч байгаагийн дээр Балиа, Түгжээ нарын зэрэг хойш суугч, өнгөндөө ажил бүтээлийн тухай ам хэлээр яривч, хорлох саатуулах зам мөр хайгч этгээдийн дүрүүд гарч байна. Харин жүжигт гарч байгаа эсрэг тэсрэг зөрчлийн эх үүсвэр ямар үндэстэй болох нь тодорхойгүй. Ажлаас хойргошиж, үгээр зөрөлдсөнөөс л болоод шууд эсэргүү ажилд шилжин орж буй мэт хуумгай дүрслэгдсэн тал үзэгдэж байна. Нөгөө талаар зохиолын үйл явдлын өрнөл аяндаа хэргийн зохист шалтгаанаар зайлшгүйн эрхээр урган гарч, тэрхүү хэрэг явдал нь харилцан нарийн холбоотой хэлхэгдэж чадаагүй, гэнэтийн учрал, албан хүчээр сайн муугийн хоёр туйлд хуваагдсан тал уул жүжигт байх шиг байна. Энэхүү жүжгийг 1940 оны 9-р сарын үед зохиолч Э. Оюун уншин үзээд бичсэн саналдаа: «Эсэргүү нарын ажиллаж байгаа ажлын арга маяг нь тун ч ил бүдүүн атал Сумьяа зэргийн хувьсгалын ажил хэрэгт үнэн зүрхнээс зүтгэгч залуу гавшгай эвлэлийн гишүүдээс түүнийг нь олж мэдээгүй байгаа нь арай хэтэрхий мэт, үүнд эсэргүү нарын ажлын арга маягийг нарийн болгож, манай талаас түүнийг нь мөнхүү нарийн аргаар олж ялбаас зүгээр мэт... ер нь ойлгомж муу, төгсгөл нь бүдэг... тэмцэл нь хурц биш, аль тал нь ямар ялалт олж буйг үзүүлэхээр шинэ үзэгдэл нэмэх буюу хэрхэхийг зохиолч өөрөө мэдэх биз3» гэжээ. Мөн энэ санаагаар Бат-Очир хэмээх хүний зөвлөсөн бас нэгэн санал байна. Эдгээрийг үндэслэн, тэр үед Төв театрын дарга асан Лувсандагва4 1940 оны 9-р сарын 18-нд хариу болгож бичихдээ: «Уран зохиолч нөхөр Дэмчигжавт, таны зохиол нь ихээхэн засвартай тул эргүүлэн хүргүүлэв. 10 хоногийн дотор шүүмжлэлийн ёсоор засвар хийж ирүүлсүгэй» гэжээ. Дэмчигжавын бичсэн томоохон хэмжээний нэг жүжиг нь «Идэрчүүд» юм. Энэ жүжгийн сэдэв нь малчин ард олны бүтээлч үйл ажиллагаа, хамтын хөдөлмөрийн үр шим, ялангуяа баруун монголын олон ястнуудын нөхөрлөл, хувьсгалын жилүүдэд хэрхэн нягтарч нэг бүлийн ах дүүсэг үзэл санаа яаж бүрэлдэн тогтсон асуудлыг сэдэв болгожээ.

	Жүжигт нэгэн дор хөдөлмөрөө хамтатгасан таван айлын ажил байдал гарах бөгөөд зохиолчийн төлөвлөснөөр «Тус улсын баруун хязгаар Увс, Ховд, Завхан гурван аймгийн залгаа нутаг «Цэнхэр»-ийн орчмоор казах, дөрвөд, халх ястнууд нийлэн нутаглаж, мал аж ахуйдаа боловсон арга ажиллагаа нэвтрүүлэх, нам, засгийн бодлогыг биелүүлэхээр өвлийн бэлтгэлдээ хамтран орж байгаа хийгээд энэ ажилд хувьсгалт залуучуудын эвлэлийн гишүүдийн манлайллыг үзүүлэх ёстой» байжээ. Жүжигт гарч байгаа гол дүр нь казах залуу Туръяан, дөрвөд залуу Жөнөгөө, халх Дорлиг, мөн Цэцэгчимэг, Цэцэгбадам, Наранцацралт нарын зэрэг залуу эмэгтэйчүүд, эдгээр залуучууд нутгийн хашир малчдын туршлагыг хэрэглэн чоно авлах, хашаа хороо барих, тэжээл бэлтгэх, шөнийн цагийг хүртэл ашиглаж ажиллан, өвс хадлан авах, нөмөр бууц засах, бригад зохион байгуулж, мал аж ахуйд туслах салбар буй болгон сүү боловсруулах, хувин сав, тэрэг хийх, үйлдвэр байгуулан, түүндээ техник нэвтрүүлэх зэрэг бүтээл хийгдэн ер бишийн амжилт олохын хамт, ажил төрлийн бэрхшээлүүд олонтоо таарч түүнийг даван туулж байна. Ялангуяа хийж бүтээсэн ажлыг хорлон сүйтгэх дайсагнасан ажиллагаа гэнэт гарч байгаа нь бас л дээрх жүжигтэй төсөөтэй юм. Энэ нь тухайн анги нийгмийн дотоод зөрчлөөс зайлшгүйн учир зүй ёсоор урган гарсан биш, ололтын хамт дутагдал, сайны хамт муу заавал байх ёстой гэсэн хийсвэр санаанаас зохиомол хэрэг явдал болох нь аяндаа мэдэгдэж байна. Жишээ нь: 200 хонь алдагдаж, 130-аад нь тэр дороо чононд идэгдэн ихэнх нь усанд үхэж, Дорлиг тэргүүтэй залуучуудын нэр хүнд муудан, сүүлдээ мөн л гэнэтийн их оргилуун амжилт гаргаж, Улсын Бага Хурлын Тэргүүлэгчдийн Газраас шагнал хүлээн авч байгаагаар жүжиг төгсөж байна. Дэмчигжав энэ жүжгээ нөхдийнхөө зөвлөгөөнөөр засаж, дахин дэлгэрэнгүй төлөвлөгөө хийж бичээд Амгаланбаатар хот дахь Ардын үлгэр жишээ клубт 1940 оны 12-р сарын 16-нд өгсөн байна.

	Зохиолч Дэмчигжав дагалдуулан өгсөн захиандаа: «Гэвч ямар нэгэн өөр сэдвийг хүсэх ахул танай хүсэлтийн ёсоор зохион өгөх болно» гэжээ. Харин дахин засагдсан эхээр тоглогдсон эсэх нь тодорхойгүй. Бидэнд олдсон жүжгийн гар бичмэл зохиогчийн анхны ноорог бололтой байна. Дэмчигжав хошин шог үзэгдэл, улс, олон нийт болон ялангуяа аж ахуйн байгууллагуудын ажил дээр оршиж буй элдэв дутагдлыг шүүмжилсэн шог гараанууд олноор бичжээ. Мөн ардын аман зохиол, түүх судрын баримтаас үндэслэн бичсэн зохиол ч мэр сэр үзэгдэж байна. Жишээ нь: «Цэцэн ба Бачит» гэдэг шог үзэгдлийг Содномтой хамтран бичжээ. Энэ үзэгдлийн гол агуулга нь өөрийгөө бусдаас илүү дээгүүр бодож, өндөрт өргөн бардамнаж, нөхрөө үл ойшоон тэнэг мунхагт тооцон, эцэстээ өөрөө нөхрөөсөө долоо дор, юу ч мэдэхгүй, тэнэг байснаа ойлгон байгааг харуулжээ. Үйл явдал нь Цэцэн (өөрийгөө цэцэнд тооцогч тэнэг) Бачит хоёр хээр өлсөж цангаж яваад нэгэн олгой шар тос олжээ. Тэгээд хэн ах нь идэх хэрэгтэй болоход Цэцэн хэмээгдэгч нөхөр нь нөгөөгөөсөө урьдаж ам нээж, «Би бол энэ дэлхийн хамгийн ах хүн, араатны хаан арсланг үгүй байхад, хүний хаан Автайг5 балчир байхад, захын модыг зулзага байхад, загал бугыг янзага байхад, Хэнтий уулыг гүвээ байхад, Хэрлэн голыг шалбааг байхад Хэдрэг таван заамал, хэрүүлийн гурван чуулган гэдэг газар төрж билээ хө!» гээд энэ ч хэлэх үггүй болоо биз! гэсэн байдалтай нөхрөө хартал, Бачит нь газар унан хөл савчин уйлж байж гэнэ! Учрыг үл ойлгон гайхаж лавлавал, чи чинь миний ууган хүүтэй чацуу юм байна. Тэр минь! Эвий минь! Талийгаач болчихсон юм, чамайг ярихаар элэг эмтрээд уйлж байна. За яах вэ, тэр өнгөрсөн юм. Миний дүү тосоо аваад ир! гээд сарвайхад яаж ч чадалгүй алмайрсан Цэцэн аргагүйдэн тосоо өгчээ. Үүнийг «үнэг зараа хоёр»-ын тухай хошин үлгэрээс үндэслэн бичсэн байна. Үзэгдлийн эцэст «Шинэ толь» сэтгүүлийн 112-р хуудаснаас эрхмүүдэд сонирхуулахаар зориулав гэсэн байв.

	М. Дэмчигжав, уран зохиол бичихээс гадна, уран зураг сонирхон оролдож байсан бололтой, түүний зурсан байгалийн болон хошин шог зургууд хадгаламжид нь нэлээд үлдэж хоцорчээ. Зураг авьяастай байсныг Дэмчигжавын төрсөн ах М. Содном болон зохиолч Б. Бааст нар ч батлан ярьж байна.

	Шинэ үеийн утга зохиолд М. Дэмчигжавын уран бүтээл зүй ёсоор эзлэх байртай юм. Дэмчигжав, дан ганц авьяас сонирхолд хөтлөгдөн, цаг зуурын оргилуун сэтгэлээр оролдогч байгаагүй, тэр бээр утга зохиолын онол ялангуяа орос-зөвлөлтийн сонгодог зохиолчдоос хичээн суралцаж байжээ. А. С. Пушкин, М. Ю. Лермонтов, Л. Толстой нарын үйл амьдрал, уран бүтээлээр хичээллэж байсан тэмдэглэл олон дэвтэр байна. Зохиолч Б. Бааст дурсан ярихдаа: «Залуу театр хэмээгдэх, залуучуудын соёлын ордонд зөвлөлтийн мэргэжилтэн А. Вашговский гэдэг хүн утга зохиол заадаг байсан, тэгэхэд олон залуучууд суралцдаг байв. Дэмчигжав тэнд ажиллаж байсан болохоор түүнээс хоцроогүй нь лав.. Вашговский багш «Талын баатар», «Амарсанаа» хоёрыг бичилцсэн хүн шүү дээ. Дараагаар нь Вавилина гэдэг авгай хичээл заадаг байв. Одоо «Работница» сэтгүүлийн ерөнхий редактор байгаа энэ хүний үед ч Дэмчигжав Соёлын ордонд байсан» гэж ярив. Зохиолч Дэмчигжав мэдээж, утга зохиолын мэдлэг, зохиол бичих барилыг эндээс олж авсан байх нь ээ.

	М. Дэмчигжав утга зохиолын онолын мэдлэгээ дээшлүүлэхийн зэрэгцээгээр бусдад зохиол бичих арга дадлага олгох чармайлт тавьж, Дотоод Яамны дэргэд уран зохиолын бүлгэм байгуулан ажиллаж байсан байна. 1941 оны 2-р сарын 11-нд хуралдсан дээрх бүлгэмийн гишүүдийн анхдугаар хурлаар хэлэлцсэн асуудалд: «Бүлгэмийн удирдагч Д. Сэнгээ, туслахад нь Дэмчигжав нарыг сонгон, тус уран зохиолын бүлгэмийн ажлыг чанартай удирдан, цаашид дурлан авьяас бүхий хүмүүс, биднийг элдвээр сурган хүмүүжүүлж өгөхийг найдсугай» гээд, бүлгэмийн гишүүд 7 хоногийн хагас сайн өдөр бүрийн 16-17 цагт хичээллэж байхаар тогтож, Уран зохиолчдын холбооны семинарт бүлгэмийн гишүүн Дорж, Шарав, Батсүрэн, Дэмбэрэл нарыг яаж суралцахыг даалгасан байна.

	Үүнээс гадна зохиолчийн уран бүтээлийн хуримтлалын санд «БНМАУ-ын багш нарын клуб ба соёлын ордон6» ажиллаж байсан баримт ч байна.

	Тэр үеийн залуучуудын соёлын ордныг тойрч утга зохиол, уран зураг, хөгжим, дуу, жүжгийн дугуйлан, бүлгэмүүд ажиллан, олон тооны авьяастныг төрүүлсэн ажээ. Энэ далимд дурдахад 1930- аад оны үеийн урлаг, соёлын голомт болж байсан тэрхүү клубийнхний замналыг судалбал, монголын шинэ соёлын түүхэнд сонин баримт гарч ирэх нь лав аа! Дэмчигжав шүлэг зохиолдоо дахин давтан засаж, хэд хэдэн янзын төлөвлөгөөг урьдчилан гаргаж байсан байна. Жишээ нь «Мэдээ хүргэгч Дампил» гэдэг шүлгээ гурав дахин засаж, хамгийн сүүлд 1941 оны 2-р сарын 16-ны өдөр зассан эхээр хэвлэгджээ. Мөн «Сэжигтэй явдал», «Идэрчүүд» жүжгээ бичихээр хэд хэдэн хувилбар төлөвлөгөө гаргаснаас тодорхой. Ийнхүү зохиол бүтээлээ эргэн дахин засан сайжруулж байснаас сүүлийн үеийн яруу найраг нь мэдэгдэхүйц ахиц олж дүрслэн бичих арга барил нь өрс сайжирч, агуулга нь гүнзгийрч, нэлээд шүлэг нь уянгалаг байдалтай болж, хөндий хоосон магтаал ур муутай тунхаглалаас ангижрах хандлагатай болж иржээ.

	Дэмчигжавын уран бүтээлээ эхэлж байсан үе бол Монголын уран зохиолын хөгжлийн балчир ахуй цаг бөгөөд энэ үед нийгмийн хэв шинжийг урлагийн хэв шинжтэй хутгах, ахуй амьдралын бодит үнэнийг өнгөц хуулан багцаалж урлагийн үнэн болгож үзүүлэх, цаг бусын элдэв үзэгдлийг дэвэргэн томсгох, ор үндэс муутай хий хоосон магтаж сайн сайхан бүхний оргилд тавих, эсвэл ижилгүй муу муухайн доод ёроолд аваачиж цаг хугацаа, орчин ахуй, хүний сэтгэл санааны зүй ёсны өөрчлөлтийг үл харгалзан нэгэн байранд таних доголдол бүхэлдээ биш боловч нэлээд хэмжээгээр оршиж байсан билээ.

	«... Тэр үеийн уран зохиолын хувьсгалт романтизм, дайчин чанар бол бидэнд сайхан уламжлал бөгөөд бид түүнээс салаагүй харин хөгжүүлэв. Нөгөө талаар энэ хувьсгалт романтизм нь уран сайхны өндөр чадал, сэтгэлийн гүн уянга тод дүртэй холбоогүй, бүдүүвч дүрслэлтэй байсан нь тодорхой юм... 40-өөд оны уран зохиолд хүрээнээсээ халих ганц хөгөөр голдуу дуугарах дутагдал байсан юм7». Дээр дурдсанаас үзэхэд М. Дэмчигжавын уран бүтээл энэ хүрээнд хамрагдах боловч, бид хавтгайруулан өөлөх ёсгүй билээ. Монголын шинэ уран зохиолын өв тэгш санд оруулсан Дэмчигжавын туурвил ихээхэн үнэ хүнд эзлэх байртай юм. Манай эх орны хувьсгалт шинэ уран зохиолын түүхэн хөгжлийн замналд яруу тод ул мөрөө үлдээсэн Гомбын Сэр-Од, Магванжавын Дэмчигжав, Барнайн Лхамсүрэн нарын зэрэг олон уран бүтээлчдийг бид хэзээ ч үл мартана. Тэдний уран бүтээлийг эрж сурвалжлах, цуглуулж хямгадах, хэвлэж олон нийтийн хүртээл болгох, түүвэр гаргах, бүтээлийн арга барилыг судлах ажлыг шаргуу хийх нь нэн чухал мэт санагдана.

	Дэмчигжавын энэхүү түүвэрт, бичсэн зохиол бүгдийг хамраагүй, харин агуулга бичлэгийн байдлыг харгалзан сонгон авч оруулсан бөгөөд нэг үед уран бүтээлээ эхлэн хамтран бичиж байсан дотно нөхөр нь болох зохиолч Сономын Удвалын дуртгалыг хавсаргав.

	Д. Дашдорж

	 


ЗАЛУУГИЙН ДӨЛ, ҮҮРДИЙН ГАЛ.

	М. Дэмчигжав бид нарын хувь заяа төсөөтэй байлаа. Өнчин ядуу, хөдөөгөөс Багшийн сургуульд сурахаар их хотын амьдралд орж ирсэн хүүхдүүд эхлээд Багшийн сургуульд, дараа нь тэр үеийн залуусын цугладаг Соёлын ордонд, түүний дараа албан ажил нэгэн дор, шүлэг зохиол оролддог нас чацуутан байлаа.

	М. Дэмчигжав олон таван үггүй, эрхэлсэн үйлдээ шаргуу махруу, даруухан хүн байсан. Бидний хэсэг залуучууд «Эрхэм уран зохиолчид» цолтнуудыг хиймэл дагуул шиг бараадаж, ирээдүйд эдэн шиг сүрхий зохиолчид болох сон гэсэн залуу гэнэхэн сэтгэлдээ гал ноцоож хэдэн мөр шүлэг бичээд түүнээ хэвлүүлье гэхийг бодохоосоо урьдаар хэнд уншуулах билээ гэж аргаа бардаг байсан. Бидэн дотроо Дэмчигжав илүү авьяастай оролдлоготой нь байлаа. Биднийг бүжиг хөгжим, зураг, голын цэнгэлдэх элдэвт цагаа барж үрж явахад Дэмчигжав зохиолоо бичиж ямар нэгэн ажлаа дуусгах гэж, ямар нэгэн юм унших гэж тасалгаандаа үлддэг хүн байсан юм.

	Хэрэв тэгж амжаагүй бол түүний бидэнд үлдээсэн шүлэг зохиол гарахгүй л байж дээ.

	Түүний тэгш сайн чанар, авьяас билгийг нь насаа бодоход илүү хичээнгүйг харсан дээрээс Улсын Бага Хурлын гишүүнд сонгосон байлаа.

	Үг дуу цөөнтэй боловч нөхөдтэйгөө нийлээд байхдаа гэнэт нэгэн хошин юм хэлж инээлгэдэг, гайхам цэцэн үг хэлдэг хүн байсан бөгөөд одоо хүртэл нөхдийнхөө сэтгэлээс мартагдаж гарахгүй байгаа хэрэг.

	Бид тэр үед нэртэй зохиолчдыг дуурайж нэгэн сэдэв, нэгэн гарчгаар таван минутын шүлэг, радио шүлэг гэх мэтээр уралдан бичиж харилцан уншиж учиргүй баярлаж явцгаадаг байжээ. 

	Соёлын ордонд төрөл бүрийн бүлгэм ажиллаж, тэр бүлгэмээс олон авьяаслаг залуус төрж гарсны нэг нь Дэмчигжав билээ.

	30-аад оны сүүл үеийн залуучууд бид «Та нарт их ирээдүй байна. 20-30 жилийн дараа та нар энэ улсынхаа хөгжилд бүтээгчид нь болно» гэж хурал цуглаан дээр сонсож суухдаа «Тийм ийм юм бүтээгээд социализм, тэр үеийн хэлээр нийгэм журмыг байгуулалцана» ч гэж үнэндээ тод сэтгэж байсангүй. Харин боловсролтой болох хүсэл дүүрэн байжээ. Тийм хүний нэг маань Дэмчигжав байсан.

	Энх тунх байсан бол өдийд нэртэй зохиолч, олон нийтийн зүтгэлтэн болох байсан нь дамжиггүй. Тийм төлөв нь тэр үед биднээс ялгарч мэдэгдэж байсан.

	Жижиг сажиг яриа маргаан маань улирлыг даган мартагдсан боловч бүтээл нь, хүн зан төрх нь сэтгэлд үлдсэн юм.

	Анд сайн нөхрөө оршуулаад буцаж явсан маань тодхон байна. Тэгэхэд ирэх очихдоо явган явдаг байлаа.

	Д. Сэнгээ түрүүлж, ард нь уран зохиолын хэдэн «галтай» залуус явж байлаа. Тэр л үед бид бие биеэ дэмжиж хамт бүгдийн өрнөөсөн дөл маань бадарч уран зохиолын амьдралд эргэлтгүй орууллаа. Тэрхэн залуу насандаа сэтгэл зүрхэндээ юуны дөл бадраасан байна, түүгээрээ л бүхэл насандаа гал цогтой явдаг байна.

	 

	С. Удвал


ЯРУУ НАЙРАГ

	ШӨНИЙН САЙХАН

	Өдөр адил шөнийн цаг

	Өргөн талбай толийж харагдана.

	Өндрөөс гийх сарны туяа

	Улам ч гэрэлтэй, сайхан байна.

	Цэнгэг агаарын зугаатай байдал

	Чив чимээгүй зуны шөнө

	Хос зүрхэнд үймээн тарьж

	Хожим нь бүр жаргал авчирна.

	Сонсгол булаах намуухан эгшиглэл

	Оодон дуулдах хайрын үгс

	Сөөгийн дэргэдэх хоёрыг сочоов.

	Шөнөдөө тэгээд зүүдэнд оржээ.

	 

	ХИЛИЙН МАНАА

	Шуурга эхэлж шороо хуйлравч

	Үүл нүүгэлтэн нарыг халхлавч

	Бороо шаагин үер боловч

	Үймээн дэгдэж сум исгэрэвч

	Зөвхөн тэр яг л хэвээр 

	Зоримог болоод цогтой янзаар

	Шонхрын адил хараа сунгасаар

	Соргог болоод эрэмгий байдалтай

	Баатар хүү монгол эр

	Хилийн шугамд байгаа нь энэ

	Балмад дайсан хэзээ боловч

	Хилчний хараанаас гарах ёсгүй

	Ард түмэн нь даалгасан болохоор

	Алдарт орноо хамгаалсан болохоор

	Дайсны өнгөлзөл хэзээд тасарч

	Даяар монгол энхжих ёстой.

	 

	СҮРГИЙН ДЭРГЭД

	Хаврын урь хэдий нь орж..

	Хавтай байдал түмнийг таалахад

	Хагд өвсний сайхныг шилэн

	Хонин сүрэг тавтай бэлчинэ.

	Бэлчсэн сүргийн салхин талд

	Бэл газрын сайхан ээвэрт

	Хоньчин бүсгүй зугаатай сууна.

	Хоргой эмжээр эмхэрдэж байна.

	 

	Цэцгийн адил яруухан түүнд

	Цохлоод очихын энэхэн зуур

	Эмээх баясах хосолж байв.

	Эхлээд ярихад түгдэрч байв.

	Ярьсаар суугаад хонио холдоход

	Яарсаар хоёулаа гүйцэж авлаа.

	Сүргийн дэргэд 

	Ингэж уулзсанаа

	Сүүлд бодоход хэчнээн сайхан бэ?

	 

	ЗАЯАНЫ ХАНЬ

	Би гурван жил яваад ирнэ

	Баттай хүлээж суугаарай чи

	Хүчээ дайчилж бүтээл гаргаад

	Хүүгээ өсгөж том болгоод

	Амжилтын захиагаа над бичээрэй

	Ажлын туршлагаа намдаа бэлэглээрэй

	Тэгэхэд чинь, би хилээ манаад

	Тэрслэх дайснаас сэрэмжилж сууна.

	Асар удахгүй хугацаа дуусаж

	Алсаас намайг эргээд ирэхэд

	Өсгөсөн хүү чинь аавыгаа угтаж

	Үржүүлсэн сүрэг чинь араар дүүрч

	Ард олон чамайг хүндэлж

	Амраг би чинь цаглашгүй баясаж

	Захисан бүрийг минь ингэж биелүүлсэн

	Заяаныхаа ханийг яавал таарах вэ?

	 

	ӨГЛӨӨ

	Үүргэлсэн харанхуй баруунаа тонилж 

	Үүрийн туяа зүүнээс гийхүйеэ 

	Алтлаг гэрэл бүхнийг тольдон 

	Амьтан бүхнийг баясгах нь сайхан.

	Түмэн бодис сэргэн өндийж 

	Буман авиа сонсгол булаахад 

	Өндөрт мандсан нарны дор 

	Өнөр орон маань тодрох аж.

	 

	ШИНЭ ЖИЛ

	Өсвөрийн пионерууд бөмбөр бүрээгээ 

	Өнгийн эгшгээр хослон нийлүүлж 

	Ногоон гацуураа тойрон наадах нь 

	Насан нэмсний баярын дохио

	Цахилгаан дэнгийн сайхан гэрэлд 

	Цал буурал өвгөн ёсолж 

	Хуран чуулсан үй олны өмнө 

	Хосгүй бэлэгтэй ерөөлөө дэвшүүлэв. 

	Өвгөний хэлсэн дэмбэрэлтэй үгэнд 

	Өнийн зөгнөл бат шингэжээ.

	Хамаг олон түүнд нь талархаж 

	Хангайн амьтан ч сонирхон ирэв.

	Хөвчийн цагаан чандага ч дүүлнэ. 

	Хөндийн хөх чоно ч харайна.

	Хүрэн зүстэй баавгай ч явна. 

	Хөгжүүн алиа үнэг ч ирнэ.

	Тэд бүхэн цөм нийлж наргих нь 

	Тэсгэм өвлийг уринаар сольж 

	Тэнгэрт нисэх увдис олсон шиг 

	Тэнэгэр чөлөөтэй мөн ч сонин

	Шинэ жилдээ ингэж ёслонхон 

	Шилдэг бүтээлд шамдан зорьж 

	Хүн бүр амжилтын төлөөнөө 

	Хүсэл зоригоо бадруулан орно.

	ТЭРХЭН ЗУУР

	Хоромхон зуурын тэрхэн үед 

	Харах нүдний цавчих үзүүрт 

	Үзэсгэлэн төгс монгол бүсгүй 

	Үелзэх зэргэлээн шиг торох нь юу вэ?

	Мэндийг нь асууж үг солихын зуур 

	Миний зүрх хүчлэн цохих нь 

	Хорвоогийн гайхамшиг намайг таалж 

	Хоёр зүрх чээжинд минь лугших шиг.

	 

	ТАНКЧИН

	Цэлмэг тэнгэрийн саруул мандлын дор 

	Чөлөөт монголын сайхан хилийн захад 

	Ган хөлөг «Танк»-ийн жолоог залсан 

	Гайхамшигт эрэлхэг гурван залуу явна.

	Халхын гол номхон гэгч мяралзана. 

	Халдах дайсныг сонор гэгч сэрэмжилнэ. 

	Шувууд авч нисэхдээ баяртай 

	Шугуй авч найгахдаа бахдалтай.

	Энэ орчим Халх монголын газар 

	Эх орондоо хайртай ардын нутаг 

	Харийн түрэмгийлэл хэзээ ч үзэхгүй орон 

	Хаа ч гэсэн алдартай баян нутаг.

	Энхийн үйлийг мөнхөд бат сахисан 

	Эзэрхэг түрэмгийг үүрд зад жигшсэн 

	Ган хөлгийн эзэд баатар эрчүүд 

	Газар ус нутагтаа эзэн байх тавилантай.ӨГЛӨӨ8

	Салхи хуухинаж цас бургилан 

	Үүлс үймж, шуугиан үүсээд 

	Хөндий тал харанхуйлан атал, 

	Хүйтэн шамарга хүчдэн атал, 

	Харанхуйг хөөсөн шар наран 

	Тэртээ зүүнээс мандав.

	Хар хүчнийг хамран хөөсөн 

	Хайрын салхи хойноос үлээв.

	Энэ сацуу огторгуй нэгмөсөн гийж, 

	Энэ сацуу ардын жаргал эхэлж, 

	Ялагч жанжин Сүхийн алтан сэлэм 

	Ялалтын наранд гялсхийж бадрав.

	Ингэж ардын төр мандсан 

	Их ялалтын тэр нэгэн өглөө 

	Дайсны хорт хар хүчин 

	Давших замын саад хоёр хамт арилав.

	 

	МАРТАШГҮЙ ӨДӨР9

	Миний идэр насны үед 

	Марташгүй нэгэн өдөр бол 

	Эх орноо батлан хамгаалахаар 

	Эрэлхэг цэрэгт мордсон өдөр юм.

	Би, эх орон, газар нутгаа 

	Бэлхэн хүчээрээ хамгаалж 

	Балмадаар довтлогч хортон дайсныг 

	Баатар зоригоор устган чадна. 

	Монгол нутгийн дархан хилийг 

	Морио унаад хамгаалж байхдаа, 

	Ялгуусан баатар Чойбалсангийнхаа 

	Яруу дууг сүртэй дуулна.

	Миний зүрх эх орны төлөө!

	Миний зорилго эрхт төрийн төлөө! 

	Миний нөхөд надтай адил 

	Марташгүй үгээ баяртай хэлнэ.

	 

	СҮХБААТАР БИДНИЙГ ДАГУУЛСАН

	Уулсын ноёлог оройгоор 

	Бүдэнгэр нар туяараад 

	Битүү тайгын шугуйдаар 

	Буурал хүдэнгээр бүрхэж

	Сэлэнгийн цэнхэр харзнаас 

	Шингэвтэр будан дэлдэж 

	Уйтгартай Хиагтын талбайг 

	Уур манангаар халхалнам.

	Энд хэн ч «чөлөөгүй»

	Ядуус дарлалд зовж 

	Гамин цэргүүд үймэлдэн 

	Генералууд хөгжилтэй инээлдэнэ.

	Тайгын хүдэнг зүссэн 

	Талын арвиныг бүрхсэн 

	Далбаа тугаа хийсгэсэн 

	Дийлэгдэшгүй отряд давшиж

	Үсрэн довтлох морьд нь 

	Тайван агаарыг шахцалдуулж 

	Цас тоос манаруулсаар 

	Чанга тулаан эхлэв.

	Тэнд сэлмүүд яралзан 

	Дийлэхийн уриа цуурайлан 

	Гоймон баатар зоригтойгоор 

	Журамт нөхдөө түргэл гэнэ.

	Энэ өглөө түрүүчийн 

	Эрхийн довтолгоон агаад 

	Элссэн партизан эрчүүд 

	Эрэлхгээр хөмхийгөө зууна.

	Усны долгилох адил 

	Үргэлжилсэн гамингийн хэсэг 

	Хиагтын өргөн гудамжийн 

	Балчиг шавартай зууралдан

	Амь гуйж чарлалдан 

	Өршөө гэж хашхиралдаад 

	Өндөр цохилтоос зугтан 

	Өмнөдөд зугтаан гүйлдэнэ.

	Дийлэгчид ээ! Цуглар гээд 

	Дэгжилтэйеэ бүрээ хангинан 

	Баярласан инээсэн ба атарчууд 

	Хэсэг хэсгээр давхилднам.

	Нар эгцээс шарж 

	Хөндий цагаанаар гялбаганаад 

	Гоймон баатар саравчлан 

	Хөмсгөө тэр атируулнам.

	Эдэнд ялалт үзүүл!

	Түргэл! Нөхөд өө, мордоцгоо! гээд 

	Түрэмгий гамингийн өмнөөс 

	Аймшиггүй дайран одов.

	Саадгүй талын салхи шиг 

	Саарал хүлгээрээ довтолгож

	Ган сэлмээ ширвэж тэр 

	Газар, гаминг хэвтүүлнэм.

	Айсан буцсан нь үгүй тэр 

	Амандаа улаан туг минь! гэнэ 

	Партизан нөхдөө дагуулан 

	Үер адил бэрхийг гэтэлж 

	Сэлмээ арчиж ярс гээд 

	Ширүүн дайрагдсан гамингийн 

	Шийдвэргүй зугтсаныг шоолон 

	Шүдээ яралзтал инээж байна.

	Бум их буугаа!

	Чойбалсан пулемётоо! 

	Зугтагчдыг «Сөнөө! Сөнөө!» 

	Энэ саруул дуу нь 

	Хиагтын гудамжаар шахцалдан 

	Уул даваагаар долгиолон 

	Бүх монголын ардыг 

	Чөлөөт чагналтад татав.

	Бас хувьсгалт засгаа 

	Баясгалант нам юугаан 

	Байгуулах нь чухал гээд 

	Баяртайгаар тэр инээнэ.

	Эрх чөлөөт намын 

	Эхний хуралд оръё гээд 

	Сүхбаатараас Чойбалсан нарт 

	Чухал зүйлүүд ярихдаа

	Түүний хар нүд 

	Урдаас баясалтай гялалзан 

	Ардын эрх чөлөөний 

	Анхааралтай асуудлыг ярилцан

	Партизан олон нөхдөөс 

	Өөрийн эрхээ олохыг 

	Өөрчилшгүй зам болгоно гэтэл 

	Тэр бас тачигнатал инээж билээ.

	Сүхбаатараас, бид ардыг 

	Сүрхий замуудаар дагуулан 

	Сүрлэг уулаа давуулан 

	Сөнөшгүй замд хүргэсэн

	Бас ардууд аа та нар 

	Баясгалантай амьдрахын тулд 

	Битгий амиа хайрла! гэсэн 

	Бат шударга үгс

	Монголын сүрлэг өндөр 

	Манхан сарьдгийг даван 

	Ардын алтан өлгийд 

	Тодорхойгоор долгин цуурайтсан

	Сүхбаатар болд гараараа 

	Бидэнд сэлэм цавчих

	Винтовоор жадлан буудах 

	Бүхий л хичээлд сургаж

	Тэр бас бидэнд 

	Өөрийн гараар оролдон 

	Эрх чөлөөг авчирсан 

	Эзэрхэг дарлалаас чөлөөлсөн

	Одоо Азийн зүрхэнд 

	Улаан тугаа хийсгэсэн 

	Дархан хязгаар байна.

	Энэ Сүхбаатар байгуулсан чагтага.

	 

	АРВАН ГУРАВДУГААР ОНЫ 2-Р САРЫН 20-НЫ МЭДЭЭ ХҮРГЭГЧ ДАМПИЛ

	Дардан замын дээгүүр Дампил

	Тарган цэнхэр мориор давхиж

	Нийслэлээс Баянтүмэнийг зорихдоо

	Минут орхихгүйг тэр бодном.

	Салхи хүчтэй дэгдэн босож

	Шороо бэрхтэйгээр хуйлран нисэж

	Дампилын нулимс бүрхсэн нүдэнд

	Бараан шороо шавалднам.

	Түүний шарласан царайг харсан

	Замын ардууд гайхан шагшиж

	Бив битүү харанхуйд

	Үзүүргүй сэтгэл хүндэрнэ.

	* * *

	Дампил дэвхрэн буух бүр

	Улам ээрэн ээрэн уйлж

	Ийм хүнд сонсголыг би

	Хэрхэн Чойбалсанд өгөх вэ?

	Тэр чухам Азийн наран ойчив.

	Азгүй явдлууд үүдэх биз?

	Харгисууд догшрон үсэрцгээгээд

	Хамгийг гинжлэн авах биз хэмээн

	Уйтгарлан гомдох нь хязгааргүй

	Улцайсан нүдээ бөлцийлгөж

	Учир зүггүй довтолсоор

	Уг зорьсондоо ойртов.

	* * *

	Навтайсан шавар байшингийн дотроос

	Савссан утаа бургилан гарч

	Аниргүй шөнийн гүн харанхуйд

	Сүүмэлзэн дэнлүү цонхоор гялалзнам.

	Лав газрыг олсон биз гээд

	Дампил цонхонд ойртвол

	Шавар байшингийн өвгөн ханын дэргэд

	Чойбалсан уйтгартайгаар сууж

	Лав ганцаар чив чимээгүй

	Цаасан дээр харандаагаа хөдөлгөнөм.

	Дотор харанхуйлж нулимс гүйлгэнэсэн

	Дампил

	Хаалга тогшиж хэрхэн учрахаа санав.

	 

	* * *

	Дулаан тасалгаанд хавдсан нүдтэй өвгөн

	Дув дуугүй хэдэн мөч зогсоод эргэтэл

	Нулимсаа дуслуулан эрхэртэл гиншгэнэж

	Бичгээ Чойбалсанд өгөв.

	Уйтгар ч улам гүнзгийрэн лавшрав.

	Урамгүй мэдээ хүлээн авч тэр бээр

	Хэсэг бодолхийлэн хөмсөг атиран зогсоод 

	Гэвч бидний наран мөнх шүү гээд

	Гялалзсан нүдэндээ нулимс мэлтгэнүүлэн

	Түргэн шийдвэрлэхийн тул явъя! гээд

	Хөндий талын пад харанхуйг зүсэн

	Хөглөрсөн цасыг манартал довтолгон одсон билээ.

	 

	СҮХБААТАРЫН ЧӨЛӨӨ

	Өстөн дайснаа өвдөглөн ялсан 

	Үнэн зоригт жанжин Сүхийн

	Алдрыг мөнхөлсөн индрийн талбай

	Ариун нарнаа саруултан харагдана.

	Ногоон цэцэрлэгийн навчит модноо

	Дуучин болжмор шуугин жиргээд

	Сувдын ширхэг шиг мөнгөн чийдэн

	Соргог нарнаа мэлмийн цайна.

	Өндөр дээрээс, радио хоолой.

	Өнгө ялгаран, дуугаа хангинуулж

	Өргөн их Сүхбаатарын талбайгаар

	Өнгөрөн явагч арддаа мэндэлнэ.

	 

	БИТГИЙ УЙЛААЧ

	Чи юунд уйлнам хонгор минь

	Би ихэд гайхаж байна.

	Нандин хүслээ нэгэнт алдчихаад

	Над шиг гуньхарч яваа бол

	Хорвоог тольдогч хоёрыгоо хаттал

	Хожим гарах нулимсгүй болтол

	Уйлж байсан ч зөв юм биш үү!

	Уяран суух нь аргагүй юм биш үү!

	Чи намайг өрөвдөхгүй орхиод

	Чигээрээ зугтаад явсан биш үү

	Тэгсэн байтлаа чи минь одоо

	Тэсэж ядан уйлдаг чинь юу вэ?

	Урсан гарах нулимс чинь хө

	Үнэнийг ойлгосны баталгаа юу?

	Ахиад эргээд ирдэг чинь хө

	Алдаагаа мэдсэний тэмдэг үү?

	Миний дотор зул шиг бадарсан

	Мятаршгүй ганц хүслийг минь чи

	Уйтгарт оруулж зовоосон болохоор

	Ойшоож үзээгүй орхисон болохоор

	Сэтгэлд нэг л бүлээн биш байна.

	Сэжиг төрөөд горьгүй л байх юм.

	Гэвч түүнийг өөрчилж болох биз.

	Гэсгээж зөөлрүүлээд ойртож болох биз.

	 

	ГЭГЭЭВЧЭЭРЭЭ10

	Намрын нэг өдөр юмсан

	Хэдэн болохыг нь мартжээ.

	Нарны илч бид хоёрыг

	Хэрээрээ төөнөж байсан билээ.

	Гэгээвчний хөшгөөр оролдон байж

	Гиюүрсэн байдлаар дуу аялсан нь

	Гэнэн хонгор чиний минь сэтгэл

	Гэнэтийн бодолд автагдсаных биз.

	Чамд татагдсан өнчин зүрх

	Цаглашгүй ихээр догдолж байж

	Шуудхан очоод хажууд чинь

	Шийдсэн үгээ хэлэх гэтэл...

	Шувуу нисэж сүүдэр нь тусаад

	Хүн ирснээс ялгаагүй сочоож

	Шулуудсан өнөөх зоригийг

	Хүчгүй болгон цуцаах шиг болов, 

	Тэртээ алсын барааг харуулдан

	Тэрхэн зуур элдвийг дурсахад

	Хожим хэзээ ч гэсэн ийм мөч

	Хоёуланд маань олдохгүй байх гэж

	Хэн хэн мань таасан шиг

	Сайхан зүйл болсон юм.

	Хэзээ ч гэсэн тэр маань

	Сэтгэлээс ер гардаггүй юм.

	Гэгээвч онгойж салхи таалав.

	Гиймэл наран хурцаар тусав.

	Насан залуугийн эрхэм жаргал

	Нарны туяа шиг ирдэг ажээ.

	 

	МӨРӨӨДӨЛ

	Мөхөс хүн зовлонд, автахын

	Мөрөөдөлд орж шаналан суухын

	Үнэн мөнийг тунгаах хэмжүүр

	Үйлдэж болдог бол... мөн ч сонин доо...

	Төрж бойжсон нутаг ус

	Төрүүлж өсгөсөн аав ээж

	Тоглож байсан анд нөхөд

	Түмэнтээ бодогдож, мянгантаа хүсэгдэнэ.

	Тэгэхдээ бүр уйтгарт оруулсан

	Тэвчээр алдмаар нэгэн бодлоос

	Аль ч талаараа дутуу байх юм...

	Алдалж хэмжсэн ч бага байх юм.

	Үг сэтгэл яв цав нийлж

	Үнэн амьдралаа дэлгэж ярьсан

	Хонгор бүсгүйг мөрөөдөх болсоор

	Хосгүй түүнийг бодож суусаар

	Даамай зовлон сэтгэлийг эзлэн

	Далдуур гаслан зүрхийг базлан

	Унтах нойрт зүүдээр учирч

	Уйтгар сэргэн баясах болов.

	Салшгүй мөрөөдөл биелэл болж

	Сайхан хурим хийхийн цагт

	Ээжийн адил тусалж байсан

	Эгч минь одоо дурсагдана.

	* *

	Нууцлагч шөнө эзэнгүй талыг бүрхэж

	Илчлэгч саран энэ хавийг тольдож

	Зугаалагч салхин сэмхэн үүгээр зорчиход

	Зуун түмэн одод энд тэнд мяралзана.

	* *

	Аниргүй тасалгааг зурвас гэрэл

	Агаарын гүнээс адтай шагайхад

	Нойр нь хулжсан нэг залуу

	Ноцтой бодолд автагдан сууна.

	 

	* * *

	Шатсан дөлийн хорт утаа

	Номхон агаарт үймэлзэн хөөрөөд

	Чөлөөт нутгийн нүсэр тайга

	Нэг л гунигтай дүнсийн байна.

	ЭРДМИЙН САН11

	(тэмдэглэл)

	Тэр нэг үдэш бид хоёр

	Тэргэл саран гэгээвчээр шагайсан цагт

	Үелэн хураасан номын хажууд

	Үнэхээр зугаатай хүүрнэн байсан үед

	Шимийг хүртээгч эрдэнийн санг бахдаж

	Сэтгэл оюунаа тэр зүгт бэлчээн байж

	Оросын зохиолч А. Пушкиний бүтээл

	Олон сайхан номыг унших сан гэж

	(Бадран байгаа хүслээ тогтоон барих зуур

	Бас нэгэн зүйлд сэтгэл гуньж суулаа.

	Хэрэв бид хоёр орос хэл мэддэг бол

	Хэн маань ч ингэж гуних ёсгүй

	Харийн хэлнээс ухаж мэдээд нааш нь

	Хамаг олондоо мэдүүлэх тэр цаг

	Хичээж мэтгэвэл холгүй байгаа юм.

	Хэлүүлэлтгүй бид чармайх ёстой юм.

	Тэгээд ер нь зохиолч болно гэж

	Тэмдэглэж бичвэл яадаг бол...

	 

	ГОМОРХОХ СЭТГЭЛ

	Өнчин шар загийг говийн шуурга

	Өрөвдөх шинжгүй хүчээр шавхуурдана.

	Цөл газрын зэлгүй тэр шуурга

	Цөлмөн залгиж чадах биш загийг

	Гон ганц загийн адил хоцорсон

	Гоморхох сэтгэлтэй хуучин амраг

	Түмэн буруугаа мэдээгүй байтлаа

	Мянган муухайг яагаад бодном.

	 

	Ариун сэтгэлтэнд, муу санаатан

	Арсланд довтлох хавын адил

	Шимт хураар, дэлхий цэцэглэх мэт

	Сэтгэлийн сайхнаар тэр нь л жаргана.

	 

	ӨВӨЛ

	Өтгөн цайвар үүлс нь

	Өндрийн оройд хөшилдөөд

	Хялман цагаан талаар

	Хямраг хийсэн хуйларна.

	Настан ногоон модны

	Навчийг цас хучаад

	Насанд тулсан буурлууд шиг

	Нарны дор гялалзана.

	Мяралзаа гүйдэлт гол

	Мөнгөн хуяг нөмрөөд

	Мөрөн гол цөмөөр

	Мөнгөн дах өмсөв.

	 

	ХАВАР

	Өвгөн ногоон мод гуай нь

	Унжлага болсон цасан цацгийг

	Сэгсрэн хийсгэж орхиод

	Шинэхэн хаварт ёслов.

	Тас хөлдсөн гол гуай нь

	Тамир ороод хайлав.

	Агшин зуур эргээ даган

	Алсын замд оров.

	Хуяг цагаан цас нь

	Хайлаад алга болов.

	Хуван ногоон торго

	Байсаар бүтээд ирлээ.

	Холын шувуу ирж

	Нутгийн хийморь сэргэв.

	Хурганы дуу хангинаж

	Малчны сэтгэл сэргэв.

	 

	БАЯСГАЛАН12

	Нарны туяа, алтлаг өнгөөр

	Намрын өглөө талыг гийгүүлэхэд

	Аргалчин бүсгүйн царайд

	Ариун үзэсгэлэн цогтой гэрэлтэнэ.

	Хөөрхөн хар тугалтай үнээгээ

	Хөөсөртөл сааж суухад чинь

	Сэмхэн чам дээр очих гэвч

	Сэтгэлийн тэр баясгалан айдас болж хувирав.

	Бүрэг даруу хэн хэнийгээ хожим

	Бүр үнэнээр нь ойлгож мэдчихээд

	Зүрх гаргаад уулзахын цагт ёстой

	Зүйрлэшгүй баясгалан ирэх биш үү.

	 

	ХӨГЖИЛТЭЙ ЛАГЕРЬ

	Ногоон модод найган ганхаад

	Номин тэнгэрт шувууд ганганаж

	Алаг цэцгүүд хээлэн жигдэрсэн

	Аялгуут дуун хөгжин цуурайтсан

	Зуслангийн байдал сэтгэлд таатай

	Зугаалагч багачууд бүр ч тавтай

	Энд бүжиг, тэнд хөгжим

	Эрвээхийн адил хүүхдүүд наадна.

	Аавын олон энхрий үрс

	Алдарт монголын залгамж үе

	Эх орны итгэлт хүмүүс

	Ирээдүйн манай эрдэмтэн мэргэд

	Баясгалан төгс нь мөн ч сайхан

	Байгуулах ирээдүй нь бас ч саруулхан

	Байгалийн сайхан нь сэтгэл хөгжөөмөөр

	Багачуудын хөгжөөн итгэл булаамаар.

	 

	ТҮҮХТ МАНАЙ ТЕАТР

	(Эвлэлийн гишүүний нэрийн төлөө)

	Урьдын түүхт удамт монголын

	Баатар зоригт эрэлхэг хөвүүд

	Ачит намын мэргэн жолоодлого

	Агуу үйлс ялагдашгүй онолоор

	Хувьсгалт эвлэлийн зохиож эхэлсэн

	Хөвүүд, охид түмний үрсийн

	Хүсэл дурыг татаж чадсан

	Хүн бүгдийн баярын манлай

	Шалгарсан эвлэлийн тэргүүний отряд

	Шилдэг оюутан, шударга хөвүүдээс

	Уран сайхны жолоог залж

	Улсдаа шинэхэн бүлгэмийг байгуулж

	Ардын дунд, түмний дотор

	Амьд ухуулагч, авьяастан тодруулж

	Өндөр тавцангийн өргөн талбарт

	Үндэсний «интернационал» тодхон хангинаж

	Буддын мунхруулал, хятадын шулагч 

	Феодлын зэвсэг, хуурамч ёсны

	Болхи бүдүүлэг урьдын төөрөгдөлд

	Будилж явсан манай орны

	Түмэн иргэн, үгээгүй хүмүүсээ

	Боловсон эрдмийн ариун ёсонд

	Шинэ соёл, шинжлэх ухаан

	Ший жүжиг, тоглоом наадамд хандуулж

	Завсраар нуугдсан хорт тагнуул

	Замд саатуулсан хүнд суртал

	Хувьсгалт нам, ачит засгийн

	Хурц заавар, чадамгай жолоодлогоор

	Эрчимтэй ялалтыг баттай олж

	Идэр театрын уран сайхны

	Эрхэм амжилтыг бахдан сайшааж

	Өрнүүн сэтгэлээр хөгжүүн тэмдэглэе.

	1940-2-10

	 

	ЯНАГИЙН ЗАХИАС

	Холыг зорьсон харгуй замыг чигт

	Хонгороо хүлээсэн мөрөөдлийн зүрх түгшинэ.

	Хоромхон зуур хүслийн эрч бадрахуй

	Хуримтлан тогтсон мянган тэмүүллийг тэвчнэм.

	Үзэгдэшгүй хязгаарын, тэнгэрийн одон

	Өнгөжин гялалзаж харцыг эзэмдээд

	Үүлэн цэлмэг саруул шөнийн тунгалаг

	Үнэнхүү бид хоёрын хүслийг тодотгоно.

	Холбон багласан хос сэтгэлийн уяа

	Хортныг авч ялж, шунахайг авч тасална.

	Хориглогдошгүй бат үйлийн цусан барилдлага

	Хорвоогийн жам, нийтийн ёсон билээ.

	Амраг минь чи замдаа сайн яваарай!

	Алмайрч самгардаж олныг бүү бодоорой!

	Засгийн шийдвэр, улсын хэрэгт

	Заяагаа холбож үйлсээ нэгтгээрэй!

	 

	БАЯРТАЙ УЧИРЪЯ (дуу)

	Үгийг зохиосон Дэмчигжав

	Аялгууг зохиосон Лувсанжамба

	 

	Хүмүүжих насны чинь дурсгалт өдөр

	Хүчит улаан цэрэгтээ мордохын цагт

	Хүүгээ үдэж амраг чинь би

	Хүлээж суухаар гарыг чинь атгав.

	Ахин баяртай учрах

	Амрагийн чинь үг байна.

	Эрхэм чи минь, ар тийш бүү зов

	Эцэг эх, бид нар чинь цөмөөр

	Эрэлхэг баатар та нарын хамгаалалд

	Эрх дураараа аж төрөн сууна аа.

	(Дахилт)

	Чөлөөтэй үргэлжлэх бидэн хоёрын

	Чухамхүү янагийн сэтгэлийг дамжуулна.

	Амраг минь чи Ардын цэрэгтээ

	Алдаагүй ололтоор баяртай хүмүүжээрэй!

	(Дахилт) 13

	Олон аавын үрсдээ хүндэтгэлийг олж

	Улс ардаа сахин хамгаалж яваарай!

	Удирдагч намынхаа ариун заалтаар

	Улаан тугаа өндөрт өргөн мандуулаарай!

	(Дахилт)

	.

	ӨВӨЛ

	Хөндий талын өргөн талбайд

	Мөнгөн цагаан цасан гялтганаж

	Гол горхи, ус булгууд

	Тас хөлдөн дүнсийнэ.

	Өндөр хангайн шовх орой

	Манан буданд халхлагдаад

	Модны мөчир, өвсний толгой

	Цардмал хайруу цасаар хучигдаад

	Жихүүн улирлын хорт хүйтэн

	Сэрүүн шөнө сая дуусмагц

	Алтан нарны гэрэлт туяа

	Алс дорноос гийх төдий

	Уудам дэлгэр хөндий талыг

	Үргэлжийн униар нэвсийн дарж

	Харсан үзсэн зүг бүрий

	Харанхуй манан үетэн хөшиглөнө.

	Эрэлхэг монголын идэр малчдын

	Эрэмгий дуун энд тэнд дуурьсаж

	Удамт олон мал сүргүүд

	Уул хадаар идээшлэн бэлчиж

	Гүн их цасан дунд

	Хонин сүрэг бөмбөгнөн чичирч

	Хааяа цухуйсан өвсний толгойг

	Хаман маажилж ховинон чичирнэ

	Хөгжүүн дулааны зохистой улирлыг

	Хүн малгүй бүгдээр хүсэцгээж

	Униар нэвтлэх нарны зүг

	Угтах баяраар хүсэн хүлээнэ.

	 

	БАЯРЫН ЧИМЭГ

	Мандах нарны гэрэлт туяа хорвоо даяныг гийгүүлээд

	Мянга түмэн ардын сэтгэлийн баясгаланг хөгжөөж байнам

	Эрдэнийн бүтцэт машин техник ийш тийш сүлжилдээд

	Эгнээ эгнээ жагсаал үелээд хүүхэд багачууд шуугилдана

	Газар газрын байгууллага чимэглэл зүүлт үйлдээд

	Гэрэл цахилгаан чийдэнгийн гоёмсог зүг бүхэнд бадраад

	Хөгжүүн аялгуугаар радио хангинаж элдвийн сайхныг хүүрнэнэ.

	Хүндэт удирдагч гавьяат нөхдийн хөрөг зураг зүүгджээ.

	Алтан өнгөт шаргал наран алгуур шингэн ороход

	Бүдэг бадгийг гийгүүлэх гэрэл энд тэндээс яралзана.

	Өндөр өндөр барилгын оройд өнгийн лоозон тодроод

	Өргөн олны баярын чимэг өвчин дэлхийг бүржээ.

	 

	ИНЭЭДЭМ14

	Хөндий талын дунд хөгжилтэй инээдэм цуурайлж

	Хөсгийн эзэд, өвгөд залуус хөөрөлдөн сууна.

	Хэн юунд инээснийг хэрхэн яаж мэдэх вэ!

	Ноцсон галаа тойрч, ноднингийн тухай хүүрнэнэ.

	Хэзээ ингэж аянчид хөгжүүн тавлаг явлаа даа

	Хэтийн урт замд хэдүүлэн аянчилж байхдаа

	Өнгөрсөн жил ч үүгээр үймээн самуун айлгаж

	Өгөр дайсан үймүүлж, тайван биш байв.

	Өнөө жил харин өөр болчихсон байна аа.

	Уудам тэлүүн тал өнөр тавтай болж

	Өчигдрийн самууны аюул анир чимээгүй болж

	Өндрийн оройд харин, ардын хөвүүд сэргийлнэ.

	Жаргалтай алтан өлгий зугаатай бөгөөд хөгжилтэй

	Зуугийн ихийг наслагчид баяртай бөгөөд чөлөөтэй

	Бүгд бидний цэнгэл баатар хөвүүдийн гавьяа

	Бүх орны иргэд жаргалаа магтан дуулна.

	Настан өвгөд ч дуулна, наргиант идэрчүүд ч дуулна

	Нялх балчир нь ч дуулна, цөмөөр хөгжин дуулна.

	Цэнгэл баярын охь манлай өвгөд дээдсийн

	Чөлөөт энэ дуу, орон даяар түгэг!

	Настай өвгөн Донойн нарийн хоолой цуурайлж

	Аянчин тэд зургуулан аялаг тавтай хүүрнэнэ.

	Саран дээрээс тольдон тал хажууд мэлтийж

	Тавлаг шөнийн дор хээрийн гал сүүмэлзэнэ.

	 

	АТАК

	Өвсний ганхсан толгой дээр

	Өчигдрийн унасан хяруу цайран

	Цахилсан хүчтэй морьдын хөлд

	Чулуу шидэгдэн, шороо босно.

	Сэлмийн ир гялалзан яралзаад

	Шийдвэрлэх атак Хиагт руу оров.

	Газрын хөрс үер мэт долгилон

	Гамингийн зандалчид үхтэл сандрав.

	Сүрлэг уриа нүргэлэн цуурайлахад

	Сүрдсэн гамин чарлан зугтана.

	Тэнд баатар зоригтон бат хэрэм болж

	Тэнд их буу доргин, бөмбөг дэлбэрнэ.

	Сүхбаатарын зоригт партизан цэрэг

	Хорт гаминтай уурсан тэмцэж

	Үхэл сүйрлийн далайд умбасан

	Үйлсгүй гамин муугаа үзэв.

	Баруун хамрын сэрвээн дээгүүр

	Баатар цэргийн түрүүч гарахад

	Баахан гамин зугтан зайлж

	Баярт ялалт цэргүүдийг уриалав.

	Гоймон баатар тайван дүрээр

	Гавшгай цэргийн зоригийг хөгжөөж

	Салхи шиг, хүлгийн зоон дээрээс

	Сайхан ялалтын үгийг хэлэв.

	Бид ялна, зоригтой довтол!

	Баатар сүрээ дайсанд үзүүлье.

	Золбоот эрчүүд та нөхдийн

	Зоригийг няцаах зүйлгүй гэлээ.

	 

	УЛААНБААТАР МИНЬ

	Хэнгэргийн дуу сүмийн дотор

	Хангинах бүрээтэй дуу хосолж

	Мөргөлчний сэтгэлд нүглийг бодогдуулж

	Мөнхөжлийн орныг номлож байсан

	Да хүрээ, Богдын суурин

	Данжаад үймсэн пүүсийн хот

	Эрх чөлөөний төв маань болжээ.

	Эгэл олны ордон босжээ.

	Түвд лам нам зааж, 

	Хятад худалдаачин мөнгө хүүлж

	Цагаан цэрэг эзэн болж, 

	Халх орон тарчилж байсан

	Өнийн явдал хийсэн тонилж

	Өнөөгийн ёсон түгэн дэлгэрчээ.

	Өргөн түмэн жарган суух

	Улсын нийслэл цуутай болжээ.

	Соёл дэлгэрч, ардууд боловсрох

	Үйлдвэр хөгжиж, таваар элбэгших

	Гайхамшигт ёсон эндээс түгнэ.

	Газар бүрийнхэн зочноор ирнэ.

	Цахилгаан дэнлүү өвч гэрэлтэж

	Цаг мөчөөр Улаанбаатар хөгжиж

	Орд харш бүхэлдээ сүндэрлэнэ.

	Олон даяар цуутай болно.

	 

	МОСКВА МИНЬ

	Москва чи! Ган зоригтныг төрүүлсэн өлгий

	Мөнхөд алдарших тавилантай хот юм аа

	Ялалтын цуурайг дэмжиж байдгаараа чи

	Ядуус түмний хайрыг булаагч гэгдэх болов.

	Москва чи! Дэлхийн хувьсгалын голомт

	Мөнхөд алдарших нийгэм журмын төв

	Даяар олонд амгаланг зарласан түүхтэй чи!

	Давшилтат үйлсийг үүрд дэмжих ёстой.

	Хэзээ ч залуужих өнгөлөг сайхан Москва

	Хүн төрөлхтний итгэл болсон Москва

	Энхийн дууг Кремлийн цаг зогсолтгүй аялж

	Эв хамтын гэгээн туяа мөн тэндээс гийнэ.

	Ухаант хүнд жаргал түгээсэн сайхан өлгий

	Улаан Москва минь юутай сайхан цуутай вэ?

	Өнийн уламжлалт түүхээс чинь авхуулаад бид

	Өнөөдрийн Москва чамайг цөм хүндэтгэдэг.

	 

	АРВАН ЕСӨН НАС

	Түмэн ардыг зовлонгоос гэтэлгэж

	Түгээмэл ялалтыг зоригтой хийсэн

	Манай хувьсгалын идэр 19 нас

	Мандаж бадрахын эгэл залуу нас

	Харийн дайсан дотоодын самууныг

	Халх нутгаас тонилгохын төлөө

	Лениний заалтаар замаа гийгүүлсэн

	Сүхийн сургаалаар зэвсгээ хийсэн

	Монгол түмний жаргалын үйлс

	Хэзээд өөдрөг тавилантай билээ.

	Хэрцгийг дарах учиртай билээ.

	Хосгүй ганц замтай билээ.

	Ард хүн, улсаа жолоодож

	Ах дүүсээр найрамдан нэгдэж

	Амьдрал жаргалаа төгс эдэлж

	Ашдын замдаа тууштай орно.

	Манай хэргийн үнэнд итгэж

	Монгол улсын хөгжилд бахдаж

	Дотно сэтгэлээс дэмжих гүрэн

	Дорно өрнөгүй олшрох болно.

	Алтан соёмбот манай туг

	Агаарт дэрвэн намирахын адил

	Алдар цуутай Монгол орон

	Алтан дэлхийд цуурайтах болно.

	1940 он

	 

	ХАВРЫН НАРАН

	* * *

	Үдшийн нарны шаргал гэрэл

	Үүргэлсэн талыг туяаруулна.

	Өчигдөр орсон борооны дусал

	Өвсний толгойд зууран гялалзана.

	Төрсөн өссөн энэ газар

	Хэзээний манай нутаг

	Төгс үзэсгэлэнт Монгол орны

	Хэсэгхэн зурвас хөндий газар.

	 

	
ҮРГЭЛЖИЛСЭН ЗОХИОЛ

	ЧАГДАР ХҮҮ (Өгүүллэг)

	Агаарын байдал аймшигтай бөгөөд сүртэй. Бөөн хар үүлс зай завсаргүй хуйлран нүүнэ. Хааяа үүлэн сиймхий чөлөөгөөр, тэртээ дээрээс наран бүдэг үзэгдэнэ. Тачир ногоо өөд үл дэвжин, цухуйх төдий мал зулгаана.

	Шоройж үлдсэн өгөр дэрс салхинд хүчтэй үлээгдэн сэрвэлзэж үүлс туугдан орой тийш наран шарах юун магад гэлтэй!

	Зөөлнөөр мяралзах голын дэргэд Чагдар хүү шилбүүр барин суухуйяа, шороонд булингартсан булгийн ус борооны хурд цэвэршээсэй гэж хүснэ. Чагдарын ойролцоо боргио хоржигнон, тэрхүү цойлох урсгалын дотор, өчигдрийн учирсан гоолиг нуруут хар нүдэн охины дүр төрх үзэгдэх шиг болов.

	Хүү энэхэн зуур өөрийн навсгар хувцсаа усны толионд харж сайхан тэр бүсгүйд дэмий атаархана. Мөн өөр нэгэн зүйл сэтгэлд нь бууж ирэв.

	Тэр бээр шугуйн зах дахь хонины зүг уйтгартайгаар алхахдаа цагаантны цэрэгт дайчлагдсан төрсөн ах ба ард нь хоцорсон ахынх нь эхнэр, нялх хүү Дондог, хөгшин ээж Лхам нарын хүнд хэцүү амьдрал ахуйг бодон, гайхаш нь тасран нүдний нь нулимс өөрийн эрхгүй гарав. Чагдар ойн захад дөхөн очиж суун, тархан бэлчиж байгаа хонины зүг хараа тавин элдвийг эргэцүүлэн байхад ой дотор ямар нэгэн чимээ гарч, навчис шаржигнах шиг болоход суудлаас босож бөөн бургасны зүг очиж, өтгөн ургасан моддын зайгаар шагайн харвал өчигдрийн учирсан өнөөх өндөр гоолиг нуруутай Зүкей охин мөн байлаа.

	Эзгүй хээр ганцаар уйтгарлан байсан санаа бодол нь сэргэж түүнд өөрийгөө мэдэгдэхгүйн тулд сэм сэм алхан дөхөж явах зуур модны шилмүүс хуга гишгэн чимээ гаргаснаас өнөөх Зүкей намайг мэдэж, тэр бээр миний адил баяр хөөртэй учирлаа. Зүкей модны мөчир түүж аргаар дүүрэн хийж, түүн дээрээ тухтай гэгч сууж байлаа. Чагдар түүнд дөхөж очоод чухам юу гэж хэлэхээ мэдэхгүй хэсэг зуур зогссоноо сая ам нээж, 

	— За чи сайн хонов уу? Сонин юутай байна гэж зүрхлэн асуулаа. Зүкей:

	— Сайн хоносон, сонин юмгүй. Харин танаар сонин юу байна гэж миний уйлсныг мэдсэн бололтой, над руу ширтэж өгүүлсэнд би энэхэн үед ичингүйрэн зовсон боловч ерөөс миний бие бага балчир цагаас арга буюу зовлонд автагдсан учраас уйлснаа ярихад Зүкей сая буруугаа мэдэж, санамсаргүй үг хэлснээ тусгүй хэрэг боллоо гэсэн байртай нэлээд дуугүй сууснаа надад хандаж хэлсэн нь:

	— Чагдар чи бичиг мэддэг билээ? гэж их л эелдгээр асуун мөрөн дээр минь гараа тавьж сэтгэлийг минь засахыг оролдлоо.

	— Би сураагүй. Харин Дорлиг тайж гуайгаар бичиг заалгах санаатай айл буугаад хэдэн удаа хэдэн үсэг заалгасан боловч түүнийхээ оронд гэр малын нь ажлыг хийсээр сүүлдээ бүр зарц нь болж хувирлаа. Тэр тайж, намайг юу ч сургаагүй атлаа өдөр бүхэн ийм, тийм ажилд зарна. Харин хожим нь ахаараа ном заалган ажлын чөлөө заваар оролдсоор бичиг ном халтар хултар гаргадаг болсон гэлээ ч би бас л зовлон зүдүүрээс салсангүй Яагаад гэвэл намайг өөд татаж тэтгэж явдаг ганц сайн ах маань цагааны цэрэгт дайчлагдаад одоо би ахынхаа эхнэр, түүний нялх хүү, бас хөгшин эх нараа харж тэтгэх хэрэгтэй боллоо. Гэтэл би өөрөө эрх мэдэлгүй зарц хүн. Одоо яах ч арга алга хэмээн зовлонгоо тоочиж ярихад Чагдарын нүднээс өөрийн эрхгүй нулимс асгарч байлаа.

	Үүнийг харж өрөвдөн суугаа Зүкей чи юуны учир ингэж сэтгэл зовон шаналж байдаг юм бэ? Миний ах Чүлтэм бас хэдэн хүний хамт зүүн зүг Их хүрээ орохоор явсан, сураг дуулахад тэд их хэргийг бүтээж ирэхээр явсан юм даг. Лав л бид мэтийн ядарч явсан улсуудыг энэ мэт зүдүүр гачаалаас авран гаргах юм даг шүү. Энэ тухай чи хэнд ч хэлж болохгүй шүү. Сүүлдээ муу хэрэг болно. Энэ тайж, ноёд чинь мэдвэл базаахгүй хэрэг дэгдэнэ шүү гэлээ. Энэ яриаг Чагдар огт ойлгосонгүй, чухам юуны тухай ярьж байгааг барагцаалан мэдсэнгүй дэмий л мэдлээ хэмээн өчиж толгой дохилоо. Энэ үед Чагдар хониныхоо зүг явахыг завдтал, Зүкей:

	— Танай ах мэнд амар яваад ирэх байлгүй дээ.

	Чиний тухай надад хэлж байсан. Одоо чамтай танилцлаа. Чагдар, Зүкейн энэ үгийг сонсох зуур нэлээд зүйлийг эргэцүүлсэн бололтой газар ширтэн тонгойж чамд их баярлалаа. Чи их сайн хүн байна. Бид хоёрын энэ яриаг тайжийнхан мэдвэл толгойгүй гэсэн үг шүү гэж хэлээд эргэн явтал Чагдар аа! Чагдар аа! гэж дуудах чанга дуу ой цуурайтуулан хангинахад Чагдар амьсгаадан гүйж хониныхоо зүгт одлоо.

	Чагдарыг хонин дээрээ очиход Дорлиг тайжийн хүү ирчихсэн, морин дээрээ ташаа тулан зогсож, хонь орхиод хаашаа явчихдаг зулбасга вэ? хэмээн зандарч хялайн харснаа өнөө орой нүүнэ шүү, чи хонио тууж дөхүүл гэлээ. Чагдар энэ үгийг зоримгоор эсэргүүцэн би тийшээ явахгүй эндээ хоцорно. Хөгшин эх, эгч дүү нар гээд харж хандах хүн надад байна шүү дээ. Ер нь би танай зарц ч биш.

	— Намайг гэр оронгүй тэнэмэл хүн гэж санав уу? Энэ үгийг аавдаа дамжуулаарай! гэхэд тайжийн хүү Жамбал ихэд уурсан муу нохойн гөлөг чи бидний хэлснийг эсэргүүцнэ үү? Тэгвэл зохих шанг чинь хүртээнэ дээ гээд мориноосоо буун харайж юм ташуур барьсаар Чагдарын зүг ирэн, 

	— Үүнийг мэдэх үү? хэмээн ташуураар занган харуулж, нэгэн удаа зузаан гуя дундуур хүчлэн цохиход Чагдарын уур буцлан нанчилдахаар нударга зангидан Жамбалын дэргэд очсон боловч зүрхээ дарж нэгэн удаа өнгөрөөлөө.

	Энэ үед холоос хоёр морьтой хүн давхилдан ирсэн нь, зайсан Лхагвын Дорж нарын нутгийн баячуудын дээрэлхүү залуус байлаа. Тэд миний дэргэд ирэн инээлдэж, Жамбалын сэтгэлийг хөөргөн овойлгож, Жамбал ч их л ханхар хүний байдал гарган, ташаа тулан марсайн инээж, 

	— Энэ муу зулбасга манай мал тууж явахгүй гэж их үг хэлж байна гэхэд, Чагдарын уур улам их хүрч жанчилдахаар бэлдэн, Жамбалын өмнө үсрэн хүрч хамар дээр нь гараа тулган май! Үүнийг ав! Чиний том ташуур урт ч гэлээ миний махан гар энэ байна! Чамайг бодвол нуруун дээрээ гал түлэхээс бусдыг энэхэн насандаа үзлээ.

	— Чам шиг өөхөнд ороогдсон бөөр биш, хар ажил, хатуу үг хоёрт чадал тэнхээ зааж өссөн хүүхэд шүү! гээд Дорж, Жамбал гурвууланг эргүүлж тойруулан хартал, тэр гурав хулчийсан байдалтай авч, нэрэлхүү Жамбал хэдэн алхам ухран ташуур далайж урагшлан ирэхэд Жамбалын элгэн дор нударгалан цохивол, Жамбал дуу алдан тонгорцоглож унав. Энэ зуур Дорж нар зугтан ойд орлоо. Үнэхээр, хөдлөх явах нь Чагдар арай л чийрэг хөнгөн бөгөөд тэдний хэн нь ч дийлэхгүй байх гэж бодмоор байлаа. Энэ явдлыг бургасны чөлөөгөөр харж байсан Зүкей хэрэг биш болсныг мэдэж, Жамбалыг сэргээж, Чагдарыг ямар нэг аргаар хаацайлах аргыг бодон хурдан гэгч гүйж очин, Чагдарыг гараар занган зайлж явахыг дохиод тэрийн хэвтэж байгаа Жамбалын дэргэд хүрч очин, өөд босгон толгойг түшиж, дээлийн товчийг тайлан, дугтарч чангаан сэргээгээд, 

	— Чи юу болов? гэж их л эелдгээр асуухад, тэр Зүкейг хялайн харж, 

	— Муу зулбасга, гуйлгачин Чагдар намайг зодож алах гэж байна. Чамайг даа! гэж дорой гэгч дуугарч байгаа атлаа шүд зуун занаж байв.

	— Чи тэгээд тэр муу нусгай жаалд дийлдсэн хэрэг үү? гэж Зүкейг лавлахад, 

	— Дийлдээд байх ч юу байх вэ. Тэр муу миний гараас хаа гарах вэ? гэж нэрэлхэнгүй өчихөд Зүкей үгийг таслан, 

	— Жамбал чи чадалтай мундаг шүү дээ! Тэгээд унасан болж, худлаа хэвтэж байгаад, гартаа оруулж авах гэсэн юм байгаа биз дээ? гэхэд, Жамбал толгой дохин, нүд нь сэргэж ирэв.

	— Жамбал чи энэ муу нусгай жаалд зодуулснаа аав ээждээ хэлбэл чамайг муулахаар барахгүй, хавь ойрын жаалуудын доог болно. Харин одоо та хоёр эвлэрэх хэрэгтэй гэлээ. Жамбал үнэхээр ч тийм болох байх гэсэн байртай, Зүкейг харж, үг хэлэлгүй өндийн босож, дээл хувцсаа янзлаад, саахалтын газар байгаа морины зүг алхав.

	Энэ үед хонио буцааж явсан Чагдар уур нь гарч, Зүкейг дуудан уулзаж, 

	— Би чамайг овоо ухаантай юм гэж бодсон, энэ хэрэгт оролцох хэрэг огт байгаагүй гэхэд, 

	— Үнэхээр тийм байж. Одоо л буруугаа мэдлээ. Нэгэнт өнгөрсөн хэрэг, яавал ч яаг хэмээн их л шийдмэг хэлэхэд, Зүкейг ажиж байсан Чагдар, намайг хайрлан өрөвдөх хүн байдаг байжээ хэмээн эрхгүй өрөвдөх сэтгэл төрөв. 

	— Миний хувьд их гай учирлаа! Гэлээ ч чи бүү зов! Энэ гай чамайг ч, намайг ч зовоох нь байна. Ямар ч бол би тайж гуайнхтай нүүж, хойд зүг явахаас өөр замгүй болов. Уул нь ганц сар ч бол эндээ байвал зүгээр болов уу? гэж санасан юм гэж Чагдарыг хэлэхэд, Зүкей бодолд дарагдан газар ширтэж байснаа, 

	— Тийм ээ! Тэгэхдээ Чагдар чи дэндүү балчир байна шүү, харин чамайг тайж гуайнхыг аваад явж орхивол, би танай хөгшин ээж, эгч дүү нарыг эргэж баймз! Ер нь тэгээд удахгүй танай, манай хоёр ах, аз жаргалыг аваад ирнэ байх гэлээ!

	— Тайжийнх хойд зүг нүүж эхлэв. Чагдар арга буюу тайж гуайн хонийг явган тууж, хөлөө холгон доголж явлаа. Нэг хартал тайж гуайн хүү Жамбал ташуур гялалзуулан давхин ирээд, 

	— Тэнэг толгой минь ээ! Хонио хурдан туугаач! Эсвэл муу ахаасаа! Үүнийг хүсээд байна уу? гэж урт ташуур харуулахад дотроо хилэн нь бадарсан Чагдар, дэмий л хялайн харж, амаа жимийв. Холын замд хоньд явахгүй хэсгээрээ бөөгнөрөн, түвэгтэй байвч Чагдар ядралыг тэвчин гутлаа тайлж бүсээрээ оосорлон үүрч гэлдэрсээр байлаа. Нэг мэдэхэд тайж гуай давхин ирж малгай шил дээр хаячихсан, хонин дундуураа нааш цааш сүлжин явж байгаад Чагдарын хажууд ирэн, 

	— Хонь бүрэн үү? хө! гэв. Чагдар үг дуугарах ч хариугүй ядарсан тул мэдэхгүй гэсэн дохио болгож толгой сэгсрэв. Тайж их л омогтойгоор яагаад чи мэддэггүй билээ? Мануухай биш хүн юм бол мэдэх л болно доо. Ойрын үед өөр айлын хоньтой нийлүүлсэн үү? гэлээ. Чагдар огт дуугарсангүй өнгөрөв. Тайжтан уурсаж, ташуур далайн цохиход, Чагдар хярсан туулай мэт нугдайн сууж толгойгоо халхлан гутлаа барив. Хэд хэд балбаснаа бос! гэж хашхирав. Тэгэхээр бүр эгдүү нь хүрч, нүүрээ газар наан хэвтэв. Тайж мориноосоо бууж өшиглөв. Чагдар өвдсөндөө гэнэт чарлан босон харайтал тайжийн омголон морь гэдрэг суун цулбуураараа чирч давхин тайж гуайг улаан хайрга дээр элгээр нь гуд татаж орхиод гөлмөө дэрвүүлэн давхиж одов. Чагдар дотроо баярлах сэтгэл төрөвч, эцэс сүүлээс нь айн эмээв. Тайж тэртээ хөндийн зүг мориныхоо хойноос нэвсэлзэн явна. Чагдарын нуруу хорсон, бас хөл нь өвдөж байв.

	Хоньд нь налайн тогтож зарим нь бөөгнөрөн аахилна. Чагдар гэнэт ухаан зарж, хажуу талын хайлст жалга руу орлоо. Борооны усанд эвдэрсэн хонхорт очив. Нэгэн том хайлсны мөчир хугалан авав. Хонхорт орж дээлээ нөмрөн элсээр хучаад, толгой дээр мөчрөө тавив. Жаахан хэвтэж байтал нам гүм унтжээ. Нойрон дунд хүний хашхирах дуун гарав. Чагнавал Чагдарыг дуудаж байгаа тайжийн дуу мөн байлаа. Наран баруунаа тонгойж орой болжээ. Чагдар босохыг хүссэнгүй, тайж нэгэн хүний хамт эрж, эрж хонио туугаад явав бололтой чимээ тасрав. Чагдар энд байхаас айн оройхон босож баруун ухааг давбал хоёр айл үзэгдэв. Тэнд очиж, төөрсөн учраа хэлэн хонож, маргааш нь тайжийн нүүдлийн хойноос очиход тайж нүдээ том болгон сандарсан байдалтай харж, 

	— Аа! хө чи! хүрээд ирэв үү? Чамайг хээрийн нохойд идэгдэв хэмээн зовж байлаа гээд зүгээр өнгөрөөв. Өдөр бүр хонь дагаж сар шахам хугацаа өнгөрөв.

	Чагдар өглөө бүхэн, өмнө зүг чиглэн хонио тууж гарахдаа ирсэн замаа чиглэн хэн нэгнийг хүлээх мэт удаан зогсох боловч хөгшин эх, бэргэн, дүү нар нь нүдэнд нь үзэгдэх шиг болно.

	Униар татсан алсын барааг ширтэх бүр гоолиг бие, сайхан ааштай Зүкей охины тухай бодол сэтгэлд нь бууна. Нэгэн өдөр хонио хариулан гэр орноо санан элдвийг эргэцүүлэн явтал, тэртээх замаар хөтөлгөө морьтой нэгэн хүн тоос манарган давхиж, дөхөн ойртохыг ажвал, ах нь инээд алдсаар хүрч ирэв. Баярласандаа нүдний нулимс гарсан Чагдар юу ч хэлэхээ мэдэхгүй, ахынхаа махлаг царай, цовоо нүд, таван хошуут малгайг нь ажин зогсоно.

	— Одоо ах нь чамайг аваад буцна гэхэд, 

	— Тайж гуайн хонийг яах вэ? гэж Чагдар асуув.

	— Тэр яах вэ? Би тайж гуайд учрыг хэлнэ гээд давхин очсон билээ. Энэ өдрөөс эхлээд Зүкейн хэлдэг эрх чөлөө, жаргал нь ирсэн хэрэг байжээ.

	* * *

	Тайлбар: 

	М. Дэмчигжавын гар бичмэл зүйлийн дотор «Чагдар» хэмээх нэгэн ядуу хүүгийн амьдралаас үндэслэн бичсэн хэд хэдэн янзын зүйл байна.

	Тэдгээр нь хоорондоо адил төстэй бөгөөд дахин засаж бичсэн хувилбарууд бололтой байна. Энэхүү өгүүллэгийн гурван янзын бичмэл эхийг тулган, үйл явдлаар «Чагдар хүү» хэмээн нэрийдэж, энэ эмхэтгэлд оруулав.

	Мөн Чагдар гэсэн баатартай том жүжиг бичихээр хийсэн төлөвлөгөө байна. Зохиолч энэ өгүүллэгийг өөртөө тохиолдсон үнэн бодит үйл явдал дээр үндэслэн бичсэн бололтой байна.

	Учир нь, өврийн тэмдэглэл нэлээд зохиолын төлөвлөгөөнд зүдүүр үзсэн ядуу хүү Чагдарын тухай ахин давтан гарч байх юм. Жишээ нь, 1940 оны 4-р сарын 3-нд нээсэн «Үргэлжилсэн зохиол» гэсэн дэвтэр дээр энэ өгүүллэгийн үйл явдлаас тэмдэглэжээ.


ХАТУУЖИЛТ СЭТГЭЛИЙГ АГУУЛСАН КАЗАХ ОХИН КҮМҮСҮҮ

	Дуусаагүй тууж

	 

	Хүрийн өндөр сарьдгийн оройгоор буурлавтар будан сэмхнээр нүүдэллэж Сүнгил нуурын зөөлөн урсгал долгилон хальж, харлан цоохортсон өчүүхэн зурвас гол зайртан цантаж цайвартсан модод цасаа сэгсэрсэн, хаврын өдрийн хавсаргатай нэгэн бүлгээ. Өвлийн хүйтэн жихүүнийг ядан өнгөрөөж, туйлдаж доройтсон борлог хоньд цасны дор хучигдан агаад хавсаргад цухуйсан хуучин оны хагд өвсийг шимэлтэйгээр өрсөлцөн идэшлэх нь үзэгдэнэ. Үүний зэрэгцээ урт сайхан дууны аялга сонсогдож, хаа дуулж буйг харахыг хичээвч дууч хүн үл харагдах нь харамсалтай. Харин:

	«Золтой хушууны эрчүүд ээ!

	Зоотой агтаа унаад

	Зовлонгүй ямар тайвныг

	Зохиохын тул мордоцгоо!»

	гэсэн үг тод сонсогдсонд би гайхан үгийн утгыг ойлгоогүй авч, хожим тэр хүн энэ дууг хувьсгалч ахаасаа сурсныг мэдсэн юм. Би тэндээсээ босон саравчлан ажиглавч үл харагдсанд түүсэн модоо баглаж орхиод бэлчээрлэн буй хонины хойд талыг барин явж, ажиглавч үл харагдах ба харин өнөөх дуу маань тодрон ойртов. Ахиулан харвал хадны оройд нэгэн бүсгүй үзэгдэв. Түүнтэй уулзаад дуулсан дууг асуувал:

	— Би өөрөө гаргасан бус, миний ах Кевкей надад зааж сургасан дуу билээ. Та харин цааш бүү яриарай хэмээн урт бөгөөд нарийнаар аялав.

	Яагаад ийм дуу гарсныг ямар ч бодлогогүй асуусанд түүний царай чухамхүү харгис молдойн хатны өмнө зогссон мэт улайн зовж буйг би үзээд шууд яриагаа өөрчлөн, та хэдэн настай вэ? гээд асуугаад авлаа.

	Гэтэл тэр маань 18 настай хэмээн хэллээ. Ийн ярилцан ахуй дур надад тааламжтай байсан авч, нэгэнт оройн хонь хураах цаг болсон тул хоёр тийш салан одсон билээ.

	Би ирсэн замаар буцан явахдаа энэ Айтыхаан над туйлын тааламжтай мэт байсныг одоо сананам. Хөндүүр болсон нуруу дээрээ хүнд гэгч түлээ арайхан үүрч Солдангийн гэрийн гадаа ирлээ. Харин энэ үе хонь хотолсон байв. Би ташир газар халтирч ойчин алдаж явлаа.

	Дөнгөж ирмэгц цай ч уулгүй хургатай хөөцөлдөж ахуй дур хөлийн холингир (эвэршсэн хэсэг) маш их өвдөж байсан билээ.

	Хотон дотор ганц надаас өөр малтай хөөцөлдөж байгаа хэн ч байсангүй, арай ядан хурга барилаад бас гишүү хугачиж гэрт оруулахаар түлээ дээр очиж муу мохоо сүхээр эрхий хуруугаа няц цохиж, түүний өвдөхийн хэцүүг хэлэх үү? Яая гэх вэ? Улигт түлээгээ хормойлсоор орлоо.

	Гэтэл Солдангаас эхлэн эхнэр хүүхэд цөм надыг хараад ч тийм болсон юм уу? Хялар нүдтэй болсон шиг байлаа.

	Би тэднийд түдэхийг үл дурлан түргэвчлэн гарах гэтэл Солдангийн эхнэр намайг хараан, 

	— Чи! Хийсэн ажилгүй байж харихаа яарах санаатай юу? Түргэн ус авчрагтун! Түүний дараа гэрт чинь явуулж болно гэж ихэмсэг маяг гарган ахуйд би ажиггүй хоёр хувин шүүрэн авч, шууд голыг чиглэлээ.

	Голын тэнд чив чимээгүй харанхуй байх бөгөөд хөлдөж орхиод эдгээгүй байгаа хөлийн хуруу, сүхэнд цохигдсон гарын хуруу, Солданд ташуурдуулсан сорви бүхэн чимчрэн, амарч суух жаргалын хажуугаар өвдөх зовлон өрсөлдөнө.

	Хэрхэх тухай бодовч юу ч олж чадахгүй, гагцхүү Солдангийнхаас салж, ганц гэр хөгшин ээж, аавтайгаа хамт амьдрах юмсан гэж бодсоор усаа барьж, цантсан өвс дагширсан цасан дундуур алхсаар Солдангийнд орж усыг тавиад түргэн гарч гүйтэл Солдан, 

	— Чи! Өглөө эрт морь ойртуулаарай! Би юманд явна гэснийг дуулж хариуд нь за! гээд шууд гэрийн зүг гүйлээ.

	Гэртээ ирвээс миний төлөө зовон хатангиртаж эцсэн царайт эцэг эх маань унтаагүй, хөх будаагаа тогоондоо эргүүлсээр байлаа.

	Би аавынхаа өмнө очиж, гарыг боолгохоор үзүүлэхүй дүр аав харин намайг болгоомжгүй байнам.

	Ажлыг нь хийхдээ хичээж явагтун! Тэд чиний зүдэрч явааг мэдэх амьтад биш хэмээн их л зовсон маягтайгаар гарыг минь оролдном.

	Би ер зовсон шинжгүй за, за! Үүний тухай сэтгэл зовсны хэрэг юу байх билээ хэмээн бодов.

	Би чухамхүү учир тойм нь үл мэдэгдэх юм бодсон боловч шөнө орой болсон тул унтахаас өөр аргагүй болов.

	* * *

	Үүлний цаанаас наран бүдэнгэр харагдаж, холхи айлуудын утаа цайвартан, нарны доогуур учир тоймгүй олон тогтоол усан шил адил цайвартаж, Солдангийн хонь урд энгэрт бэлчээрлэнэ. Ядуу өвгөн Турамбайн гадаа учир тоймгүй олон хүн бужигнан байхыг үзэж түүнийг ажиглаваас нэгэн ер бусын сонин хэрэг гарах мэт модны чөлөөгөөр муухан харагдан байна.

	Би түргэвчлэн гүйж модны дунд орлоо. Харин надтай зөрөн охид бүсгүйчүүд хар хурдаараа гүйлдэнэ. Модны захыг барин бөөн бургасны хажууд зогсож үзвээс:

	Харин зогсон сонирхогчдын дунд мань Айтыхаан байхад шууд Айтыхаан! хэмээн аяархан дуудтал мань хүн сонссон агаад тэр даруй миний дэргэд ирж чадсан билээ.

	Би түүнээс учрыг асуувал: Энэ бол манай нутгийн харгис Молдой Урамбай энэ айлын жаал охиныг гэргийгээ болгон авах ёслол хийж одоо аваад явах гэж байна. Тэр зогсож буй нь Урамбай гэж, нүдэнд чоно мэт хүйтэн ихэмсэг байдалтай намхан нуруутай өвгөнийг заав. Энэ уйлж байгаа хүүхэд бол түүний эхнэр нь болох юм гэхийг харвал чухамдаа миний бүсэлдгээр татахуйц жаахан охин байв.

	Тэр энгэрт байгаа 50 хонь, 30 гүү, 5 үхэр, 3 тэмээ энэ охины үнэ нь юм гэж Айтыхаан өгүүлэв.

	Тэндхийн жаахан бүсгүйчүүд мод руу зугтаж байсан учрыг сая мэдлээ. Тэр Урамбай хэмээгч хөгшин, балчир гэргийгээ моринд унуулан хөтөлсөөр миний хажуугаар гарахад тэр жаал охин гутаж уйлсандаа мориноосоо унан шахахад би сочин хашхирснаа ер мэдсэнгүй, харин өнөөх Урамбай эргэн хялайж, миний хажууд зогсож байсан Айтыхааныг муухай харсаар цааш довтолгов. Хүчээр авч яваа жаал охиныг өрөвдсөн сэтгэлийг юутай ч зүйрлүүлшгүй билээ.

	Тэндээс би гэрийн зүг хандаж, бяцхан горхи гэтлэн ойн дундуур явахдаа энэ бол ёстой харгис муухай ёс байна, тэр бүү хэл арваад настай охидыг худалдаж авдаг юм чинь дээ, мөн аймаар шүү! Хэн дуртай хүсэлтэй хүнтэйгээ ханилан суух гэгч огт байдаггүй юм шив гэж бодсоор явлаа. Нэг мэдэх нь ээ:

	Айтыхааны дагаж явааг санан түүнтэй салах ёс гүйцэтгээд цааш нэлээд яваад эргэн харвал Айтыхаан горхины захын өндөр нарсны ёроолд намайг далд ортол зогсон харж байгаа нь сэтгэлд өег байв.

	Турамбай бяцхан охиныхоо араас ширтэн Урамбайг хөндлөн гүвээ давтал харан нүүрээ үрчийлгэж, нүднийхээ нулимсыг цувируулсаар...

	Тэнгэр минь! Өршөөтүгэй, ийм ёс юунд тогтов, хайран үр минь гэж энэлэн буйг харсан бүхэн дагалдан уярч байхад ганц Чамарбай болон түүний эхнэрүүд инээлдэн байгааг би ихэд хорсон занаж байлаа.

	Одоо би 16 хүрч явна. Гагцхүү Молдойнуудын гарт энэ мэт ороогүй нь л яамай. Намайг харгис хүн эс тоож, бүсгүйн зэрэгт оруулахгүй байвал бүр сайн. Гэвч Айтыхаанаа бодохоор бас тийм ч биш байв.

	Одоо хүртэл хүний гэргий болохын аюулыг мэдэлгүй яваа нь ч буруу биш ээ. Энэ мэтийг бодон гэлдэрсээр хотын захад ормогц Солдан баян том ташуураа барьсаар миний зүг ирж явахыг үзлээ.

	— Чи! Ямар учраас морь авчирч өгөхгүй, юманд явах ажил саатуулав гэж бүдэнгэ дуугарахад аргагүй мухардан дуугүй зогсов.

	Тэр элдвээр хараан нанчсанд хариуцваас болох байсан авч би бүсгүй доод хүн, нөгөө талаар нас бие бага, дээдсийн өмнөөс торниун зан гаргалаа гэлцэх байх хэмээн биеэ барьж өнгөрөв.

	Бүх бие, ууц нуруу маань мэдээгүй болжээ. Бүдүүн ташуураар жанчин чээжин дээр минь Солдан гишгэн байснаас босох гэвч чадал үл хүрэв.

	Аав ээжээ дуудавч тэд Солдангаас айх тул тэр хэрэгт үл оролцов. Би ганцаар эдлэгдсээр ташуураас сая салсан авч, босохоор өндийхөд аяндаа ойчив.

	Бодвол их хүнд жанчигдсан бололтой. Босохоор газар самардахад бөгсөн бие, нуруу ууц хөндүүрлэнэ.

	Гэтэл Солдангийн өвчинд хатсан 8 настай Туларай хүртэл над дээрэлхэн чулуугаар толгой руу цохиж байв.

	Нэг мэдэхэд аав минь нулимс асгаруулан, миний дэргэд зогсож байхыг дөнгөж мэдээд ухаан алджээ.

	Нэг мэдэхэд зүүд шиг хажууд дуу гарах дур чагнаваас ээжийн дуу байв. Ээж минь Солдангийнхаас салж амьдаръя! Адаглаад нялх үр минь амрах сан байгаа гэнэ. Энэ үгийг хальт мулт дуулаад ээжийгээ дуудах хэмээвч чадсангүй, тэгэхээр нь эргэн харах гэтэл толгойгоо үл даав.

	Дэмий л хамраар амьсгаа урт авахад аав ээж хоёр маань миний хүү гайгүй байна уу? Бос! Сэр! гэнэ. Үг хэлэх гэвч ам зуурсан тул хутга гарган хөшин ангайлгав. Ээжийн өгсөн цайнаас нэг аяга ууж жаахан тайвшраад сая үг хэлж хамаг учраа аав ээждээ гаргасугай гэвч заримаас ичингүйрэх тул бүдүүвчлэн хэлсэн нь:

	Аав ээж минь, би одоо Солдан зангийн гарт нухлагдаж ханалаа. Намайг үүнтэйгээ 18 удаа маш хүндээр зодлоо. Иймд муу үр чинь хэцүү байна.

	Би одоо 16 нас хүрлээ. Эх эцэг гурвуулаа хамтаар жарган суувал зохилтой. Бид нэг, хоёр жилдээ хэрэглэж эдлэх цөөн мал байна гэхчлэн өгүүллээ.

	Галын захад чив чимээгүй суусан өвгөн, хөмхийгөө зууж, толгой юугаан үл мэдэгдэхүйц дохин зөвшөөрсөн бодолтой байлаа.

	Эцэг маань Солдангийнд зөвшөөрөл гуйхаар орсны хойно гадуур гарахыг оролдовч бие шархиран арга буюу унтав.

	Нэг сэрэхэд ээж аав хоёр маань уйлалдан, миний дэргэд сууж шаазгай адил шаагин хэрэлдэж байв. Тэдний маргааныг чагнавал:

	Би мод хийж элдвээр амьдаръя гэхэд чи л Солдангийнхыг түшин явъя гэж ийм аюулд учруулж байна, чамаас болж байна хэмээн аавын уйлагнан загнахад арга буюу амь зуухын эрхээр тийм боллоо гэж ээж бас уйлагнана. Тэгэхээр би биеэ хөдөлгөн суниахад аав ээж хоёр дуугүй болов. Аав ээж нар минь маргаад яах вэ, эндээс аяндаа л явчхаж болно шүү дээ гэж Айтыхааны хэлснийг бодон их л юм үзсэн шинжтэй бардам хэлснээ би одоо санаж байна, тэгээд би тэр хоёрынхоо эвийг даруй сахиулж чадсан ба гурав хоногийн дотор бие зүгээр болох тийшээ хандсан авч, бас л сайжраагүй хөл доголон байлаа.

	Тэгэвч өнөөх улигт ажил хонь хариулах, түлээ түлш бэлдэх, хурга барих, мал саах, гал тогооны ажил хийх зэрэгт орж эхлэв.

	Харин хонь хариулах нь элдэв зовлонгоос хол явах, нөгөө талаар өөрт зугаатай учир ихэвчлэн хонь хариулдаг болж билээ.

	Арваад хоногийн дараа хонио хариулж явтал хоньд маань хаданд асаж, ямаанууд цохио дамжин цовхрон мөргөлдөж байх нь биед амар, сэтгэл тавиун байв.

	Гэтэл Айтыхаан хэдийн дэргэд ирчихсэн байхыг би гэнэт цочин харж чи юунд зогсном, суу! гээд өөрийн сууж байсан хавтгай чулуун дээр зай гаргав.

	Тэр их л урамгүйнхэн суугаад нэг л зовсон байдалтай нам дуугаар Күмүсүү чи! Намайг битгий зэмлээрэй!

	Чи Миний нэгэн насны хань мөнийг би өнөөдөр батална. Иймээс чамд өөрийн зовлонг нуултгүйгээр хэлэхээр эрсээр ирлээ.

	Миний ах Кевкей хорь гаруй эрчүүдийн хамт Чамарбай лам, Урамбай тайж нарын албан татвар авдаг, охид эмсийг хүчээр худалдан авч эхнэр болгох явдалтай тэмцэлдээд хүчин хүрэлгүй баригджээ.

	Сургийг дуулбал алахаар бэлтгэн буй бололтой, ийм учрыг чамд сонсгохоор ирлээ. Чи миний ажилд туслах биз хэмээн миний зүг ямар ч ичгүүргүйгээр харахуй дур би баахан ичсэн авч, би түүнд өөрийн зовлонг бүрэн хэлээд дараа нь ийн өчив.

	— Чи надад үүнийг дуулгахаар зорьж ирсний учрыг ойлгохгүй байна. Би нэгдэхэд нас бага, хоёрдож, намайг дорд язгууртан гэх тул би худалдааны мал мэт хэзээ ч зарагдах нь лавтай хэрэг болохыг чи ойлгох биз дээ. Иймээс чиний ажилд тусалж чадахгүй биз хэмээн хэлж амжив. Энэ үгийг Айтыхаан сонсон, хэрэв чи тэгж бодож байгаа бол би чамайг эцэгтэй чинь яриад худалдаж авсан нэрээр өөртөө шилжүүлэн авахад чиний ээж аав татгалзах болов уу? Хойчийн үед худалдах ёс эрхбиш ангижрах буй за!

	Тэр үед хоёулаа санаа нийлбэл ямар вэ? хэмээн миний зүг ажиггүй ширтэж, гарыг минь чинэртэл атгав.

	Би ичсэндээ хэлэх үгээ олсонгүй. Зөвхөн түүний зүг аль болохуйц зөөлнөөр харсанд тэр намайг угз татан үнсээд:

	За, одоо чи! Минийх болсон гэх үгийг бүдэнгэ хэлээд цааш хурдан гэгч алхав. Түүнийг дуудавч эргэн харсангүй эргэж гараа даллах нь үзэгдэв.

	Би урьд аав ээждээ ч ийн үнсүүлээгүйгээ бодон ичингүйрэвч нэгэнт өнгөрчээ. Үүнээс хойш энэ Айтыхаан миний чээжнээс гарахаа бүр больчхоод харин хамт тоглож байгаа, хамт нэгэн гэрт байгаагаар зүүдлэх нь олшров.

	 

	* * *

	Ингэж мунгинасаар атал ургамал ногоо жигдэрсэн зуны сайхан цаг ирсэн болохыг хэн яахин үл сонирхох билээ.

	Би Айтыхаантай уулзахаар түлээ түүхийн ялдамд тэднийхний хотоор ойртвол тэр огт харагдахгүй, харин дүү нь бололтой бяцхан хар нүдтэй хүү голын захад байлаа. Түүнээс Айтыхааныг асуувал Чамарбай ламын тийш явсан гэхийг сонсоод тэр даруй итгээгүй авч, Айтыхааны хэлж байсныг санаад итгэлээ.

	Тэндээс би гэлдрэн сажилсаар Солдангийн гэрийг өнгөрч өөрийн муу гэртээ ирвэл:

	Эцэг маань маш баяртайгаар Зээ! Миний хүүхэн сонсож бай! Манайх маргааш Солдангийнхаас салж нүүх боллоо.

	Эднийх манай гэрийг нүүлгэхээр таван тэмээ өгч байна. 15 жил эднийд зарагдсаны хөлсөнд дөрвөн морь өглөө. Түүний нэгэнд нөгөөх чиний дуртай борлог морийг чинь өглөө гэж хөлсөө гартал цай ууж, урьд инээгээгүйгээ инээн сууж байлаа. Ийм үг сонссон чихэндээ би үл итгэн аавыг ширтэхэд аав улам лавтган хэлэв.

	Би баярлан чухам юу болсноо өгүүлж үл чадна. Харин ингэж хэчнээн баярлавч намайг тааламжтай үнсэгч маань миний сэтгэлд хадаастай байх нь сонирхолтой билээ.

	Манайх тэндээс нүүж, бараантан хоцрох Солдангийн хотыг эргэн харвал далд орсон байв.

	Би баяртайгаар бор морио гуядан, 

	— Солдангийнхаас хагацлаа

	Сайн замдаа шилжлээ хөө!

	гэж яагаад ч юм аяндаа үглэв. Хужиртын тал хэмээх ус ургамал бүрдсэн үзэсгэлэнт газрын зүг хандан явахдаа чухамдаа эхнэр аваад явж байгаа эр хүн шиг бардам явсан билээ.

	Миний өмнөөс урьд удаа нэг үзсэн Урамбай гурван дагуулын хамт явж байв. Тэр Айтыхаантай адил махлаг биет залуугийн гарыг ард нь хүлж орхисон явж байгааг хараад гайхан ширтэж зогсов.

	Харин Урамбай хэдийн миний дэргэд ирж орхисон намайг тойрон харж байв. Би зэвүү хүрч, 

	— Та! Юуг нь их харсан юм бэ? гэж хэлэх гэснээ амаа татав. Харин би хүлээстэй хүнээс, 

	— Та чинь Кевкей юү? гэж асуутал тэр эргэн харав. Дагуул гурван хүн ташуур зангаад түүнийг ташуураар тархиар нь татаж, үг дуугаргасангүй, харин өнөөх гайхал Урамбай миний аавын дэргэд очиж ярилцан ахуйг хараад урьдын танил юм болов уу? гэж гайхаж билээ.

	Тэд цааш довтолгон явав. Би аавын дэргэд ирээд, 

	— Аав аа? Саяны хүн юу гэж байна? гэсэнд аав их л зэвүүцсэн маягтайгаар чиний нэрийг асуугаад, хэдэн настай вэ? Танайх хаа буух гэж яваа юм бэ? гэж байна хэмээн өчив. Хэрэг биш болсныг сая мэдэж, зүрхэн тушаа нэгэн бөөн хар юм буй болж, тэр чигээрээ хатуу даран өвдөх мэт болов.

	 

	* * *

	Хэдэн хонь маань зүлэг даган тавиун бэлчиж морьд гэрийн гадуур чөдөртэй налайж ахуйд над сайхан санагдаж, ааваасаа ийн асуув.

	— Солдан ямар учраас манайхыг зарцлан зовоохоо байгаад, бас тэгээд хэдэн мал өгдгийн учир юу вэ? гэхэд, 

	— Хүү минь! Солдангийнх Улаан хус руу нүүх болсон гэнэ, тэндээсээ зарц авах болсон тул манайхыг суллажээ. Хойд хошуундаа нэрээ үлдээхийг хичээж, хэдэн морь, мал өгөө л биз хэмээн чухам миний сэтгэлд яг тохируулан хариуллаа.

	Миний чээжнээс гарахаа байсан өнөөх маань хаа яваа бол гэж гэнэт санаашран гарч голын зүг явбал орчин тойрон олон гэр ярайж нэн сонин үзэгдэв. Явсаар боргио бүхий усны дэргэд очвоос хуйлран эрчилж, миний зүг довтлох Айтыхааны бодлыг дүрслэх мэт байв.

	Оройн улаан наран шартал туяагаараа юм бүхнийг голж шилэхгүй ив ижилхэн гийгүүлж, холхи айлын тооноор гарсан утаа агаарт цэнхэр хөшиг татаж, алс талд нүд алдам зэрэглээ эвхрэн бараалж харагдана.

	Алсаас цагаан зүсмийн морьтой хоёр хүн нарны сөрөг гялалзан ахуй нь нэгэн бодол төрүүлэв. Тэр хоёр ойртсоор хэдэн гэрийн дундуур хурдалсаар хоньд үргээн довтолгож шууд манай гадаа очиж буусныг харвал нэг нь Айтыхаан лугаа адил ба очихыг хэдий хүсэвч чухам мөн бишийг танихгүйгээс гадна, намайг гэргийгээ болгон аваад ирсэн буй за гэж итгэснээс очоод хэрэггүй гэж бодов. Тэгээд би тарсан хоньдоо цуглуулж, ургаж жигдэрсэн цэцгийн дунд алхаж явахдаа хоёр морьтой хүн ойртож ирснийг ч мэдсэнгүй. Тэр хоёр бараан морьтон шууд манай зүг бас очлоо. Чухам яагаад морьтой хүмүүс цуглаад байгааг яахин мэдэх вэ? Би элдвийг бодож алс огторгуйд хөвөх үүлсийн сонин дүрсийг харж байх зуур өнөөх морьтнуудыг мартжээ.

	Орой болж сүүлийн ирсэн хоёр морьтон буцаад явах нь үзэгдэв.

	Гэтэл цагаан морьтой хүн намайг чиглэн ирэхэд би модны ард чимээгүй нуугдан зогстол Күмүсүү! хэмээн миний дотно таних дуу гарсанд Айтыхаан ирснийг сая мэдэж, түүнд би үсрэн хүрэв. Тэр намайг сулхнаар тэвэрч, миний зүг ширтэн санаа алдаж 

	— За! Күмүсүү минь ээ! Би чамайг 17 насанд чинь гэргий болгож авахаар тогтож 90 гүүгээр худалдан авах болсон билээ.

	Гэтэл Урамбай баян ирж, үнээр хүч дийлэн зуун гүү өгч... гээд үг нь тасалдахад хасгийн ёсыг мэдэх би үгийн түрүүгээр дотор бачимдан өөрийн эрхгүй эхэр татан уйлан эхлэхэд Айтыхаан миний толгойг илбэн, хэдий тийм боловч би чамайг мартахгүй, чи арга бодох хэрэгтэй, ямар ч байсан харгис Урамбайд бузарлуулахгүйг бодоорой. 

	Чи эхээс төрсөн хэв янзаар ариун сайхан явааг надаас өөр хэн ч үл мэднэ гэж шивнэн хэлээд миний уруул дээр гэнэт ухасхийн үнсэж, тэр дороо мориндоо шавхийн мордож цааш явав. Өдрийн тохиолдсон Урамбай, түүний төрх байдал санаанд орж өшөө хорсол хөдлөн, хутга барин дайрмаар санагдав. Би ийнхүү зовлонд учирснаа өөрийн муу ч юм уу? Айтыхааны буруу гэж огт бодсонгүй ийм бузар булай ёсонд автсан казах үндэсний хуучин, харгис байдлыг жигшин зүгээр байтал уйлмаар санагдаж нулимсаа хавчсаар гэртээ орж огт мэдээгүй хүн шиг сэтгэлээ барин суулаа. Сэм ажвал аав ээжийн царай нэг л муу байв.

	Аав ам нээж чичирсэн хоолойгоор миний охин эцэг эхийн ачаар овоо болов.

	Чамайг 17 хүртэл асарч, чи ч биднийгээ халамжилж айлд зарагдан аав ээжээ тэжээн баярлуулж байна, үнэндээ чамайг балчир байхад бид зовж байсан билээ.

	Гэтэл одоо охиндоо өчих нэгэн зүйл байна, юу гэвэл:

	Казах үндэсний тогтсон урьдын ёсонд бүсгүй хүн ам өгсөн (сүй тавьсан) эрд очдог билээ. Энэ ёсыг бид хэн маань ч эвдэж болохгүй, эцэг эх хоёрын элбэрлээр энэ бие чинь өсөж өдий болоод дээдсийн ёсыг нугалж боломгүй.

	Харин миний охин 10 хүрээгүй насандаа айлын боол болж бишгүй л муу юм үзлээ.

	Сая Айтыхаан гэдэг хүү ирээд чамайг авааль гэргий болгох гэж 90 гүү өгөөд өдөр сар болзон байтал, харин Урамбай занги ирж зуун гүү өгч дийлээд намрын эхэн сард авна гээд явлаа.

	Бид яаж ч чадсангүй хоцорлоо. Миний охин Урамбайн 3-р эхнэр болох заяатай юм байлгүй, дээд тэнгэр өршөөг! хэмээн нулимсаа асгаруулав. Эжий юу ч хэлэлгүй буруу харан эхэр татан сууна.

	Яагаад ч юм, энэ үед миний санаа шулуудан огт зовсон шинжгүйгээр аавын зүг эгцлэн харж бүү зовогтун! Тэр миний хэрэг, харин элдэв явдал, уршиг тохиолдвол намайг битгий зэмлээрэй! гэв. Энэ үгийг би юу бодоод хэлснээ сүүлд нь эргэцүүлээд ч олсонгүй, яагаад ч Урамбайн эхнэр болохгүй. Айтыхаандаа очно гэж санаснаас л тэр биз гэж эргүүлэн бодов.

	Ингээд гэрээс гарч морио аргамжаад хургаа ялгаж хашаад гадаа араг дээр сандайлан суухад зэргэлдээх хот айлуудын хурга малаа ялгах дуун сонстож, элдэв юм сэтгэлд буун өнөө шөнийг яаж өнгөрөөх билээ гэсэн бодол оров.

	Хэсэгхэн тээнэгэлзсэнээ гэрт орвол аав маань бодолд дарагдсан хэвээрээ сууна. Би аавыгаа хараад гэнэт өрөвдөв. Бүү зов, аав аа! Одоо тайван унтах хэрэгтэй гэж сургамжилсан авч, би сүүлдээ өөрийн эрхгүй өвөр дээр нь тээж унан, аав ээж хоёроо уруу татан бараг шөнө турш уйлаан майлаан боллоо.

	 

	* * *

	Ойрдоо Айтыхаантай ер уулзахаа болилоо. Харин нөгөө Урамбайнд очих сар хоног ойртон ойртсоор нисэх мэт хурдан байх шиг санагдана.

	Харин Айтыхаантай учран ярих хүсэл оргилж, тэсгэлгүй хүлээнэ. Одоо зуны дунд сар, аюулт болзоо сар гаруйхан үлдээд байнам.

	Зүрхэнд хадаагдсан нэгэн өвчин улам хатуурч амь булаалдах нь даанч хэцүү. Харин айл амьтан түйвэн үймэн, энд тэндгүй зодоон бослого гарч байв.

	Энэ хэрэгт Айтыхаан оролцон осолдоогүй байгаа даа гэж бодов. Яагаад надад гурван сар хариу мэдээ чимээ өгөхгүй байдаг билээ! Тэгэвч Урамбайн зүгээс элдэв эргүүл туршуул өдөр бүр шахам ирэх нь нэг л сэжигтэй байлаа. Хамгийн гол нь Айтыхаан мэнд амар байж надтай уулзаасай! гэж зүрх догдлох боллоо.

	Би өдөр бүр л хэдэн хонио хуучин заншлаараа даган гарч ийш тийш хүн харуулдан Айтыхааныг хүрээд ирээсэй гэж хүсэн суудаг боллоо. Нэг өдөр бэлчээр дээр оонын хүзүүгээр гөрмөл ташуур сүлжиж суутал Орлойн дөрөлжийн тэнд үнгэлдэн наадах нохой мэт хэдэн морьтой хүн нааш цааш сүлжин хөөцөлдөж үзэгдэв.

	Ажиглаваас, арав гаруй морьтон хүн нисэх мэт довтлох бөгөөд араас нь хэдэн хүн үнэгэнд тавьсан нохой адил хөөх нь үзэгдэв.

	Жаргалант орох замын тэнд нэгэн бараан морьтой хүн цаашлан довтлох нь харагдав. Наран орой болсон тул түлээ түүж харихаар болж, хонио гэрийн зүг хандуулав. Сэтгэлд нэгэн манан бүрэлзэхийн дунд Айтыхаан тодорч, түүний ярьж байсан үг санагдав.

	Айтыхаан нэг удаа над аминчлан хэлэхдээ:

	— Манай ах сайн цаг ирнэ. Муу улстай тэмцэж ялна. Тэгээд жаргана гэдэг гэсэн үг сэтгэлд бүрэг бараг давхцав. Гэрт ойртон ойн захад гарахын сацуугаар нөгөө цагаан морьтой хүнийг олон морьтой хүн хүрээлж орхисон, авч явж харагдав. Би үүрсэн түлээгээ гаднаа буулгаад гэртээ ч оролгүй олон хүнд баригдсан өнөөх цагаан морьтон хэн болохыг мэдэхээр замыг тосон зогсов. Удалгүй дөхөн ирсэн өнөөх хүмүүсийг сэм ажвал баригдсан цагаан морьтой хүн маань Айтыхаан мөн байлаа. Миний зүрх догдлон чээж тэлэгдэх шиг болж, түүний зүг ухасхийхийг завдсан авч, биеэ барьж зогстол Айтыхаан намайг занасан мэт хөмхий зуун муухай хялайхыг үзэн, дотор харанхуйлан гомдох шиг болж, хажуу тийш зам буруулан нэгэн саглагар модны ёроолд суун нулимс асгаруулан олон зүйлийг эргэцүүлэн эвлүүлж ядан бодов.

	Гэрийн зүг буцахдаа мөн л Айтыхаантай уулзаж, учир байдлаа хэлэх сэн гэдэг бодолд автан, хэзээний бодол болсон заншлаараа аргал түлээ түүнгүүт оройхон гэртээ ирэв. Морьдоо дөхүүлж аргамжих хэрэгтэй болсон тул шугуйн зах руу орсон морьдоо авахаар явтал од түгж алсын бараа мэдэгдэхээ болив.

	Хэдэн морь маань идэшлэж байв. Үргэлж шахам унадаг номхон буурлынхаа чөдрийг аваад эргэтэл модны чөлөөнд нэгэн цагаан морь үзэгдэв. 

	Би гайхан юун адуу морьдтой нийлснийг мэдэхээр дөхөн очвол эмээлтэй байхыг үзэн лавтгаж харваас өдрийн Айтыхааны унаж явсан морь мөн шиг байхад тэр даруй баярын магнай тэнийн хашхирмаар болсон авч, сэтгэлээ барин Айтыхаан биш ч байж магад, юу боловч учрыг тунгаах нь чухал хэмээн бодоод үүлний цаагуур далдлагдсан сарны гэрэл тусахыг хэсэг зуур хүлээн бие далдлан харж байвал юу ч үл үзэгдэнэ. Чимээ чагнаад ч мэдэгдэх юм огт алга. Саран үүлнээс мултарч хавь орчныг гийгүүлэхэд гэнэт морины цаанаас урт хар сүүдэр сунан бараантаж нэгэн хүн моринд дөхөн ирэхийг үзэв.

	Би өөртөө дөхөн яваа тэр хүнээс зайцан холдож, голын ус руу чиглэв. Тэр үл мэдэх хүн намайг мэдсэн бололтой миний хойноос шууд чиглэв. Замаа буруулж, модны ард нуугдан байтал хажуухан талаар зөрж гарах нь Айтыхаан мөн байлаа.

	Тэр усны захад очиж цомцойн суугаад нүүрээ угааж эхлэв. Миний баярын сэтгэл догдолж зүрх түг түг цохилов. Би сэмхнээр гэтэн дөхөж Айтыхаанд мэдэгдэлгүй ойртохыг бодон гэтвэл хөлд гишгэгдсэн шилмүүс хугарч чимээ гарахад Айтыхаан ухасхийн босож модон дотор умбан алга болов.

	Би гайхаш тасарч ийш тийш хайгаад олсонгүй. Тэр яагаад миний хөлийн чимээгээр дүрвэсэн учрыг ч бодоод бас олсонгүй. Тэгээд мориндоо очиж явтал ард минь гэнэт хөлийн чимээ гарахад цочин эргэж хашхирах гэтэл Күмүсүү минь! Би байна, битгий ай! гэж Айтыхааны дуугарахад би гүйн очиж эрх хүүхэд шиг Айтыхааны хүзүүгээр тэврэн газар сөгдөв.

	Бид хоёр хэн хэн маань хэсэг зуур дуугүй байснаа Айтыхаан ам нээж шивнэх шахам хэлсэн нь:

	Би чамаас салсан өдрөөс эхлэн 10 гаруй хоног танил долоон найзынхаа хамт ой шугуйгаар хэсүүчлэн бүгж, шөнө нь Чамарбайн шоронгийн харуулыг отож, ахыгаа гаргаж авах арга хайж өдий боллоо.

	Гэтэл, ах маань биднийг очихоос өмнө оргон гарч амжсан бөгөөд саявтар баруун Сөнөдөөс дахин баригдсан байна. Тэгээд Чамарбайнхан шорондоо хийгээд энэ өдөр алахаар авч явсныг бид зүүн ой дотроос харж мэдээд өмнө нь отож байгаад бидний хэдэн залуу дайрч орон авч явсан. Хэдэн хүнийг дохин унагааж, хойноос нь нэмж ирсэн хүчтэй зодолдон ахыг авч явсан бөгөөд би хэдэн хүнтэй зодолдож байгаад хоцорсон ба нөхдийнхөө хойноос мордон зугтаж Чамарбайнхан намайг хөөхөөр нь би энэ агуу цагаанаараа зугтсан боловч олон хүнд аргагүйдэн баригдав. Тэгээд хүлэгдэн явж байхад чи зам дээр дайралдсан ба өөрийн хамсаатан гэдгийг тэдэнд үл мэдэгдэхийн тулд чамайг хялайн харсан билээ. 

	Чамарбайнхан сүүлдээ замаас тарж гурав нь намайг шоронд хийхээр авч явахад би тэдэнтэй зодоон үүсгэн суллагдахыг хичээж байтал азаар нутаг голын хэдэн хүн ирж намайг өмгөөлөн, тэднийг ноцолдох завшааныг тохиолдуулан оргон давхиж энд ирэв. Тус болсон сайн нөхдөө орхидог нь хувиа бодсон хэрэг биш, тэд лав тэр гурвыг дийлэх нь лав. 

	Одоо манай нутаг орноор газар бүр үймээн гарч, энгийн ардууд ихэс дээдсээ номхотгож, шударга ард бүрийн хүсэл биелэх болно. Манай ах хэдэн хүнтэй нийлэн Жаргалантаар довтлон баяд ноёдын эрхэнд халдаж, ядуу олонд тус болох юм гэнэ гэсэн лавтай мэдээ сонстож байна.

	Баригдахад хүрвэл ах маань аварч чадна гэлээ.

	Би Айтыхааны бүх явдлыг сонсож мэдсэний дараа өөрийнхөө тухай бүх санаж бодсоноо сэтгэлээ ханатал ярив. Энэ бүгдийг сонссон Айтыхаан уртаар сүүрс алдаж, бид энэ муухай өс дэглэмийг л жигшээд байгаа хэрэг шүү дээ, одоо яая гэх вэ, харгис Урамбайнд очих болсноос хойш ёсыг дагаж очих л хэрэгтэй болж дээ гээд чанга гэгч тэврэн үнссэнээ миний ичингүйрсэн байдлыг мэдсэн бололтой яриагаа өөрчлөн, чи намайг хэзээ ч харгис Урамбайд бузарлуулахгүй гэж хэлээд хоолой минь чичрэн нулимс өөрийн эрхгүй гарлаа.

	Тэр маань намайг ихэд өрөвдөж байгаа бололтой толгойг минь илснээ би одоо явахгүй бол баригдаж магад гээд эрийн зориг гарган морин тийш зүглэх зуур би Урамбайн цаад талын ой дахь горхинд ирж байх болно шүү гээд шөнийн бүдэг гэгээн дундуур цаашлан далд орлоо.

	* * *

	Намрын эхэн сарын шинийн гурван, дөрвөн ойртож байлаа. Сэтгэл зүрх давчдаж харгис Урамбайг бодох бүр ой гутан уур хүрч байлаа.

	Өдөр шөнө ээлжилсээр улигт өдөр болж, уул талыг улаан наран гийгүүлэхэд аав ээж хоёр маань уйлан хайлан бурхан тэнгэр дуудаж төрсөн охиноо хар нялхаар нь хөгшин казахын эхнэр болгон толгойд нь цагаан даавуу нөмөргөх гэгч муу шинж билээ гээд улам улам уйлалдан миний сэтгэлийг эвдэв.

	Тэгснээ муу охины минь хувь тавилан үүгээр дуусах биш, залуу хүний замын хүзүү урт, цаашдын нь хувь заяанд муу болно гээд нулимсаа арчин уйлахаа болив.

	Удалгүй хэдэн хүн давхилдан ирсний дотор цагаан сахалт Урамбай их л гоёчихсон ирэв. Би түүнийг харах бүр дотор арзганаж байв.

	Хөгшин Урамбай чонын нүд шиг жартгар харцаар намайг байн байн ширтэж марзганана. Аав ээж хоёр яаж ч чадахгүй сандран казахын заншлаар давс тариа саванд хийж, миний өөрийн гэсэн хувцсыг авдарлан, буурал моринд минь унуулж өсөж төрсөн гэрээсээ гаран хүний хүн болох замдаа орлоо.

	Казахын энэ бурангуй муухай ёс журмыг тэвчиж эс чадаад уйлан уйлсаар гэрээс холдов. Нэлээд яваад эргэж харахад бор гэрийнхээ үүдэнд ээж аав хоёр маань торойн хоцров. Аав ээж хоёр минь хэчнээн хөрөнгө малтай байгаад яах вэ? Ганцхан намайгаа л дэргэдээ авч явбал болох нь тэр гэж бодсоор үлдсэн буй за!

	 

	* * *

	Урамбай шинэ гэргий авсны найр хурим болж, гэрт гадаагүй шуугиан шаагиан болж байхад ганцхан миний сэтгэлд хар толбо сууж элдвийг бодон гуньхарна. Надаас түрүүн уйлаан орилоон болж очсон жаахан охин их л хэвлүү маяг гаргаж гоёж гоодож орхисон, голын ширээний дэргэд сууж байх нь надад их л эвгүй бодогдон дур гутаж суулаа.

	Хуримд ирсэн залуу хөгшин казахууд согтож хашхиралдан зарим нь асган цутган үхэр, мал шиг ууж л байна.

	Гадаа дуу шуу чангарч зодоон нүдээн гарч үймэлдэнэ. Нэг ёсны зэрлэг амьтад дунд орчихсон мэт санагдан айдас төрөх шиг болов. 

	Цагаан сахалт хөгшин Урамбай хүртэл согтууран нүд улайж энд тэнд очин эхнэр хүүхэд самардан эрээ цээрээ барна. Тарган молдой нар юм горилсон гөлөг адил надыг ширтэн харна. Эх захаа алдсан энэ түйвээн намдахгүй үргэлжилбэл над харин ашигтай мэт санагдав.

	Яагаад гэвэл ингэж байгаа мангуунуудаас оргоод явахад ч үл мэдэх тул би огт тоомсоргүй сууж байлаа. Миний дээд талыг авч халхайн суусан хөгшин шалхгар эхнэр толгойныхоо битүү боолтыг байн байн засаж сууна. Тэр их л намбатайгаар намайг ширтэн аягатай архи өргөн барьж, 

	За эрхэм шинэ хатан танд сайн бүгдийг ерөөе! Манай эзэн Урамбайн хишгийг хүртэх азтай юм байж. Чи хичээл бодлоо эзэнд зориулж нэг жилийн дотор үр төрүүлж чадвал их л хүндтэй хатан хэвээр байх эрх олдоно, эс тэгвэл бид бүгдийн зарц болж хамгийн хүчир хүнд бүхнийг та нуруундаа үүрэх болно шүү дээ гээд урт эрүүгээ чичгэнүүлэн хөдөлгөнө.

	Би үнэн голоосоо зэвүү хөдлөн өгсөн архийг нь нүүр өөд нь цацмаар санагдавч авсангүй толгой сэгсэрч гараад ирэх зөвшөөрөл гуйлаа. Намайг нэг шивэгчин хөдлөх бүр даган харуулдах боловч миний сэтгэлд Урамбайн гэрээс зайдуу харагдах шигүү ой, түүний доторх болзоот горхи тодоос тод бууж байв.

	Гадаа гарч ойн зүг хэсэгхэн ширтэхэд сэтгэл уужирч Хашаатын шугуй нүдэнд дотно үзэгдэнэ.

	Айтыхаан минь тэнд байгаа болов уу? Намайг ингэж буйг мэдсэн болов уу? гэж бодоход нүдний нулимс аяндаа асгаран унах гээд байлаа.

	Би их тэвчээр гарган биеэ барив. Оргох арга сүвэгчлэн бодвол үнэндээ сэтгэлд юу ч орох биш дэргэд сахиж буй бүсгүйдээ:

	— Чи орж бай! Би салхинд жаахан суугаад орно гэв. Өнөөх шивэгчин миний үгээр гэрт оров. Би тэсэлгүй Хашаатын ойн зүг хурдлан гүйв. Хойноос минь ноход хуцалдан давхив. Нэлээд холдсон боловч, хүмүүс хашхиралдан ирэв. Би улам хурдлан гүйв. Морьтой хүмүүс ч давхилдан үзэгдэв. Удалгүй Урамбайн зарц албатууд давхин ирж намайг барьж авлаа. Зарим нь уурсан хараана, зарим нь өрөвдөн зөвтгөнө, зарим нь хатан авхай гэж хүндэтгэнэ. Тэгтэл 20 орчим насны залуу өмнө минь ирж их л ёстой нүүр өөд нь ажиглаад эрхэм хатан эжий юунд зугтана вэ? Золтоо нутгийнхан гэж ийм догшин байдаг юм уу? Манай аав таныг худалдан авсан шүү дээ, та хэзээ ч бидний хүн, бидний гараас мултрах цаг танд ирэхгүй биз! гэснээ дагуул хэдэн хүнийг аваад яв! гэж толгойгоо дохив.

	Намайг ишиг мэт ийш тийш бөндгөнүүлэн дугтчиж явсаар Урамбайн дэргэд аваачин суулгав. Улаан нүдэн харгис Урамбай намайг их л зэвүүцсэн байдалтай шүд зуун харж, муу өлөгчин чи надаас юунд зугтав. Би чамайг өөрийн хөрөнгөө өгч авсан тул чамайг алсан ч миний дур! Яаж ч хэрэглэсэн чи бүгдийг нь давж өнгөрөөх ёстой гэж хэл нь ороолдон согтуу дуугаар хашхирч, энэ муу эмийг ташуурын амт үзүүл! гэлээ.

	Баян Солдангийн зодсон сорвийг шинэтгэн Урамбайн ташуурын сур намайг зовоож гарлаа. Өвдөхийн эрхээр би орилон чарлавч тус болсонгүй, сүүлдээ яавал ч буцахгүй гэж бодоод шүд зуун зодуулж байгаад ухаан алджээ.

	Миний дотор яасан ч эдэнд бууж өгөхгүй гэсэн ганц бодол зүүлттэй байлаа. Гэнэт ухаан орж сэрвэл харанхуй тамын дундуур туулж гэрэлт энэ ертөнцийг сая олж ирж байгаа мэт санагдан бүрэг бараг юм бодогдов.

	Хамаг бие шархиран өвдөж хөдөлж болохгүй хөшилдөн хэвтэж байв. Бодвол бүхэл шөнө ухаангүй ханхай гэрт хэвтсэн бололтой байна.

	Удалгүй хөлийн чимээ гарч нэг хүн ирэх нь шивэгчин бүсгүй байлаа. Тэр намайг эргэж тойрч байсан бололтой. Сэргэснийг мэдээлэхээр цааш явав бололтой. 

	Удалгүй Урамбай занги хаван нүдэн болоод орж ирэв. Тэрбээр их л нялгануур зангаар За! Эрхэм хатан таныг арай дэндүү зодчихов бололтой, уул нь хатан та миний өмч шүү дээ, тийм болохоор гомдох ч юм байхгүй байх, та намайг аргадаж энхрийлсэн бол арай ч би танд тэгж хандахгүй хайрлах л байсан даа гэв.

	Миний уур шатаж чам шиг өгөр харыг би аргадах уу? Үхтэлээ чи надаар аргадуулахаа үзэхгүй биз гэж хэлэх гэснээ амаа барьж юу ч хэлэлгүй тэсэв. Урамбай тооно өөдөө харснаа хатан бид хоёрын ханилан суух жинхэнэ гэр маань энэ шүү дээ. Шинэ эхнэр минь босогтун! Нүүр гараа угааж, хайрт наддаа гарынхаа цайг чанаж амсуул! гэлээ.

	Энэ үг аазгай хөдөлгөн жигшүүр төрүүлэв. Би нэг мэдэх нь ээ өндийн босож, 

	— Би чиний эхнэр биш, энэ толгой мөрөн дээр байхад чам шиг өгөр хөгшин казахаар тамлуулахгүй, чи миний зовлонг амсаж жаргана гэвэл нас чинь хүрэхгүй гээд хэлчихсэнд Урамбайн уур шатаж усан хавдар болсон нүүрээ цэлцгэнүүлэн, чи миний буяныг амсаж жаргах зол чинь дутаж. Чамаар эхнэр хийж нэрээ бузарлуулахгүй, харин би хоёр эхнэрийнхээ зарц болгоно. Чи өнөөдрөөс эхлээд миний хоёр эхнэрийн маань үүдийг сахих болно. Чамаар зарц хийж жаргалаа эдлэх хоёр авгай маань азтай хэрэг гээд хөмхий зуун гарахад нь битүүдээ баярлах шиг боллоо.

	Өвдөж шархирах шархаа дараад бостол үүд нээгдэж Урамбайн хөгшин эхнэр их л ууртай орж ирээд нүүр өөд минь ширтсэнээ чам шиг ядуу гуйлгачин аманд орсон олзоо хэлээр хүлхэх гэгчээр манай эзэн Урамбайн залуу эхнэр болж хэвтэх сайхан аз алга уу? гээд ширэв татсанаа өөрийн минь навсгар дээлийг хөл дор минь шидэж чи зарц болсноо мэдэж байгаа биз! Манай дээдсийн өмсгөсөн хувцсыг тайл! гэв.

	Үнэндээ Урамбайн эхнэр болголоо гээд янз бүрийн зүүлт унжлага болсон навсгар хувцас хүчээр өмсгөсөн нь над тойв дараа болж байсан юм.

	Түүний нь хурдан гэгч тайлж, өөрийнхөө дээлийг өмсөхөд сэтгэл уужрах шиг сайхан санагдав. Би яалаа гэж хүүхэд маягаараа байхаас дургүйцэх билээ.

	Сэтгэлгүй хүний эхнэр болж жаргахаас зарц болсон минь хавьгүй дээр билээ. 


ЦЭЦЭН БАЧИТ ХОЁР 
(Концертын хошин номер)

	Бачит— Залуувтар сэргэлэн хүү тоглоно. Тэр бээр дэлбэн том цагаан малгай өмсөж таяг барин, уранхай муу дээлтэй гарч ирэн (үзэгчдэд хавдан)

	Бачит— Одоо миний үерхэгч нэг нөхөр ирнэ. Тэр хэдийгээр Цэцэн гэдэг нэртэй боловч үнэндээ шал тэнэг амьтан юм. Харин бид хоёр батаас үерхэн хамт нөхөрлөж, хонь мал хариулан ирсэн бөгөөд юу олдсоноо хувааж иддэг байлаа. Би арай илүү цэцэн болох тул юм бүхэнд түүнийгээ удирдан замчилж эдүгээ хүрлээ.

	Түүнийг дуудаж ирүүлэн, ямар тэнэг амьтан болохыг та нарт үзүүлье! Нүдээр үзэж байж л та нар аяндаа мэдэх болно.

	— Цэцээн! Цэцээн! Нааш ир! гэж хашхирна.

	— За! За! Хүлээж бай! Одоо очлоо! (Алсад бүдэг дуу гарна).

	Бачит— За тэр муу болхи амьтан мөд бүтэж ирэхгүй, иртэл нь энд л хүлээе гээд нэг хадан дээр суутал, хадны ёроолд нэгэн олгойтой юм байхыг үзээд:

	— Ээ гялай! Азтай хүү гэж цаанаа л өөр байна

	(Олгойтой юмыг гар дээр авч).

	— Шар тос! Шар тос! Үүнийг одоо идээд хэрэггүй, нөгөө тэнэгтээ (Цэцэнийг хэлж байна) үзүүлж байгаад зад залилаад нүүрэн дээр нь бахархан идье!

	— Тийм! Тийм! Ха ха ха ха (Энэ үед Цэцэн ирнэ).

	Цэцэн— За! Чи юу гээд хашхираад байна (Цэцэний хувцас маш муу ноорхой авч их л золбоолог хүү байна).

	Бачит— За хө, Цэцэн минь! Энэ хадны ёроолоос хэсэг шар тос би оллоо. Ерөөс шар тос нь настай хөгшин хүнд зохимжтой гэж өвгөчүүдийн ярихыг олонтоо сонссон тул бид хоёрын аль настай ахмад нь үүнийг идэх хэрэг боллоо.

	Цэцэн— Аа тийм үү? Зүйтэй л хэрэг байна. Тэгэхээр чи хэдэн настай вэ? Эхлээд хэлнэ дээ хө!

	Бачит— (Үзэгчдэд хандаж) Энэ надаас эхэлж асуусан нь бүр сайн боллоо. Би дэлхий дээр байдаг хамгийн их настны тоонд өөрийгөө оруулан хэлээд, энэ тэнэгийг мухардуулж орхиод тавтай идэж гарна (гэж бардамнан өгүүлээд) Цэцэнд хандан, 

	— За чи дуулж бай! Би аль эртний хүн юм. Чамаас ах юм. Яагаад гэвэл:

	— Араатны хаан арсланг үгүйд, хүний хаан Автайн (Автай сайн хааныг хэлж байна) балчирт, захын модыг зулзага байхад, загал бугыг янзага байхад, Хэнтий уулыг гүвээ байхад, Хэрлэн голыг шалбааг байхад, Хэдрэг таван заамал, хэрүүлийн гурван чуулган гэдэг газар төрсөн гээд Цэцэнийг харахад, Цэцэн газар өнхрөн тэлчгэнэж, учиргүй уйлж гашуудан:

	— Эвий минь! Хөөрхий минь! гэж үглэнэ.

	Бачит— (Үзэгчдэд) Энэ ухаан муут болхи амьтан маань хэлэх үггүй болж, миний цэцэн үгэнд мухардан бухимдахдаа уйлж байтааг нь харж байна уу?

	— За! За! Хэн маань цэцэн болох нь мэдэгдэв шүү дээ! Би олзоо ганцаар идвэл зохих авч, би зовлон үзсэн амьтан болохоор хэзээнээс нааш хэрүүл шуугианд дургүй тул чамтай хувааж идэх бодно гээд ха, ха, ха, ха хэмээн инээх зуур, 

	Цэцэн— (босон харайж) Аль! Хүү минь тэр тосоо!

	Нааш өг! гээд шууд шүүрэн авч, хөөрхий тэр минь!

	Одоо эсэн мэнд байсан бол, чамтай чацуу байх юмсанж, Чи минь! Харин нас барсан хамгийн бага хүүтэй минь чацуу юмсанж! Харламар! Чамайг насаа хэлэхээр тэр минь санагдаад, тэссэнгүй уйлав шүү!

	— Чи одоо хүүг минь орлож, үүнээс хойш над тус хүргэж явагтун! гээд, шар тосыг шүүрэн авч идэж гарав. Бачит олноос ичингүйрэн гүйн зугтах гэхэд Цэцэн барьж авч үзэгчдэд:

	— Хэн, хэн маань цэцнийг та нөхөд үзэв шив дээ! Яриад ч яах вэ! хэмээн ёслов!

	Тайлбар: 

	Энэхүү «Цэцэн Бачит хоёр» гэсэн шог гарааг, ардын аман үлгэрээс үндэслэн бичсэн бололтой. Иймэрхүү утга бүхий «Үнэг зараа хоёр» гэсэн үлгэр байдаг. Тэр үлгэрт:

	Зараа, зам дээрээс нэгэн олгой тос олж, үнэг хоёулаа хуваах болоход хэн ах нь идэхээр хэлэлцэж тохирон уралдаж, үгээр цэцэлж, үнэг хэдий заль мэх хэрэглэвч арга ухаанаар зараа дийлж тосоо идэх болсныг өгүүлдэг. Мөн эвт дөрвийн тухай (Заан, сармагчин, туулай, хөтүү) өгүүлсэн дорно дахины нэгэн үлгэрт ч, хэн нь хэнээсээ ах болохыг маргаж хэлэлцэн, ухаан самбаат хөтүү бусдаасаа ах болж, бусдынхаа дээр гарч жимс түүдэг. Үүнээс үзэхэд ардын аман зохиолыг өөрийн бүтээл, туурвилд ашиглаж байсан баримт гэж болох талтай.


ЖҮЖГИЙН ЗОХИОЛ

	СЭЖИГТЭЙ ЯВДАЛ 
(Гурван үзэгдэлт жүжиг)

	ТОГЛОГЧИД

	1. Сумьяа — (Сумын эвлэлийн үүрийн дарга)

	2. Чогжоо — (Эвлэлийн гишүүн)

	3. Даржаа — (Эвлэлийн гишүүн)

	4. Дэлэг— (Энгийн залуу)

	5. Балиа — (Багийн дарга, хүнд сурталт, ажил хойш татагч)

	6. Балжаа - (Малчин шударга өвгөн)

	7. Түгжээ — (Эвлэлийн гишүүн, ажилд хойрго)

	8. Домбожаа — (Ажил саатуулагч, багийн даргын туслах)

	9. Гэмээ — (Шударга ажилч залуу)

	10. Товжоо— (Энгийн залуу)

	11. Гүнсмаа — (Сумьяагийн сэтгэлт бүсгүй)

	12. Эмгэн — (Нутгийн малчин чавганц)

	13. Хүүхэн Туяа — (Энгийн залуу бүсгүй)

	14. Сумын дарга— (Ажилч хичээнгүй шу- дарга)

	15. Дорж— (Малын их эмч)

	16. Дамбаа — (Ажил хойш татагч, Балиа, Домбожаа нарын туслах хорлон сүйтгэгч)

	 

	Нэгдүгээр үзэгдэл

	 

	Тайзны засал

	 

	Говь хангайн завсар ургамал усаар дутмаг нутаг байх ба газрын өнгө шаравтар намар болсны шинжтэй, тайзны баруун өмнөд хэсэгт том хад харагдана. Энэ хад нь тайзанд тулсан байна. Дунд хэсэгт бор дов байх ба зүүн баруунд үхэр чулууд байна. Алсад нэгэн хөндий харагдан их зам зурайн үзэгдэнэ.

	 

	ХӨДЛӨЛ

	 

	Хөшиг нээгдмэгц олон залуучуудын сүртэй дуулал чангаар эгшиглэж, малын тухай бүжгийн үгийг дуулна. Үг нь:

	«Тэнэгэр уудам Халхын голоос

	Тэртээ холын Алтай хүртэлх

	Алдарт монголын сайхан оронд

	Агуу Октябрын сургаал дуурьсав.

	 

	(Сумьяа, Чогжоо, Даржаа, Дэлэг нар хөрөө, зээтүү, лоом барин гарцгааж ирнэ)

	СУМЬЯА — За энэ хавьд л нэг аятайхан газар шиг санагддаг юм. Ногоо элбэгтэй, дэрсний үе богино. Би үүнийг ус нь эрхбиш ойрхон байгаа болов уу гэж бодсон юм.

	ЧОГЖОО — Энэ зүйтэй, түрүүчийнхийгээ бодвол аятайхан газар байна. Гэвч, гарз байх биш эндээ шав тавьчхаад баруун тийшээ жаахан явъя л даа. Хэрэв олдохгүй шиг бол эргээд л ирнэ биз.

	ДЭЛЭГ — Манай Чогжоо хэлж байгаа юм болсон хойно эрхбиш нэг учиртай биз гэж ёжтойгоор хэлээд том цагаан чулуугаар шав тавина.

	ЧОГЖОО— (Баруун тийш эргэн дуу эхлэх нь)

	«Харц булаасан сайхан нутаг

	Хангай говьгүй чөлөөт газар

	Эцэг өвгөдийн цуутай

	Идэр бидний хайртай нутаг»

	гэж дуулсан дууны ая бүдгэрэн цуурайтсаар холд замхарна.

	Багийн дарга Балиа, өвгөн Балжаагийн хамт гарч ирээд:

	БАЛИА — За нөхөр Балжаа! Энэ орчмын ард олон нийтээрээ усаар маш их гачигдан байгаа явдлыг би танд дээр ярьсан. Иймд ард таны бие эрхбиш энд заавал нэг худаг гаргах талаар мэрийж залуучуудын хэсэгт тусалбал сайн байна гэв.

	БАЛЖАА — Би ядарсан хүн. Тэр ажилд чинь оролцож амжихгүй. Яагаад гэвэл, миний хүү бас л ийм тийм ажилд дайчлагдаад явсан, түүгээр ч барахгүй, би өөрийн биеэр биш боловч станц дээр 20 шар тэргээ өгч ажиллуулж байна.

	БАЛИА — Нэгэнт малтай хөрөнгөтэй хүн, мал аж ахуйн тухай намаас тавьсан чухал бодлогыг хойш татах хэрэггүй, та хашир томоотой хүн, элдвээр цааргалаад яах вэ?

	БАЛЖАА — Ээ дээ! Энэ муу хэдэн малаас л болох нь. Ардын хувьсгалт нам, засаг чинь ард олныгоо мэддэг, хардаг нь яалаа, үргэлж л ажил хөдөлмөр гээд л байх юм (гээд суусан газраасаа босохыг завдан байна).

	Цаанаас нь хэсэг залуучууд инээлдэн ирж явах нь сонсогдон, тэдний дунд Түгжээ гэдэг залуу ихэмсгээр нуруугаа үүрч, биеэ ийш тийш займран ханхалзаж алхана.

	ДЭЛЭГ — Малыг өсгөхөд газар ухсаны хэрэг юу байх билээ.

	ЧОГЖОО — Мөн соньхон айлддаг эр байна даа. (Бүгд залуус шоолон инээлдэнэ).

	СУМЬЯА— (Балиа, Балжаа нарыг үзэж) За та хоёр чинь юу хийж сууцгаасан юм, бэ?

	БАЛЖАА — Багаас намайг харин энд заавал худаг нэгийг гарга! гэнэ. Би яаж ганцаараа малтах юм бэ? Юм л бол дайчилна, тушаана шүү. Урьдын цагт чинь гэртээ хөл жийж суугаад л болгодог байсан юм, одоо болохгүй яав л гэж дээ.

	БАЛИА — Зүгээр сууж, бие оторлодог хуучин цаг аль эрт тонилсон шүү дээ, одоо ариун хөдөлмөрт хэн зүтгэвэл тэр их идэж, бас тэр жаргана.

	СУМЬЯА — За, за, үүн дээр муудалцаад яах юм бэ. Намын үүрээс манай эвлэлийн үүрийг энд худаг гарга! гэж даалгасан, харин Балжаа гуай станц дээр очиж, нөгөө 20 шараа хурдхан авмаар юм. Ав! гэж хэлүүлж байна билээ.

	БАЛЖАА— (Сумьяагийн нүүр өөд хэсэг зуур ширтсэнээ) Хүү минь, үнэн хэлж байна уу? Та нар чинь худаг ухаж, ард бидэнд туслах гэж яваа хүүхдүүд үү? Ямар сайн юм бэ? Санасан хэрэг сэтгэлчлэн бүтнэ гэдэг энэ байх даа, тэгэхээр би ч оролцоод яах вэ дээ.

	СУМЬЯА — Та өөр ажилдаа яв! Бид ус л гарвал дор нь хийчихнэ, мод хашлагаа тэнд нь хийчхээд бэлэн авч яваа.

	БАЛИА — Ганц хүний хийх ажилд өчнөөн хүн ирдэг нь юу вэ? Би бодвол нөхөр Балжаа худгаа ухмаар байна. Та нар харин дэрсний станц дээр очмоор юм.

	ДЭЛЭГ — Бид өнөөдөр тэнд очоод ажилгүй. Харин маргааш станц дээр очиж ажиллана. Балжаа гуай харин Их сайрт байгаа онгоцыг авчирмаар байна.

	БАЛИА — За за, нөхөд дураараа болцгоо. Харин хариуцлагатайхан хийгээрэй. Би орон эргэж ирж үзнэ гээд зүүн тийш нуруугаа үүрч их л маадгар алхлав.

	БАЛЖАА — За за, их баярлалаа хүүхэд минь. Харин тэр Их сайрт байгаа онгоцыг одоо шууд яваад аваад ирье гээд явна.

	ДЭЛЭГ — За ажилдаа орцгооё. Аль Сумьяа шавынхаа хаана нь малтах билээ. Би бодвол тэр хойд талын налууд малтмаар байна.

	СУМЬЯА — Тэгье дээ. Тэнд малтъя, яг дөрвөлжин хэмжээтэй ухна шүү гээд газрыг хэмжиж өгнө.

	ТҮГЖЭЭ — Нөхөд өө! Та нар энд ух! Худаг л гаргах санаатай байгаа бол! Тэгэхдээ би одоо ажиллаж амжихгүй, ямар ял хийсэн биш, эвлэлийн даалгавар гэдэг чинь шийтгэл биш юм байгаа биз дээ. Өнөөдөртөө яасан ч чадахгүй, харин нөхөд яадаг юм бэ.

	ДЭЛЭГ — Эрхэм ээ! Та эхлээд юу гэж амлаж гарлаа. Өглөө хазаар, орой ташуур гэдэг болж байгаа юм биш биз. Би бодоход хувьсгалт залуучуудын гишүүн хүн ийм үг хэлмээргүй санагдана.

	ТҮГЖЭЭ — Миний хэлсэн үгийг татгалзаж байвал эвлэлийг нь хасаад энгийн гэдэгт нь багтаавал би баярлах л хүн. Гэвч танд тийм сачий байхгүй биз дээ.

	СУМЬЯА — Нөхөр та! Юу яриад байна. Ажил хийлцэхийн оронд бусдыг уруу татаад байдаг чинь юу вэ? Хэрэв та ажил хийхийг үнэхээр дурлахгүй байвал одоо харьж амраад дараа ярьж болно.

	ТҮГЖЭЭ — Эвлэлийн үүрийн дарга гуайг ингэж чөлөө өгч байхад яаж зөрчих вэ? Шууд явбал барав, баяртай л биз дээ гээд нуруу үүрэн баруун өмнө зүг одно.

	ЧОГЖОО — Үнэхээр дүүрсэн залуу шүү. Нөхөр Түгжээ даанч хэтэрхий залхуу хойрго. За за, түргэн малтъя гэлцэнэ. Тэд ажлаа хийхдээ инээлдэн дуу аялцгаана.

	ДЭЛЭГ — Ингэхэд эндээс ус гарна гэж хэн шинжлэн олсон билээ дээ.

	ДАРЖАА — Жинхэнэ эрдэмтэн нь Сумьяа, орлогч нь Дэлэг нар л шинжилсэн хэрэг. (Залуучууд хөгжилтэй инээлдэнэ).

	Хүрзээр шороо цацагдаж, хүн бүр шамдан ажиллацгаана.

	Алсаас, нөхөд өө! Анхаараарай! гэсэн нарийн хоолой бүдэг сонсогдоно.

	ДЭЛЭГ— (Өндийн харж) Ээ! мань Гэмээ байх шив дээ.

	ЧОГЖОО — Хүүе угтаж уулзах юм биш үү, арай ч хол юм уу? (Залуучууд мөн инээлдэнэ)

	ДЭЛЭГ — За яршиг, ажлын цагт битгий тоглоод байгаарай. (Зүүн өмнөөс Домбожаа гарч ирнэ).

	ДОМБОЖАА — Ээ! Эрхэм залуучууд энд газар ухаж яах нь билээ.

	ЧОГЖОО - Худаг гаргах л санаатай оролдож байна. Одоо дөнгөж 4 метр ухаад байна. Өөр 2 метр жаахан илүү ухахад эрхбиш ус гарна биз гэж бодож байна даа.

	ДОМБОЖАА — (Их л инээж) Харин хүсэлтэй хэрэг байдаг байгаа даа. Энд ус гарсан ч олигтой ус гарахгүй. Би мэднэ ээ хө! Ер нь та нарыг худаг гаргасан гэж хэн сайшаах юм бэ? Дэмий шар махаа барж байх юм.

	ДЭЛЭГ — Үүнийг сайшаагдаж гайхуулах гэж бид ухсан биш шүү дээ. Нэгд, нам, засгийн найдвар тогтоол байна. Хоёрт, манай намын үүрийн даалгавар байна. Гуравт, бидний хүсэл зориг байна. Ингэхээр энэ явдал эрхэм танд ямар хамаа байна вэ?

	Зүүнээс Гэмээ гүйн гарч, маш их амьсгаадсаар нэг бичиг, ном хоёрыг барин ирнэ. Залуучууд босон цөм өрсөлдөн, юу вэ? Аль вэ? Над өг! Хүүе гэлцэнэ.

	ГЭМЭЭ — Байз аа байз! Энэ чинь их хэрэгтэй юм. Та нар битгий урчих гээд бай! Нөхөд өө! Харин их сонинтой, би ярьж өгье. Би өнөөдөр Гүнсмаагийнд очив оо! Тэнд байсан чинь намын үүрийн дарга ирэв ээ! Тэгээд Сумьяаг ирвэл өгчхөөрэй гэж, нэг ном үнэмлэх хоёрыг Гүнсмаад өгч байна. Тэрийг нь би аваад шувт нааш гүйгээд ирэв ээ, май Сумьяа! (Сумьяа номыг авна. Чогжоо үнэмлэхийг авна).

	ДОМБОЖАА — За хө! Тэр бичгээ сайхан уншаад өгөөрэй, би дуулъя.

	ЧОГЖОО— (Унших нь:) Үүнийг үзүүлэгч Сумьяа бол хувьсгалт нам, засгаас тавьсан тогтоол бодлогыг биелүүлэх явдалд идэвхтэйгээр оролцон мал аж ахуйг хөгжүүлэх асуудлыг онц анхааран 1-2-3-р багийн ардын залуучуудыг чадвартайгаар зохион байгуулан удирдаж тэднийг мал аж ахуйн арга ажиллагаанд сургаснаар үл барам. Улаан үзүүр, Бор хөндий гэдэг газруудад залуучуудын нэгдсэн хүчтэйгээр онц сайн худгийг гаргаж чадсан ба мөн Дэрсний станцын ажилд гар бие оролцон туслалцсан явдлыг сайшааж «Үүлэн бор» гэдэг ном ба үнэмлэх бичгийг хадгалуулав.

	Сумын дарга.... гэж уншив.

	ДАРЖАА— Үгүй даанч ингэмээр дээ, хө! Тийм биз дээ нөхөд өө!

	ДОМБОЖАА — Сайхан хэрэг байна даа. Харин урьд нь ингэж байсан бол улам сайн байсан юм. Бас тэгээд ялгадаг нь бас л сонин юм даа.

	ДЭЛЭГ — Та чинь, юу ярьж байна даа? Гомдон гонсойж байвал өргөдөл бичихгүй юу даа (Залуучууд инээлдэнэ).

	ЧОГЖОО — Үнэхээр манай Домбожаа чинь олон чоно алсан хүн, өгүүлэл гаргадаг нь ч бас учиртай шүү хөөрхий! Ер нь алд дэлэм гомдол бичээд аавын хүү үзээд алд! (Залуучууд инээлдэнэ).

	ДОМБОЖАА — За за, хөгжилтэй залуучууд минь! Муу ахаараа их тоглох нь шив дээ. Харин худгаа сайн гаргачхаарай, хэдэн малаа эндээс усалж амар байя! Ус нь үер болоод урд хөндийн айлуудыг урсгаж орхихгүй байгаа.

	ГЭМЭЭ — Та амаа татаж басаарай, ганц Домбожаа биш газар газрын идэр эрчүүд чамаас илүү ч байж юу магад, үер авах усгүй ч гэлээ, чамайг малтай чинь цатгана аа!

	ДОМБОЖАА — Ээ! Та мал услах уу, услахыг чинь том том үзнэ дээ (Цааш явна).

	ГЭМЭЭ— Ус гарсан хойно та наашаа битгий хандаарай! Цааш холдоод нүүх байхаа, харах юмсан.

	СУМЬЯА — Үгүй, энэ бас сонин амьтан шүү, дандаа хүний өөдөөс сөргөж, өнөө гэвэл маргааш гэж ярьдаг хүн шүү. Яахаараа хүн ингэчихдэг байна даа.

	ДАРЖАА — Өө! Одоо нэг метрээс илүү хэрхэвч ухуулахгүй ус гарна. Чухам сайн мэргэжилтэн олжээ энэ худгийг (Баруун өмнөөс Балжаа том онгоц үүрсээр гарч ирнэ)

	СУМЬЯА — Өө! Балжаа гуай, үгүй та унаа олоод аваад ирэхгүй яасан бэ? Тэндээс үүнийг үүрч энэ газрын өөд зүтгэж ирдэг яасан сонин хүн бэ.

	БАЛЖАА — Үгүй ядарсангүй. Хүү минь! Худагтай болж авбал үүнээс бага ядарна шүү дээ. За худаг чинь яаж байна, ус чийг үзэгдэж байна уу, үгүй юу?

	ГЭМЭЭ — Аа, шороо нь хачин их чийгтэй болж байна.

	ЧОГЖОО — Юутай боловч тэр багийн даргад чинь л амаа асуугдаж ээрэгдэхгүй нь байна даа.

	СУМЬЯА — УС гарах нь шиг байна. Харин энэ хашлага таг нь яагаад байна даа, нэг л таарахгүй байна. Аль Чогжоо чи хараач! (Ажилдаа туйлаас шамдан хүн бүр хөдөлнө.)

	БАЛЖАА — Аль вэ? Би жаахан малтъя. Даржаа хүрзээ над, өгөөд орхи! (Нэлээд малтана.)

	ЧОГЖОО — Саравчлан хараад өнөөх хашлага таглааны модонд явсан хэд чинь тэр л гэлдэрч явна.

	СУМЬЯА— Дууд! дууд!

	ЧОГЖОО — (гараа амандаа хамхиж) Товжоо Чи наашаа яваач, чи наашаа яваач, түргэл, түргэл (даллана), хашлага нэмэхгүй бол болохгүй нь.

	БАЛЖАА — Хүүе хүүе! Хүүхдүүд ээ! Энэ чинь ус нь гараад ирлээ! Бүр сайн тунгалаг ус харагдаж байна. Одоо түргэн шиг шаварлая. Түргэн! Түргэн! Дүү нар минь.

	ДАРЖАА — Ёх! Хатуу хар газар мөргүүлж мөргүүлж хоосон буцах юм байх гэж муухай айж байлаа. Бүр ашгүй сайхан ус гарч ирж байна шүү дээ! Гялай! Гялай (дороо дэвхэцнэ).

	ГЭМЭЭ — Сүрхий ус элбэгтэй худаг болох нь байна шүү.

	ЧОГЖОО— Манай Дэлэгийн хэдэн сарлаг ирээд Гэмээ ус ховоодох гэж баахан хөлс гоожуулах нь дээ хө!

	(Залуучууд инээлдэнэ.)

	Зүүнээс Товжоо гаран ирж, ташаа тулан зогсож, 

	ТОВЖОО — Ёх! Ингэж зүдрэх гэж, бүр доогуур эрээд олдоггүй шүү. Хүүе? Хэчнээн дээшээ гарсан золигууд вэ?

	БАЛЖАА — Хүүхэд минь бос, тэргэн дээрээс тэр хашлага аваад ирцгээ (Залуучууд хэд хэдэн хэсгийг зөөж засаж, цохиж тааруулж байгаа байдлууд харагдана)

	ЧОГЖОО — Ер нь манай Сумьяа одоо сүрхий шинжээч бөгөөд хэмжигч юм. Худгаа шинжиж олоод бас хашлагаа өндөр, нам, өргөнийг нь хүртэл тохируулдаг, зантай сайн мэргэжил олжээ.

	БАЛЖАА — За Чогжоо чи наадахаа буулгаад орхиорой!

	ТОВЖОО — (худгийг очиж үзээд) Үгүй, энэ шинэ худаг гэхэд ус нь яасан их, тэгээд ямар тунгалаг юм бэ?

	БАЛЖАА — Чулуу сайр ихтэй газрын ус тунгалаг бөгөөд их байлгүй яах вэ. Харин энэ ч ойр хавийн хүн малыг бараг хангах рашаан гарлаа даа.

	ТОВЖОО — Сумьяа! Би одоо буцлаа. Та нар ч одоо ингээд буцна биз дээ гээд цааш орно.

	БАЛЖАА— За яамай! Хүүдэд минь ажил овоо бүтэлтэй боллоо. Бүгдээр жаахан сууж амарцгаая! (Бүгдээрээ ногоон дов дээр сууцгаав).

	ЧОГЖОО — Нөхөр Гэмээ чи! харьж сайхан цай чанаж бай. Бид дайраад очно шүү, яв, яв!

	ГЭМЭЭ — Үнэхээр та нар манайд очих юм бол би одоо харилаа.

	СУМЬЯА — Очъё, очъё.

	ГЭМЭЭ — За би харилаа, заавал цөмөөрөө ирнэ шүү. Заллага урилгаар яах вэ? (гээд хөгжилдөн инээв).

	ЧОГЖОО — За манай Дэлэгийнд орцгоож үзэцгээе. (Залуучууд инээлдэнэ). Зүүн өмнөөс багийн дарга Домбожаа нар гарч ирээд Домбажааг хадны ёроолд нуун, чи эндээ сууж бай! хэмээн орхиж багийн дарга, Сумьяа нарын өмнө ирж, 

	БАЛИА — За та нар худаг гаргав уу, үзье! Хэрэв хомс устай буюу ус нь хол ахул дахиж өөр газар ухах болно.

	ДЭЛЭГ — Дарга та! Урьдаар болгоож үз! Сүүлд нь заавар даалгавар, захиа үгээ хэлээрэй! Бид бэлэн!

	БАЛИА— (Очиж үзээд) Ээ та нар бүр модоор хашиж хийсэн үү? Энэ модыг хэн хийж, хэн гаргасан юм бэ!

	СУМЬЯА — Бид хүн гаргаж өчигдөр хийлгэж бэлтгүүлсэн юм.

	БАЛИА — Аа мэдлээ, мэдлээ. Ус элбэгтэй зүгээр худаг байна. Хэн хариуцаж ухуулсан хүн маань хэн билээ хө!

	ЧОГЖОО — Бид өөрсдөө сайн дураар ухсан юм. Удирдаж заасан, хүн нь гэвэл эвлэлийн үүрийн дарга Сумьяа!

	БАЛЖАА — Дарга аа! Ер нь би энэ хэдэн хүүхэд шиг хичээнгүй зоригтой ажилд махруун, хар амиа боддоггүй хүмүүс үзээгүй шүү. Харин захиргаанаас эрхбиш дүгнэж үзмээр л байгаа юм шиг санагдаж байна, 

	ЧОГЖОО — Бид ч яах вэ? Зохион байгуулсан эвлэлийн байгууллагыг онцлон анхаарч, туршлагыг дэлгэрүүлэх хэрэгтэй шүү дарга аа! 

	БАЛИА — Та нар ингэхэд шагнал горьдсон хэрэг үү? Манай багт ийм тийм юманд өгдөг зардалгүй, та нар даалгагдсан намынхаа үүрээс авахгүй юу.

	СУМЬЯА — Та чинь ямар сонин яриатай нөхөр вэ? Бид таныг олон нийтийн байгууллагын ажлыг дүгнэж үз! гэж хэлснээс шагнал гуйсан уу? Бидний ажиллаж байгаа энэ ажил нь цөм нам, засгийн даалгавар тушаал, ардын олон залуучуудын оргилсон хөдөлгөөн бөгөөд түүнийг та зүй ёсоор хүндлэн үзэх ёстой. Ийм үгээр хол явахгүй шүү!

	БАЛИА — Та нарыг худаг гаргаж өгөөч! гэж надаас эхлээд хэн ч гуйгаагүй байна. Харин үргэлж ажил хийсэн нэрээр гадуур тэнэж явдгийг чинь би гайхахаар барахгүй, захиргаа гайхахад хүрнэ. Харин та нөхөд хэн нь ч амин хувийн аж ахуйг хөөцөлдөхийг эрхэм болгомоор байна. Энэ тухай захиргаатай жич ярина. Ер нь энэ нийтийн золбин ажил хийгээд ямар хэрэг болох вэ?

	ДЭЛЭГ — Балиа гуай! Хадлан хадах, хашаа саравч барих, худаг малтах явдал мал аж ахуйг өсгөж үржүүлэхэд хэрэг болохгүй юм уу? Энэ золбин ажил уу? Хэн хийх ёстойг хэлээд өгөөч! «Амин» дарга аа!

	(Залуучууд шоолон инээлдэнэ.)

	ДАРЖАА — Захиргаанд оч л доо, харин сайн биз. Залуучууд эвлэлдэж ажил хийж болохгүй, ардын оргилсон хөдөлгөөнийг няцаа! гэж хэн ч арай хэлэхгүй байгаа гэж бодож байна.

	БАЛИА — За та нар бүү олныг ярь! Та нар намайг доромжилсон шүү! Нөхөд өө! Үндсэн захиргаагаараа наадаж тоглож байна гэж бодоорой! Та нарын хэлснийг бүр ойлголоо. Харин энэ худаг шиг юм чинь одоо мал услахад саадгүй биз дээ?

	ЧОГЖОО — Нэгэнт гарсан худгийг дахиж булахгүй бол танд цайны ус, бас хэдэн малд чинь ч хүрэх байлгүй дээ!

	БАЛИА— Та нарыг би жич ярина. Станцад ч ажиллуулахгүй, хөдөө ч ажиллуулахгүй, эсвэл тэр гэрт нь, эсвэл улсын тусгай ажилд явуулна. Та нар бол ардыг үрж, захиргааны тушаалыг завхруулахад хүрч байна, гүйцлээ! (гээд занасан байдалтай зүүн тийш түргэн далд орно.)

	ДЭЛЭГ — Үгүй! Үнэхээр сонин хүн нэг дайралддаг байна, энэ жаахан зүрхний өвчтэй байх аа! Эсвэл олон хүн харахаар сэтгэл нь хөөрчхөөд буруу яриад байдаг юм уу?

	БАЛЖАА — За хүүхэд минь! Одоо явцгаая. Би цай чануулсан, цөмөөрөө очиж уугаад явцгаа!

	ЧОГЖОО — Бид цөм зүүн тийш гэртэй шүү дээ.

	СУМЬЯА — За за, яах вэ, дайрч ороод буцацгаая. Харин өглөө эрт намын үүрийн дарга станц дээр очно гэсэн, та нар эртхэн очицгоогоорой (гээд хөрөө зээтүү барьсаар далд орно.)

	(Шөнө эхлэв)

	 

	ХӨДЛӨЛ 2

	 

	(Балиа гарч ирэн хойноос нь занан)

	— Та нар муусайн золигууд! Нохойн гөлөгнүүд ээ.

	ДОМБОЖАА— Балиа гуай нааш ир!

	БАЛИА — За энэ муу Сумьяа бүр манай хамаг идэрчүүдийг биедээ татаж гүйцсэн байна. Бас энэ муу Чогжоо эдний сүрхий гэдэг нь, за ер нь энэ хэдээс л болох нь ээ. Би муу хөгшин зөнөг Балжаад даалгавал ганцаараа арай худаг гаргаж чадахгүй болов уу гэсэн юмсан. Муу нохой Сумьяа хэдэн залуучуудыг дагуулж ирээд дор нь малтаад хаячхав гээч, бүр ойр хавьгүй хачин сайхан худаг гарчээ. Одоо үүнийг яана, бид хоёр зэмлэл хүлээх боллоо.

	ДОМБОЖАА — Үгүй, энэ худгийг нь булъя Дараад нь муу Сумьяагийн нэрийг хөөдөж болно. Энэ чинь бас захиргаанаас ном үнэмлэхээр шагнуулсан байна билээ. Ер нь энэ муугийн хийсэн ажил гэж энд тэндгүй шүү дээ. За, тэгээд дээшээ их нэр хүнд олсон гээч!

	БАЛИА— Ээ! Би мартчихаж золиг, түрүүн бодож байсан юм. Энэ худагт нь хор хийчихье! Тэгээд усалсан мал үхэхээр нь худгийг нь хаалгаад Сумьяаг эсэргүү гээд бариулчихъя.

	ДОМБОЖАА— Ээ! Зөв зөв! Тун зөв, чи яаж бодов оо, хорыг хэнээс авах, хаанаас олох юм бэ!

	БАЛИА — Нөгөө манай эмч байхдаа өгсөн бяцхан ууттай юм бий, тэр эрхбиш хүрэлцэх биз дээ.

	ДОМБОЖАА — За за, болоод явчихлаа, одоо би юу хийх вэ?

	БАЛИА — Яах вэ, энэ хорыг далимдуулж яриа өгүүлэл гаргахгүй юу? Ганц хэрэгтэй юм энэ л байна шүү дээ.

	ДОМБОЖАА— За за, би энд хүлээе. Чи түргэн хорондоо яваад ир. (Балиа зүүн өмнө зүг алхална)

	(Цаанаас залуучуудын чимээ сонсогдов.)

	ЧОГЖОО— Дуулах нь:

	«Хүмүүжих насны чинь дурсгалт өдөр

	Хүчит улаан цэрэгтээ мордохын цагт

	Хүүгээ үдэж амраг чинь би

	Хүлээж суухаар гарыг чинь атгав.

	Ахин баяртай учрах

	Амрагийн чинь үг байна» гэж дуулан зүүнийг чиглэн явцгаана. (Балиа уухилсаар гүйн ирнэ.)

	БАЛИА — За хө, түргэн амжъя, чи наашаа ирээрэй! Хүүе.

	ДОМБОЖАА — Чи хийчхээд ир!

	БАЛИА — Хоёулаа очъё гэм.

	ДОМБОЖАА— Хүүе, цаана чинь чамайг мунгинасаар байтал айл үхрээ туугаад ирлээ шүү, бодвол Гэмээгийнхэн биз дээ. Тэднээс өөр мэдсэн хүн лав үгүй шүү дээ.

	БАЛИА — За, за! Яамай би хийчхээд ирье гээд худаг дээр гүйн хүрээд хор хийж эргэж гүйж ухаан намбаагүй хадны ёроолд нуугдан харж хэвтэнэ.

	ДОМБОЖАА — Хүч муутай болов уу даа? Гэсэн ч яах вэ. Болох л байх. Цаанаас үхрээ туусаар Гэмээ гарч ирээд ховоогоо барьж худагт хийхдээ «Баян-монгол»-ыг гиншин аялна. Ховоотой усаа онгоцонд хийв. Хэд хэд дахин хийнэ. Баруунаас Түгжээ гарч ирээд Гэмээг үзэж, 

	ТҮГЖЭЭ — За нөхөр Гэмээ сайн уу? Яасан орой болсон хойно үхрээ усалж явах юм бэ!

	ГЭМЭЭ — Сайн, та сайн уу? Бид өдөр зав олдохгүй, бас манай үхэр ойрдоо услаагүй, тэгээд маргааш багталцахгүй байх гэж бодоод харанхуй шөнөөр явж байгаа нь энэ.

	ТҮГЖЭЭ — За тийм байж, явъя даа.

	ГЭМЭЭ— Чи хаашаа очих нь вэ?

	ТҮГЖЭЭ — Би Гүнсмаагийнд очно.

	ГЭМЭЭ— (Инээж) Та ч харин болдоггүй цагт нь ирж дээ. Өнөөх нь бий байх шүү. Толгойгоо мулт цохиулав. Мэдээтэй л яваарай (тас тас хөхөрнө.)

	ТҮГЖЭЭ — Чи зоволтгүй, гайгүй, өөр ажлаар...

	ГЭМЭЭ— Яах вэ? Манай Сумьяа зүгээр! Сайн залуу, тэр хоёр чинь бүр тохирсон шүү дээ.

	ТҮГЖЭЭ — Тэр муу бид хоёр яадаг юм бэ? Цус! (гээд нуруу үүрч, исгэрсээр зүүнийг чиглэн одно.) Гэмээ ховоогоо авч үхрээ тууж буцтал Домбожаа, Балиа нар өндийн, 

	БАЛИА — За хө! Ганцхан сайхан чадаа биз дээ. Юу болох нь өглөө л дуулдана (Хоёулаа инээнэ)

	 

	Хоёрдугаар үзэгдэл

	 

	(Тайзны засал хэвээрээ)

	Гагцхүү өндөр хадны цаанаас үхсэн үхрийн толгой цухуйж үзэгдэнэ.

	 

	ХӨДЛӨЛ

	 

	ЧОГЖОО — (исгэрсээр) зүүнээс барууныг чиглэн гарч ирээд, худгийн дэргэд зогсож баахан урагш хойш, ийш тийш хараад баруун тийш алхална. Түүний гарт шимеск байх бөгөөд хурдан хурдан алдана. Цаанаас хүүе, Чогжоо! Чогжоо! Зогсоорой, над чухал хэрэг байна гэх дуу сонсогдоно.

	ГҮНСМАА — (яарсан бөгөөд хурднаар гүйн гарч ирээд) хүүе Чогжоо! Сумьяа нөгөөдүүл үзэгдэнэ үү?

	ЧОГЖОО — За! Чи юун яаруу юм. Сумьяа тэд станц дээр очихоор явсан, тэнд чухал ажилтай байх чи Сумьяаг юун их сураглаа вэ? Санаад сууж чадахаа болио юу?

	ГҮНСМАА — За! за, тэр дэмий яриа яах вэ? Найз аа! Өнөө шөнө Гэмээгийн үхрээс 3 үхэр үхээд хоносон байна, чухам өвчнөөр үхсэн юм уу, өөр юмнаас болж үхсэн юм уу мэдэхгүй. Гэмээ одоо намайг түргэн явж, та нартай уулзаж сонсго! гэж байна.

	ЧОГЖОО — Ус, өвснөөс хордоогүй байгаа даа.

	ГҮНСМАА— Үгүй, мэдэхгүй энэ худгаас л усалсан юм гэнэ. Чухам өвчин ч байж юун магад, одоо бас хэдэн үхэр тэлчилж байна гэнэ.

	ЧОГЖОО — Ээ мөн ч сонин юм даа. Өчигдөр би энэ худгаас өөрөө ууж үзсэн хүн дээ, над л ер гэм болсонгүй өнгөрөх гэж баймааргүй юм. Энэ лав сүрхий халдвартай өвчин байхаа. Би одоо станц дээр очихоо больё, харин багийн даргыг ойрхноор нь олж ирье гээд яаравчлан явна.

	ГҮНСМАА — За юун сайн юм бэ, Чогжоо минь тэгж үз! Чи цаадах үхрээ үзээрэй. Үхрийн толгойн зүг заана. 

	ЧОГЖОО — (баахан үзээд) За гай газар дороос гэж яаж мэдэх вэ? Усны ч гай байж мэднэ, чи харин худгаас мал битгий услуулаарай, бас айл ус авч мэднэ шүү, сайн хараарай!

	ГҮНСМАА— За, за! Өвчин ч байх магадгүй, түргэл! түргэл! (Чогжоо зүүн өмнөд хэсэгт гүйн шилжинэ). Домбожаа өмнөд хэсгээс гарч ирэн маш ихэмсгээр Чогжоог ажиглан харна. Тэрбээр Гүнсмаагийн зүг эргэн төлөв байдалтай, 

	ДОМБОЖАА — Гүнсмаа чи! Яасан өглөө эрт юунд энд ирээ вэ, хө! Ганцаараа яваа юу? Юу хийж яваа юм бэ? гээд инээмсэглэн үл мэдэгч болон ойртоно.

	ГҮНСМАА — Би худгийг түр сахиж байна. Айл ус авах магадгүй гэж сэргийлж байна.

	ДОМБОЖАА — Юу! Яасан худаг юм, бас ус авч болдоггүй байх нь уу?

	ГҮНСМАА — Үгүй, айл авч болохгүй ч гэсэн юм алга, харин зохих газраар усыг нь шалгуулж үзэх хэрэг болоод байна. Хүмүүс ярих нь уснаас болоод үхэр үхсэн бололтой.

	ДОМБОЖАА — За яршиг даа, эвлэлийн гишүүд оргилсон хөдөлгөөнөөр гаргасан их алдартай худаг биш бил үү? Тийм болохоор сайн байгаа биз! Бас тэгж түвэг удаад яах юм бэ? Нохой долоо! Үүнийг үзүүлэх юу байх вэ? Харин одоогоос амьтан ирж байна, өгөх хэрэгтэй биш үү? Сайхан тунгалаг ус гарсан гэж ярилцах нь билээ!

	ГҮНСМАА — Эвлэлийн гишүүдийн оргилсон хөдөлгөөн биш гэж хэн ч хэлээгүй л дээ. Буруу нь түүнд байгаа ч юм биш, ус нь ямар нэг шалтгаан орсон байж болно.

	(Баруун өмнөд хэсгээс хавчиг хувин үүрсэн эмгэн гарч ирнэ)

	ЭМГЭН — Хүүхэд минь энд шинэ худаг гаргасан гэв үү, тэр чинь энэ мөн биз?

	ГҮНСМАА — Худаг энэ байна. Гэсэн ч одоохондоо ус авхуулахгүй дээ. Хөгшөөн! Энэ нэг сэжигтэй болоод байна.

	ЭМГЭН - Хүү минь жаахан өг! Манайхан бүр ганц цайны усгүй болоод байна, эмээ нь эрээ цээргүй хүн шүү, сэжиглэх юу байх вэ? Хангай дэлхийн ус л байгаа биз!

	ГҮНСМАА — Эмгэн гуай! Энэ худгаас ус уусан үхэр үхээд байгаа юм, түүнээс биш өгөлгүй яах вэ? Хүн мал ууг! гэж гаргаснаас хойш.

	ДОМБОЖАА — Энэ худаг болохоо байсан гэж хэн гуай айлдаж байгаа юм. Уухад яадаг юм бэ? гээд бүр үзүүлэн зүтгэнэ.

	Гүнсмаа урдуур нь хөндөлдөн зогсож, хүн хэлээрээ гэдгийг та мэдэх үү? Хүүе нөхөд өө! Ус битгий аваарай! Одоохон хүмүүс ирж шалгах байх.

	ДОМБОЖАА— (Ардын дунд) үгүй ер, сонин юм. Ойр хавьд худаг гаргалаа гэнэ, усаар хангалаа гэнэ, нөгөөх Сумьяа гуайн ардын малыг усаар хангах гэсэн лоозон маань ардын малыг алан хядах бойны газар болсон хэрэг үү? Та нарын өнөөх эвлэл зэвлэл гишүүн мөчир ажил бүтээл хаа байна. Түй нохой долоо!

	(зүүн өмнөд хэсгээс Балиа, Чогжоо нар гарч ирнэ)

	ЧОГЖОО— Хэн мэдэх вэ? Халдварт өвчин юм уу, уснаас болсон ч юм уу? Лав 3 үхэр үхсэн байна. Дахиад хэдэн үхэр амаар нь хөөс цахран хор идсэн нохой шиг тэлчилж байна.

	БАЛИА— Эрхэм залуучууд, харин эвлэлдэж, эвлэлдэж ард түмэндээ ямар тусыг хүргэж байгаа нь энэ болж байна даа. Хэзээний та нараас ийм булай муу явдал үүдэн гарахыг болгоомжилж, бас ч хэлж сануулж байсан удаа бий байхаа.

	ЧОГЖОО— Тэр худгаас өчигдөр ууж уучхаад зүгээр л байна.

	ДОМБОЖАА — Ээ! Багийн дарга Балиа гуай ирэв үү? Аль та нар зайлж бай! Хүүе дарга аа! Нөгөө эвлэлийн дарга эрэмгий Сумьяагийн чинь гаргасан худгаас орой усалсан үхрээс хэд үхэж, одоо дахиад хэчнээн ч юм үхэх гэж байна. Одоо үүнийг яадаг байна.

	(Балиагийн урд хойно нь гарч бөндгөнөн гүйнэ.)

	БАЛИА — За яах вэ? Худгийг одоо даруйхан булах хэрэгтэй мэдэв үү? Үхрийг мөн булж хая! Дараа нь худаг гаргасан эзэдтэй нь хууль ёсоор хатуу ярина. Юуны өмнө ийм л шийд гаргах байна. За түргэл!

	ДОМБОЖАА — Дарга аа! Энэ бас муухай хэргээ! Хэргийн эзэн нь худаг гаргасан хэдээс гарцаагүй боллоо л доо. Ээ, бас муухай! (толгой сэгсэрнэ.) 

	ЧОГЖОО — Юу Яасан худгийг булах юун дураараа юм, усны хор мөн ч юм уу, өвчин ч юм уу? Эрхбиш мэдэх нь хэрэгтэй. Би сумын захиргаан дээр очно, та нартай ярихгүй! Мэддэг шалгадаг мэргэжлийн хүн авчирч байж шийдэх хэрэг! Хэн хүний үгээр орж тэгж бөндгөнөхгүй шүү (морин төвөргөөн)

	БАЛИА— Чи захиргаанд очоод сайнаа үзнэ байх даа. Багийн захиргааг ойшоохгүй даваад хэрэг байна уу?

	ЧОГЖОО — (Эргэн зогсож) Ээ! Нөхөр та! Харин худаг ба үхрийг хөдөлгөсөн байвал ямар ч хариуцлага гаргасан өөрөө хүлээнэ гэдгийг мэдээрэй! Энэ чинь тулга тойрсон маргаан биш шүү! Улс, ард түмний амин чухал ажил (явна).

	ДОМБОЖАА — Чогжоо! Хүүе Чогжоо? гэж гараараа хэд даллаад гомдолтой нь аргагүй эргэж, Чогжоо бүр галзуурчээ! Үг ч дуулах сөгөөгүй явах чинь!

	ЭМГЭН— Эш хүүхэд минь! Энэ сайхан ажил бүгээгээд байхад ямар нь ингэж бадаг тарьж орхив доо!

	ДОМБОЖАА — Ямар нь юу байх вэ? Нөгөө Сумьяа тэргүүтэй Дэлэг дагууртай эвлэлдсэн хэдэн залуусын хийж байлаа бөөн балаг байхгүй юу даа! Эд, уул овоо шиг юм бүтээж орхино гээд л хашаа барина, өвс хадна, худаг малтана гээд онгироод байдаг нь хаа байна! Сүүлдээ харин ардын хөрөнгийг сүйтгэж эхэллээ. Та нар үз! 3 үхэр үхээд өчнөөн төчнөөн өвчлөөд байж байна, харсаар байтал дайсан болж байна, өөр юу гэх юм бэ? Олны нүдэнд ил байна шүү дээ. Энэ худгийг чинь бид малтаагүй, тэд гаргасан шүү дээ, үйл нь эзнээ, үнээ нь тугалаа дагадаг биз дээ!

	ГҮНСМАА — За та битгий цуурхал тараагаад байгаарай! Юутай боловч зохих дээд газар мэргэжилтэн хүнээр шалгуулж байж шийдэх хэрэг.

	БАЛИА— (Гүнсмаагийн зүг гэнэт хараад) Та явж Гэмээгийнд очоод өвчтэй үхэр хэд байгааг мэдэж, эрүүл үхрээс нь ялгаж бай! гэж хэлээд ир! Тэгэхдээ үхсэн хэд байгааг мэдэж ирнэ шүү.

	ГҮНСМАА — Би энэ худгийг харгалзах үүрэгтэй хүн шүү дээ. Өөр хүн явуулбал яасан юм бэ, дарга аа!

	БАЛИА — Танд үндсэн захиргаанаас чинь тушааж байна. Явбал яв байвал бай! Харин хэрэв халдвартай өвчин байгаад энэ 3-аас өөр үхэр үхсэн байвал бүх хэргийг та ганцаараа хүлээнэ. Нутгийн олон шударга ард сонсож байна шүү! (Гүнсмаа зүүн тийш аажмаар дургүй далд орно.)

	ЭМГЭН — Үгүй хүүхэд минь! Сумьяа гэдэг чинь тийм эсэргүү тэсэргүү биш байхаа. Түүнийг чинь ийм ажил бүтээв гэж манай суман дээр яригдаж байна билээ. Гурван ч худаг гаргалаа, станцад хэчнээн ч гэнэ газар дэрс хадлаа гээд л зөндөө магтагдаж байгаагүй бил үү? Ааш зан сайтай ажил бүтээл арвинтай хүн биш үү?

	ДОМБОЖАА— Энэ муусайн эсэргүү нар чинь ажилд идэвхтэй сайнаар зүтгэж байгаад харин сүүлд нь хорлон сүйтгээд, тэгээд нөгөө сайн нэрээрээ муугаа халхалдаг байна шүү дээ! Дээд газар ч аяндаа мэдэж байгаа байх. Ер нь энэ ажилд сайн хүнд л хамаг гэм байгаа юм, ер итгэж болохгүй, Сумьяад бүр ч тийм шинж эрт орсон хүн, даанч илрээгүй л одоо хүрч аргагүй одоо мэдэгдэх нь энэ ээ!

	ХҮҮХЭН ТУЯА — Та юу яриад байна, энэ бол акт тогтоосны дараа ярих хэрэг шүү дээ. Бид хэнийг ч эсэргүү гэх вэ? Хэнийг ч биш гэх вэ? Харин сонор сэрэмжтэй байгаарай! гэж нам, засгаас анхааруулж байгааг бид мэднэ. Харин та Сумьяад эсэргүү гэдгийг та мэдсэн юм бол дээш уламжлахгүй юу хүлээж байсан юм бэ? Хамар дор ам гэж битгий дэндээрэй! Харин танаас лавлах юм гарч ирэв бололтой, дараа ярина.

	БАЛИА— (хүйтнээр инээж) Үгүй ер, ардыг айхавтар үгээр далайлгаж байна даа! Та арай түүний гишүүн биш биз дээ (шоолон инээнэ).

	Цаанаас сумын дарга, малын эмч нар Чогжоогийн хамт гарч ирнэ. Толгой нүцгэн өвгөчүүд, залуучууд арвын хир байна.

	БАЛИА— (бялдуучлан) Ээ! Дарга, доктор нар хүрээд ирэв үү? За энэ Сумьяа гэдэг хар хүү бүр зөндөө үхэр алж хядаад байна даа дарга аа! Түүний малтаж гаргасан өнөөх хортой худаг энэ шүү дээ хө!

	СУМЫН ДАРГА — Юу гэнэ ээ хө! Сумьяа үхэр алав гэнэ үү? Чи Сумьяаг алсныг яаж мэдээ вэ? Ямар шалтгаанаар үхсэн гэдгийг Балиа та сайн мэдэж байх шив дээ! Ийм нарийн мэдсэн мөртөө өдий хүртэл саатуулдаг нь юу билээ!

	БАЛИА — Үгүй, өчигдөр Сумьяа нарын эвлэлийн гишүүд энэ худгийг гаргасан юм. Харин орой Гэмээ үхэр усалж 3 үхэр, одоо 7-8 үхэр үхэх гэж байна. Энэ халдвартай өвчин юм уу, усны юм уу мэдэхгүй. Би зүгээр бодсоноо л хэлж байгаа хэрэг шүү дээ дарга аа!

	(Домбожаа, багийн дарга нар худгийн довон дээр зогсож, Домбожаа сумын даргын ам ширтэн, гөлөлзөх бөгөөд Балиаг л бараадан зогсоно.)

	СУМЫН ДАРГА — Түргэн мэдээг ямар учраас саатуулсан бэ?

	БАЛИА — Энэ бага хүүхэд учир мэдэхгүй биз! гэж бодоод энэ Домбожаа гэдэг манай нэг сайн хашир малчныг явуулах гэсэн юм. Тэгсэн чинь эндээ бас л болж өгөхгүй хүн хэрэг болоод, тэр энэ гээд л өдий хүрэв...

	СУМЫН ДАРГА — За за, үхрийг нь Дорж чи түргэн үз! Бас худгийг очиж үзээрэй! Дараа нь Гэмээгийнд очиж үхрүүдэд түргэн тусламж үзүүл! Чухам уснаас юм уу, өөр хорт өвчин үү? гэдгийг тогтоо!

	ДОРЖ — За за гээд чемоданаа уудлан үзэж багаж гаргана. Сумын дарга хэдэн хүн бөөгнөрөн ярилцана. Гараараа занган ярина. Балиа сумын даргыг, Домбожаа эмчийг дагаж хойно урд нь орж гүйнэ. Эмч Дорж, нэгэн зурвас бичиж сумын даргад өгөв.

	СУМЫН ДАРГА — За нөхөд өө! Ардууд түр тархаж байгаарай, дараа энэ явдлын талаар мэдэгдэх байх, ямар ч байсан дор дороо анхаарал сэрэмж чухал!

	(Цугларагсад ийш тийш таран явна.)

	СУМЫН ДАРГА — Ийш тийш баахан хараад, За, багийн дарга та үүнийг юу гэж бодож байна?

	БАЛИА — Аа үүнийг үү? Үхсэн үхрийг нь булчихъя, бас худгийг нь ч дарж орхиё! Тэгэхгүй бол болохгүй байх л гэж бодож байна даа.

	СУМЫН ДАРГА — Танаас би үхэр, худгийг асуугаагүй. Харин энэ гамшигт явдал юунаас болсон гэж бодож байна даа! Хашир хүн эрх биш нэг таамаг байгаа байхаа!

	БАЛИА — Халдвартай өвчин байж болох юм даа. Гэвч малын доовтор мэдэж байгаа биз дээ!

	СУМЫН ДАРГА — Үгүй энэ бол хор байна. Мэдэв үү? За иймд ямар нэг сэжигтэй явдал мэдэх том байна уу?

	БАЛИА— За за мэдлээ, ус хордсон хэрэг юм бол эзэн нь холгүй дээ дарга аа!

	ДОРЖ— Би ч одоо Гэмээгийнд очъё, тэр үхрүүдийг эмчилье. Та одоо үүнийг мэдсэн хойно багийн даргатай ярьж байгаад актыг нь гаргацгаана биз дээ.

	ДАРГА — За За тэгье. Дорж чи явж үзээд эзнээс нь сайн лавлаарай! Мэдсэн байж болно.

	(Дорж юмаа барин явна.)

	ДАРГА — За Балиа юу гэнэ ээ?

	БАЛИА — Миний сэжиглээд байгаа зүйл гэвэл энэ худгийг бол би багийн ард Балжаад даалгаж тэр малтах болоод байтал, харин Сумьяа гэдэг нэг хархүү хэдэн залуучуудтай ирээд тэр дороо малтаад гаргацгаасан байгаа юм, гэтэл харин Гэмээгийнхэн тэр дараа нь л үхрээ услахад ийм хэрэг болсон байгаа юм, тэр нөхдийг сайшаах санаатай энэ худгийг хэн хариуцаж гаргасан юм бэ тэхэд энэ худаг бол Сумьяагийн удирдсан, Сумьяагийн хариуцах худаг юм гэсэн. Би бодвол хамаг учир Сумьяад байгаа биз гэж л яв цав бодоод байна даа, ээ дээ түүнээс л гарцаагүй дээ.

	ДАРГА — Чухам та Сумьяаг яасан байх гэж бодож байгаа хэрэг вэ?

	БАЛИА— (ийш тийш харж) Сумьяа одоо Дэрсний станц дээр өвс хадаж, байгаа байх, түүнийг тэндээс нь бариулж байцаамаар юм гэж бодож байна, чухам ил хэлбэл эсэргүү л биз дээ гэв.

	(Энэ үед Чогжоо гэнэт гарч ирэн та! Юу яриад байна аа! гэснээ ууртайгаар)

	ЧОГЖОО — Юун эсэргүү вэ? Би бүр харанхуй шөнө болтол Сумьяатай хамт Гүнсмаагийнхаар явсан, тэр хэдийдээ хийдэг юм. Залуу гавшгай шинэ хүчнийг шууд нэг этгээдийн үгээр гүтгэж буйг би хүлээхгүй. Бид намын даалгаврын төлөөнөө тэмцэгчид мөн. Та нар намайг бас барь! Харин жинхэнэ баригдах хүн чинь ойрхон л бий.

	СУМЫН ДАРГА— (Чогжоогийн мөрийг алгадан), Чогжоо чи! Битгий уурла! Юу гэсэн үг вэ? Бид байцаах нь зүйтэй, хэргийн үнэн худал хэзээд шалгарна. Хотоос үүнийг шалгах хуулийн тусгай төлөөлөгч ирж яваа, мэдэв үү? Залуу хүн битгий уурла гээд эргэж, 

	ДАРГА — За нөхөр Балиа чи! Одоо энэ худгийг хориг тавиад үхсэн үхрүүдийг ойр хавийн ардуудаар булуулах хэрэгтэй. Хэрэв ил хаявал, нохой шувуу махыг нь идэж сүйдэхэд хүрнэ. Мэдэв үү?

	БАЛИА— Зөв зөв! Дарга аа Би үүгээр нь энэ ажлыг бүрэн бүтэн гүйцэтгэе. Харин танд өөр нэмж ярих юм байвал би сайн сонсож аваад нөхдөдөө хэл хүргэе.

	ДАРГА — Өөр ч юмгүй шив дээ, та нар ажилдаа түргэлж ор! Би ч явъя гээд далд оров.

	ЧОГЖОО — (хадан дээр сандайлан сууж толгойгоо атган их л юм бодсон байдалтай эвшээлгэнэ. Зүүн өмнөөс Домбожаа гарч ирэв. Домбожаа дуугүй хоёр гараа дэлгэн Чогжоог харна.)

	БАЛИА — Чогжоо та! Гэмээгийнд очиж тэднийхнийг нааш явуул! Энэ үхрүүдийг булах хэрэг гарлаа! Хурдалж үзээрэй! эртхэн янзалъя.

	ЧОГЖОО — Чадахгүй, би харин станцын ажлыг өдөржин тасаллаа. Одоо бага ч гэсэн ажиллах хэрэгтэй, тийш явна гээд хурдлан алхав.

	БАЛИА— (хойноос нь заналтайгаар ширтэж гараа зангидан зангаж) Та нар муу ноход тэгж л бай. Би чадахдаа л нэг чадна гэж хашхирна.

	ДОМБОЖАА — Хүүе! Балиа чи яагаад байна?

	БАЛИА— (эргэн харснаа) Аа! Чи юу? (инээж) Хэрэг ч бүтэмжтэй боллоо шүү! Одоо лав Сумъяаг барьсан шүү дээ. Харин баригдаад ажил маань бүтнэ үү, үгүй юу, юутай боловч хэлдгээ ч хэллээ, хийх гэснээ ч хийлээ.

	ДОМБОЖАА— Чи ч яах вэ? Ажлаа бүтээж, би ч мөн оролдож л байна. Өнөөх золиг чинь харин станцыг шатаах ч байтугай ойртоогүй шүү дээ. Одоо дахиж бүр хатуухан тулгаж ам өчгийг нь авахаас өөр ямар ч арга алга болоод байна.

	БАЛИА— Зөв, зөв. Одоо би энэ олон нийтийн байгууллагын ажил байдлыг үймүүлэхээрээ үймүүлж хоорондуур нь хутгаж чадна. Энэ мэдээгээ би удахгүй явж мэдэгдэнэ. Чи ч цуурахаараа цуурах, харин зарим нөхөд маань нэг л явцгүй, зүрхээ зүсүүлээд хөдөлж чадахгүй байгаа бололтой.

	ДОМБОЖАА— За за, ярихаа больё. Одоо явж Дамбааг энэ байрандаа авчирна. Чи Дамбаад ярьж өгнө шүү, мэдэв үү?

	БАЛИА— Чи яв, яв! Би ч явна. Хүүе нөгөө бичгээ мартчих вий? Яаж хүргэх вэ?

	ДОМБОЖАА— Чи л мэд дээ гээд зүүн тийш орно.

	БАЛИА — (хадан дээр сандайлан суугаад нэг бачиг гарган уншиж мөн хамраараа дуу аялан байна.) (Холоос исгэрэх чимээ гарав.) (Балиа бичгээ хурдан гэгч өвөртөлнө.) Түгжээ исгэрсээр гарч ирээд ийш тийш харж Балиаг үзэж

	— За! Балиа гуай сайн уу, юу хийж явна?

	БАЛИА— Сайн. Чи хаашаа очих нь вэ?

	ТҮГЖЭЭ— (Аа би баруун сум айл хэсэх хэрэгтэй байна. Өчигдөр явах гэсэн чадалгүй өнгөрлөө. Одоо ахынхаас унаа залгаж аваад явна аа.

	БАЛИА— (өврөө дарж үзээд) Нөгөө Дорлиг тайжийг таних уу?

	ТҮГЖЭЭ — Зайсан Лхамын Дорлиг гуай юу?

	БАЛИА— Тийм тийм.

	ТҮГЖЭЭ — Танилгүй яах вэ?

	БАЛИА— Муу цусан тайж, нэг багийн хадуур авч явчхаад ирэхгүй, авчирч өгөхгүй өдий хүрлээ гэм, харин чи энэ бичгийг хүргээд өгчхөөрэй— гээд өврөөсөө гаргаж өгөв.

	ТҮГЖЭЭ— Багийн дарга... эрхэм тайж Дорлиг танаа гэж уншаад за за! Тэгье гээд өвөртөө хийв.

	БАЛИА — Өө золиг, эрхэм тайж танаа шүү.

	Юун цол хэргэм билээ. Шоглоом хийлээ гэнэ байгаа. Засах уу (харандаа гаргана)

	ТҮГЖЭЭ— За яршиг, яах юм бэ, би л хүргээд өгвөл барлаа гэв. (дээлийн хормой шууж исгэрсээр цааш далд орно)

	БАЛИА— (их л баяртайгаар) цааш худгийн зүг гүйснээ (Ээ золиг, золиг, энэ муу худаг, үхрийг нь яадаг билээ (эргэн зүүн урагш гүйх гэтэл)

	ДАМБАА — Хүүе Балиа гуай хаашаа очих нь вэ?

	БАЛИА— Аа чи ирэв үү? Одоо Домбожаа бид хоёрын даасан ажил амжилттайгаар урагшилж байна. Чи одоо Дорлиг гуайн даалгавар авсаар 1 сар шахлаа, одоо тун сайхан арга үлдээд байна. Тэр дэрснээс гаргасан өвсийг шатаачихвал чиний хэрэг бүтэх биш үү?

	ДАМБАА— Үгүй, би ч оролдоод байна л даа. Өнөө орой байрыг нь нэг үзээд маргааш шөнө зориглоё доо. Би ч гүйцэтгэхийг бодсоор л яваа л даа, харин та нарын ажил ямар байна гэдгийг мэдэхээр ирж байгаа минь энэ шүү дээ! (Цаана чимээ гарч эхлэв.)

	ДАМБАА— За за, шаагьсан юмнууд ирцгээж байна. Би станц тийшээ явъя даа гээд барууныг чиглэн одов.

	БАЛИА— Хүүе, чи мэдээтэй яваарай! Золиог. Баригдуузай, сайн хичээгээрэй. Ээ дээ ийм үед сэжиглэгдвэл сүйд болно шүү.

	ДАМБАА— За за, би мэдэлгүй яах вэ! Та нар л хичээ! (холоос Домбожаа дуулсаар ирнэ)

	ДОМБОЖАА— (хадны завсраар сэм шагайн харж) Балиа! хүүе орой болохоос өмнө үхрийг нь булуулах уу? Ингээд орхичих уу?

	БАЛИА— Ээ дээ, орхиж болохгүй байхаа, сумын дарга элдэв аюул гарвал чи хүлээнэ гэсэн шүү дээ. Гэвч хүн оролцсонгүйгээр ганцаараа чадсангүй гэх үү? Тэгье, тэгье! Хэд гурван нохой хорвол мөн ч бидэнд сайн л хэрэг биз!

	ДОМБОЖАА— Тийм тийм, харин хагалж хаявал идэх нь түргэн үү? (хутгаа сугална). Холоос чимээ сонстоно. Домбожаа, Балиа нар чив чимээгүй тэр зүг ширтэнэ.

	ДОРЖ ДОКТОР — (гарч ирэн Домбожааг харж) За сонин юу болж байна гээд (үхэр булаагүйг ажиглан), 

	ДОРЖ— Хүүе нөхөр: Балиа та яагаад үхрийг булахгүй байна? Эсвэл захиргаанаас арга хэмжээ хүсэж байна уу? Хотын айлын нохдыг үхүүлэхийг бодож байна уу? Наанадаж нохой, цаанадаж хүн ч үхэж болно шүү дээ.

	БАЛИА— Юу? Доктор оо! Ардууд оролцож өгөхгүй, бид хоёр хоёулаа хүч хүрэхгүй, одоо арга барагдахдаа сахиад сууж байна шүү дээ.

	ДОРЖ— Та! Энэ үхрээ сахиж бай! Домбожаа Гэмээгийн хотынхныг дуудаж ирээд түргэн булаарай! Мэдэв үү?— гээд баруун тийш далд оров.

	БАЛИА— За за бүтэхгүй нь.. Чи түргэн дууд! Тэр толгой дээр гараад хашхирчхаарай, мэдэв үү?

	ДОМБОЖАА — Зөв зөв, би түргэн дуудъя гээд зүүн тийш одов. (зүүн талаас Дэлэг, Даржаа нар гаран ирнэ).

	БАЛИА— За багийн ард та нар энэ үхсэн үхрийг булалц. Захиргаанаас даалгасан зүйл байгаа юм. 

	ДЭЛЭГ— Тэгсэн юм бол бид булалцалгүй яах вэ? Харин та омгоо татах хэрэгтэй, бидэнд уур омог хэрэг болохгүй, арга эв л хэрэг болно.

	БАЛИА— Битгий хуц чи! Намайг доромжилж хуцаагүй, захиргаагаа доромжилж хуцсан хэрэг гэж бодоорой.

	ДАРЖАА— За за битгий чи! Хар халзандаа гэгчээр засаг захиргаандаа халдаад бай! гээд үхрийн толгойг хөдөлгөв. Цаана: Хүүе Гэмээгийн хотынхон яваад ир! гээд хашхирна.

	ДЭЛЭГ— Хүүе нөхөр дарга аа! Энэ гуунд түлхчихнэ шүү. Харин дээр нь их чулуу орох юм байна, та хамжилцаад аль!

	БАЛИА — (Дуртай дургүй босон чулуу авч шидэж өгнө.) (Цаана нь Домбожаа ирж явна.)

	ДЭЛЭГ — Гэмээ! Сонин юутай вэ? Бид ч станц дээр багаж хэрэглэлгүй гараа зулгартал өвс зулгаацгаагаад бас нөгөө муу Сумьяагаа бариулчхаад ирлээ.

	ГЭМЭЭ— Зөв л санаж явсан хүн дээ, гэвч бүү мэд дээ!

	ГҮНСМАА— (гарч ирээд) Сумъяа яасан бэ, Дэлэг ээ?

	ДЭЛЭГ — (нэлээд дуугүй сууснаа) Сумьяа суман дээр дуудагдсан юм байхаа хэдэн хүн аваад л явсан. (цаана нь чимээ гарч Домбожаа гарч ирнэ).

	БАЛИА— Эрхэм залуучууд одоо тэр муу эсэргүүгийн хойноос сэтгэлээ зовсны хэрэг юу байх вэ? Харин үйлдэж хийсэн муу хэргийг нь та бид сайн илчилж өгөх ёстой.

	ДАРЖАА— Бид хэнийг итгэх вэ? Одоогоор эсэргүү мөн биш нь тодроогүй хэрэг, юу гэж нөхдөө муулах билээ. Харин түүнийг түлхчихээд ард нь гэмгүй царайлаад сууж байгаа хүн ч байж болно.

	БАЛИА— Зүйтэй, хянаж явцгаах хэрэгтэй. Хэрэв түүнийг олбол эрх биш шагнагдах ч юу магад! Лав л одон зүүнэ гээд муухан инээв.

	ДЭЛЭГ — За бид ардын хувьд муусайн эсэргүүнүүдийг илрүүлэхэд шагнал горьдохгүй. Бид хахуульч биш, цом ардын шударга үрс шүү дээ, тийм биз дээ нөхөд өө!

	БАЛИА — Тайж нь хэн билээ? (Чогжоо цаанаас урамгүйгээр гарч ирэв.)

	ДАРЖАА— За юу болж байна?

	ЧОГЖОО — Юу болох вэ дээ? Муу нөхөр минь үнэнээ л өчиж яваа биз! Төр түмэн нүдтэй хойно учир нь олдоно байхаа гайгүй.

	ДЭЛЭГ— Хэцүү ч юм даа.

	ЧОГЖОО— Чамайг захиргаан дээр түргэн ирүүл! гэсэн шүү, хурдхан яваарай!

	БАЛИА— Яах нь юм бол?

	ЧОГЖОО — Хэн мэдэх вэ? Очоод асуухгүй юу?

	БАЛИА— За тэр муу эсэргүү Сумьяа л талдаа татаа биз? Сумьяагийн бурууг илчилж надаар өргөдөл өгөх хэрэгтэй, энэ л шударга хэрэг болно.

	ДЭЛЭГ — (Уурсан) юун өргөдөл бэ? Бид хэзээ ч үнэнч бөгөөд гавшгай хүнээ гүтгэж хэрэгт хийхгүй. Харин Сумьяаг хэргээс гаргах ёстой, юманд үнэн хэрэгтэй!

	БАЛИА— Сайн бодоорой, эсэргүүг өмгөөлж, үндсэн захиргаагаараа тоглож болохгүй шүү дээ.

	ДЭЛЭГ — Юу? Яасан үндсэн захиргаагаар тоглоом хийх, ингэж буруугаар хэрэг шийдэхгүй, хянах ёстой. Нарийн хөөвөл эзэн этгээд эсэргүү хүн нь олдоно оо хө! Бидэнд бас нэг таамаг бий!

	БАЛИА— Хүний олон хэрэг шийдэхгүй шүү! Сумьяа энэ хэргийг үйлдсэн хүн мөн!

	ЧОГЖОО— Та нар бүү марга! Үнэн мөн нь олдоно, хууль худал шийдэхгүй, ерөөс Сумьяагийн үнэн байдлыг очиж хэлье!

	ДАРЖАА— Зөв зөв, захиргаан дээр бүгдээрээ очиж сэжигтэй явдлын ул мөрийг хэлье (хэмээхэд гэрэл тодрон олон хүн Балиаг урдаа оруулан тууж явахад тэрбээр санаа алдан харж уруу царайлан алхална.)

Тайлбар

		[←1]
	 «Бүхий олон багачууд» гэж Д. Нацагдоржийн 1925 онд зохиосон «Пионерын дууг» хэлж байна

	[←2]
	 Энэ шүлэг хоёр дахь удаагаа 1981 онд «монголын шилдэг яруу найргийн» 211 дүгээр талд хэвлэгджээ.

	[←3]
	 Зохиолчийн архивд хадгалагдсан бал харандааны гар бичмэл

	[←4]
	 Төв театрын дарга байгаад зуурдаар нас барсан энэ хүн сайн жүжигчин бөгөөд «Цэнд комиссар» жүжгийг бичилцсэн юм гэж зохиолч Б. Бааст мэдээлж байна.

	[←5]
	 Автай сайн хааныг хэлж байна.

	[←6]
	 «Педагогический клуб и дворец культура МНР» гэж орос-монголоор хэвлүүлсэн нүүртэй албан бичгийн маягт, Дэмчигжавын бүтээлийн хадгаламжид байна.

	[←7]
	 «Утга зохиол, урлаг» сонины 1968 оны 3 дугаар сарын 15-ны № 12
 

	[←8]
	 Энэ шүлэг зохиолчийг нас барсны дараа 1946 онд «Цог» сэтгүүлийн 8-9 дүгээрт хэвлэгдсэн байна.

	[←9]
	 Энэ шүлгийг 1946 оны «Цог» сэтгүүлийн 8-9 дүгээрт хэвлэжээ.

	[←10]
	 Энэхүү шүлгийн хуулга, Дэмчигжавын одоо олдоод байгаа гар бичмэлд байхгүй бөгөөд 1962 оны үед «Залуучуудын үнэн» сонины ажилтан зохиолч Сугарын Цэдэв хуулж өгсөн тэр эхээр энд хэвлүүлэв.

	[←11]
	 1939 оны 5 дугаар сарын 3-нд Залуучуудын соёлын ордны номын санд, найз нөхөр Намсрайн Содномын хамт ном уншиж байгаад бичжээ.

	[←12]
	 Зохиолч П. Хорлоогийн хуулж бичсэнийг авч энд хэвлүүлэв.

	[←13]
	 «Эхнэр ба нөхөр» гэсэн нэртэй байсныг дууны ерөнхий утгыг нь баримтлан «Баяртай учиръя» хэмээн нэрлэж цөөн тооны үг хасаж, хэдэн үг засаж хуулав. Энэ дууны эхний бадаг «Сэжигтэй явдал» гэдэг жүжгийн Чогжоогийн дуу болж бичигдсэн байна.

	[←14]
	 «Инээдэм» хэмээх энэ шүлгийн хэдэн янз хувилбар тэмдэглэл байна. Тэдгээрийг нийлүүлж, үгийг сонгож бадгийг өөрчлөлгүй хуулж авлаа. Мөн энэ шүлгийн санаагаар бичсэн «Алсын аянд» гэсэн өгүүллэгийн төлөвлөгөө байх бөгөөд түүний дотор энэ шүлэгт дурдагдсан «Доной» өвгөний нэр гарч байна.

